
Бизим сыйлы мерекешилер

ЮСУП  ХАППАЛАЕВ
(1916-2006) 

ДОС БОЛЫП БИЗ ЗАМАНГА, КУВАНАЙЫК ЯШАВГА 
Юсуп (Рамазанович) Хаппалаев — шаир эм коьшируьвши.
Юсуп Рамазанович Дагыстаннынъ Хурукра авылында тувган. Москвада 

М.Горький атлы Адабият институтын битирген. Туьрли куллыкларда ис-
леген.   СССР язувшылар Союзына 1935 йыл алынган. 

Ю.Хаппалаевтинъ биринши ятлавы 1932 йыл район газета бетинде 
баспаланган. 1940 йыл Даггизде «Просторы любви» деген поэзия китаби 
лак тилинде шыгады. Сонъгы йылларда 30-га ювык китаблери Махачкалада, 
Москвада шыкканлар.

Юсуп Рамазанович коьшируьв исине де коьп куьш салган. Ол 
М.Лермонтовтынъ, В.Маяковскийдинъ, Р.Гамзатовтынъ, К.Кулиевтинъ, 
К.Хетагуровтынъ, Н.Хикметтинъ, С.Вургуннынъ, Низамидинъ, 
О.Батырайдынъ, С.Стальскийдинъ ятлавларын, армян халкынынъ эпосын, 
Шота Руставелидинъ «Витязь в тигровой шкуре» деген поэмасын ана ти-
лине коьширген. 

Юсуп Хаппалаев — Дагыстаннынъ халк шаири, С.Стальский атлы ДАССР 
премиясынынъ лауреаты, «Сый Белгиси», Исши Кызыл Байрак  орденлердинъ 
кавалери, коьп медальлердинъ иеси.

Яс язувшыларга коьмек этуьв ниет пен Юсуп Хаппалаевтинъ кеделери 
шаирдинъ аты ман Фонд ашканлар. Йылда бир кере Дагыстан язувшылар 
Союзынынъ списогы ман бир неше яска акшалы премиялар шыгарадылар.   

             ТЕРМЕН

Калай сен карасанъ да
Яшав усай терменге.
Онынъ эки тасы да
Дуныядай, билгенге.

Акшыл тасы – ярык куьн,
Кара тасы – кара туьн,

Сувдай ага заман да,
Айланады бакты да.

Кайдай каты буьртик те
Уватыла терменде.
Сый ман келген наьсип те
Сакланмайды оьмирде.

Сога коьре айтаман,
Кайгырманъыз босына,
Дос болып биз заманга,
Куванайык яшавга.

ДУШПАН БОЛСЫН, ДОС БОЛСЫН

Эл ара юре хабар
Досымда меним эки,
Бар деген эки юзи,
Айталар, баьрин сатар.

Куьлемсиреп дайым да
Келеди ол уьйиме.
Неше мен карасам да,
Тек бир аьдем бетинде.

Йылы дослык соьзлерди
Айта шынты юректен.
Кайтип энди сенуьвди
Кояйым таслап бирден...

Туьсти шерет мага да
Ынанмаска ызында,
Энди халк айтпаса да,
Тургым келмей касында.

Душпан болсын, дос болсын
Бир юз бен олар юрсин.
Суьйсенъ де, суьймесенъ де
Таза болсын сезим де.

           БИР ХАТЫННЫНЪ ХАБАРЫ

Ят элдинъ наьсибиннен
Аьзиз мага кыйыны,
Тувган яктынъ туьтини,
Соранъыз юрегимнен.

Ят ердинъ алтыныннан
Таслы тавлар якынлы.
Баскалардынъ балыннан
Уьйде оьтпек бек таьтли.

Ата тоьрден узакта
Куванмайсынъ бир затка.
Оьте сенинъ бир куьнинъ
Усап дертли сав йылга.

             ТЫККАН АТЫН ШАИРЛЕР 

Аьр бир халкта коьп йырлар,
Бек акыллы такпаклар,
Бай соьзлер, эртегилер,
Эл арада юрелер.

Оьнерли юреклерден
Шыккан халкка ол соьзлер.
Тек неге ди исиннен
Тыккан атын шаирлер.

Берген олар оьктемлик
Тувган оьз миллетине.
Оьсиетлеп берк дослык
Тербия берген элге. 

Билмесек те атларын,
Халктынъ алал шаирин,
Эскеремиз йылув ман,
Эсте саклап коюв ман. 

БИЙКЕ   КУЛУНЧАКОВА

Дагыстаннынъ белгили язувшысы Бийке Исхаковна Кулунчакова быйыл 
мерекели заманына еткен. Хатынлардынъ ясын санайтаган аьдет йок болса 
да, айтып озайык: сыйлы язувшымызга 70 яс толады. Сол себептен язувшы 
оьзи булай деп айтады: «Мен йыл тувыл аьр куьниме де разыман». Бийке 
Кулунчакова биринши китабин – «Бир аьелде» деген повестьти - 1974 йыл 
Махачкалада шыгарады. Оннан сонъ «Казбек», «Бозторгай», «Тунъгыш», 
«Солай да болады», «Тенъ болганда соьйлермиз», «Ах ойларым, ойларым», 
«Эсинъдеме сен, заман?», «Кувыршак», «Баьри зат та бойсынады заманга», 
«Сайламлар», «Бирлескен аьелде», «Белая дочь степей»,  «Степной жаворо-
нок», «Улица моего детства», «Поговорим на равных», «До тебя, после тебя», 
«Дыша гармонией нетленной», «Мое богатство», «Свидетели двух эпох» деп 
аталып китаблери ногайша, орысша Махачкалада эм Москвада баспаланган-
лар. Яратувшылык иси баска тиллерге де авдарылган. Айтпага, «Бесинши бай-
рам» деген китаби Каракалпакияда шыккан, сол ок республикадынъ Оькимет 
драма театрында «Шоьлдинъ ак кызы» деген пьесасы салынган. Бу балалар 
пьесасы Москвада эки кере, Киевте, Махачкалада бирер кере баспаланган, 
сонъ элдинъ туьрли калалар театырларында: Братск, Полтава (Украина), 
Тула, Саратов, Железногорск (Красноярский край), Нукус (Каракалпакия), 
Мангыстаус (Казахстан), Махачкала – салынып, балаларды юбантканлар. 

Язувшыдынъ хабарлары эм ятлавлары таджик, уьзбек, каракалпак, казах, 
туркмен, азербайджан, поляк, немец, калмык, авар, даргин, кумык, лезгин, лак  
тиллерине коьширилгенлер. Бийке Кулунчакова оьзи де ызгы йылларда баска 
халклардынъ адабиятына  сый, оьрмет этеди. Коьп шаирлерди, язувшыларды 
ногайшага авдарады. 2014 йыл ол Махачкалада «Бирлескен аьелде» деген 
китаб шыгарган. Онынъ ишине Сырт Кавказдынъ коьп шаирлери суьвретлери 
мен, ятлавлары ман киргенлер. 

Солай ок язувшы Ногай Ордадынъ атаклы шаирлерин баска миллетлер 
мен таныстырар уьшин эки тилде (ногайша эм орысша) олардынъ ятлавларын 
«Йыр иеси мен эдим» деген китабте шыгарган. Булайына да, халк авызлама 
байлыгын баспалавда оьз ярдамын этеди. Язувшылардынъ Совет элинде 
шыккан китаблери аьлиги оьсип келеген ясларга ыслап карамага да йок эди. 
Сога коьре Бийке Исхаковна ызгы йылларда аьрекетлик пен Гамзат Аджи-
гельдиевтинъ, Суюн Капаевтинъ, Шахидат Курмангуловадынъ, Сейдахмет 
Рахмедовтынъ, Магомет-Али Хановтынъ, Салимет Майлыбаевадынъ, Даниял 
Кидирниязовтынъ, Абдулла Бариевтинъ, Куруптурсын Бариевтинъ китаблерин 
шыгарып уьлгирди.   

Б.Кулунчакова СССР язувшылар Союзына 1979 йыл алынган. Россия эм 
Дагыстан адабиятына эткен косымы уьшин Бийке Исхаковна коьп оькимет 
баргыларына тийисли болган. Айтпага, «ДАССР-дынъ сыйлы маданият 

куллыкшысы» (1985), Республикадынъ Сулейман Стальский атлы адабият 
баргысынынъ иеси (1988), «Дагестан Республикасынынъ  халк язувшысы» 
(1994), «Россия Федерациясынынъ сыйлы маданият куллыкшысы» (2005), 
«Дагестан Республикасына эткен иси уьшин» (2010) деген оькимет ордени, 
коьплеген Сый грамоталар, олар туьрли регионлардан берилген (Волгоград, 
Астрахань, Черкесск, Москва, Махачкала) эм ямагат организациялардынъ ме-
дальлери. Энъ биринши баргысы -  ДАССР Оьр Совет Президиумынынъ Сый 
грамотасы. Оны 1984 йыл Каракалпак  автоном республикасында Дагыстан 
куьнлерин оьткеруьвде аьруьв катнасканы уьшин баргылаганлар. 

Мине бу куьнлерде де (август айында) Бийке Кулунчаковады кутлаганлар 
коьп болды: язувшылар, аьлимлер, журналистлер, оькимет вакиллери, биб-
лиотека куллыкшылары, сыйлайтаган таныслары эм кардашлары. Дагыстан 
Республикасынынъ Басшысы Абдулатипов Рамазан Гаджимурадович язув-
шыга тувган куьнинде шешекейлер мен кутлав Адресин уьйине йибереди. 
Мине кайдай онда Бийке Кулунчаковадынъ  яратувшылык исине баа берилген: 
«Дагестан халкынынъ маданият байлыгына Сизинъ косымынъыз бек уьйкен. 
Сизинъ яратувшылык исинъизди, акыйкат ойлары эм толы юрек сезимлери 
уьшин, тек бизим республикада окып калмай, баска кыраллардынъ яшавшы-
лары да биледилер. Сизинъ язувшы талабынъыз сулыплы, коьп жанрларды 
уста кулланып боласыз. Сиз буьгуьн де коьп миллетли Дагестан адабиятында 
энъ коьрнекли язувшылардынъ бириси».    

Солай ок Дагыстан Басшысынынъ эм Правительстводынъ Администра-
ция етекшиси йылы соьзлер мен телеграмма йиберген, РД миллет министри 
мерекешиди оьз коллективине шакырып кутлаган, бу йылдынъ апрель, май 
айларында Бийке Исхаковнады Махачкаладынъ библиотекалары, школалары, 
телевидениелери шакырып, йолыгыслар оьткергенлер. Дагыстан язувшылар 
Союзы Театр поэзиясы ман косылып мерекешиге кешлик этпеге суьедилер.  

Кайдай соравларга язувшы маьне берген, кайдай сезимлер онынъ юрегин  
козгаганлар, не зат акында автор язган? Бу соравларга биз явапты аьлимлер-
динъ, язувшылардынъ,  журналистлердинъ туьрли йылларда Бийке Кулун-
чаковадынъ яратувшылык куллыгына багыслап язылган адабият ислериннен 
таппага боламыз. 2014-нши йыл, Дагыстан язувшылар Союзына 80 йыл 
толганда, «Байтерек» журналдынъ экинши номеринде Фазу Алиевадынъ 
«Кудайга тилек салганда» эм Магомед Ахмедовтынъ «Данъыл кызынынъ 
йыры» деген адабият макалалары берилген эди. Болса да оларды биринши 
кере баспаланып турган баска авторлар ман косып эм бир аз кыскартып, 
бермеге суьемиз. Оннан сонъ биревлер сорамага болады: »Расул Гамзатов 
бир зат та язбаган болаяк?» деп. Китаблери Москвада шыкканлай ок Бийке  
Исхаковна атаклы шаирге  бас деп савга эткен, ол окып язувшыга разылык 
билдирген, сонъ Дагыстан етекшилерине Б.Кулунчаковадынъ уьстинликлери 
акында кагыт язган. Солайлык пан яс язувшы аьсеринде оькимет баргылары-
на тийисли болган. Кагытлардынъ копиясын тилеп алмага автордынъ эсине 
келмеген эди. Коьп йыллар бойында Расул Гамзатов талаплы язувшыларга йол 
ашты, олардынъ кыйынын дурыс баалап бажарды, яшавларын енъиллетпеге 
шалысты. Аьр йыл 8-нши сентябрьде Бийке де эм онынъ ис йолдаслары да 
узактан келген конаклар ман бирге Расул Гамзатовтынъ бас казыгы янына 
аьлемет ярасык шешекейлер саладылар, бас ийип разылыгын билдиредилер. 
«Ийгиликти мутпаган юрек кудайга да ярайды» деп айтадылар. 

Аьли Бийке Кулунчаковадынъ яратувшылык иси акында туьрли ойларды, 
туьрли анълавларды окымага боласыз. А биз «Байтерек» журналдынъ окув-
шылары атыннан Дагыстаннынъ белгили язувшысы, ногай халктынъ сыйлы 
кызы Бийке Исхаковна Кулунчаковага ден савлык,  язув исинде  аьли де коьп 
етимислер болганын  ак юректен йораймыз!

                                             ФАЗУ  АЛИЕВА,
 Дагыстан халк шаири

КУДАЙГА  ТИЛЕК  САЛГАНДА

Мен ойлайман, Бийке Кулунчаковадынъ акында язув тыныш тувыл деп. 
Язувшыдынъ яратувшылык иси бай эм маьнели болган сайын, онынъ коляз-
баларына алгасамай, теренъ ой ман карав керек. Бийкединъ аьр бир шыгар-
масын тешкерип актармага, тийисли баа бермеге заманнынъ оьзине келисли 
окувшылары табылар деп сенемен. 

Меним анълавыма коьре, бизим республикада сый казанув бек кыйын. 
Неге десе кай бирлер «эркек» поэзиясы, «хатын» поэзиясы деген соьзлерди 
кайдан да тавып, хатынлардынъ исин айлак тешкередилер. Язувшы хатын, 
талабына тийисли оьрметти коьруьв уьшин, он кере, йырма кере артык уста 
болмага тийислиме экен? Ама ол да аз. Яратувшылык куллыгын уьстинликли 
бажарув уьшин, хатынларга усталык пан бирге йигитлик те керек боладылар. 
Бийке Кулунчаковадынъ кылыгында бу белгилер аян сезиледилер, сога коьре 
де адабияттынъ кыйын йолын етимисли оьтеди. Боьтен де, проза ман каьр 
шегуьв аьели бар хатынга айлак авыр, уьйдегилерине заман йиберсе, уьйкен 
шыгармады (повесть, роман) битирип болмаяк. 

Коьп йыллар артта Бийке язувшылар сырасына шав-шувсыз кирип, туьрли 
миллетлер ишинде сабыр уйысты, татымлык курды. Бас деп ол окувшылар-
дынъ коьзлерине кишкей новеллалар ман илинди, сонъ олардынъ юреклерине 
повестьлери мен, хабарлары ман йол алды. Соьйтип, язувшыдынъ адабиятта 
оьз сокпагы, оьз карамысы тувган эди. 

Талаплы хатыннынъ яратувшылык исин Дагыстанда тез сездилер. Ко-
лязбалары ызлы ызыннан китаб болып ногай тилде шыктылар. Энди орыс 
тилинде баспаланув керек эди. Республикада прозады орысшага коьширет-
аган язувшылар йок болганга, Бийке оьзи Москвада окымаганга, ога бу ис 
тыныш болмады. «Сен ким болгансынъ? Сени ногайлардан оьзге бирев де 
билмейди»,- деп баска миллеттен бир язувшы хатын коьп аьдемлер янында 
мисетсинмей айтканы эсинде калды. Ол заманга Бийкединъ 5 проза китаби 
ана тилде шыккан, пьесасы бир неше балалар театрларында юреди, оьзи де 
СССР язувшылар Союзына алынган эди. Ама, ушынлайын да, автордынъ 
прозасын баска халклар окымаган, онынъ не язатаганын да билмейдилер. Бас 
деп Кулунчакова баьри де китаблерин оьзи орысшага авдарып, сонъ Москвага 
тез-тез катнады. Коьшируьвшилер мен таныспага, талаплыды талапсыздан 
айырмага, олар ман олтырып ислемеге туьсти… Мундай куллыктан корккан-
лар бас калада бир китаб те шыгармадылар. 

Шынты кыйын ерде калмайды эм Бийке Кулунчаковадынъ повестьлери 
Москвадынъ уьш туьрли издательствосында ызлы ызыннан баспаландылар: 
«Улица моего детства», «Степной жаворонок», «Поговорим на равных». 
Энди китаблери СССР-дынъ коьп ерлерине яйылып, авторга тийисли сыйды 
аькелдилер. Окувшылар язувшыдынъ шоьл геройларын яратып, оьз ойлары 
ман, хат йиберип, боьлискенлер. Неге десе Бийкединъ геройларынынъ коь-
биси – яваплы исши аьдемлер. Яваплык – инсан кылыгынынъ баалы касиети. 
Олар оькиметке абырай косканлар, оны алдыга ийтегенлер. Оькинишке, аьли 
дуныя туьрленеди, аьдемлердинъ ийги касиетлери де  йойыладылар… Тек 
мен ойлайман, бу каты заман да кетер, баска заман баска йылы анълавлар 
ман ерлесер. 

Поэзияга Бийке, прозадан бир неше китаблер шыгарган сонъ, яшавдынъ 
да коьп ягын коьрген сонъ, келди. Ушынын айтканда, язувшыдынъ повес-
тьлеринде поэзия коьптен сезиле эди. Мине меним колымда «Баьри зат та 
бойсынады заманга» деген поэзия китаби бар. Бир ягы ногайша, экинши 
ягы орысша. Табакларын актарып, коьзим туьскен ятлавды окыйман. Уныгы 
Амирханга багысланган эди. Мунда озып кеткен бала шак уьшин пашманлык 
сезиледи. Болса да автордынъ яркыраган эскеруьвлери сол юрек дертин ярык 
байрамга айландырадылар:

                                   
                                  Яланъ аяк асылып,
                                  Табанымыз тесилип,
                                   Аьлбели биз ашаймыз,  
                                   Энъ пискенин сайлаймыз.
                                   Коьзлер тойды дегенде,
                                   Ойнамага караймыз.
                                   Сабдагы ман уьземиз,
                                    Кулакларга илемиз.
                                    Не аьлемет ийислер
                                    Емис сырга яяды, 
                                    Эсирткендей болады,
                                    Кайтип йылтырай коьзлер!

Ойынды автор сонъында билимге авыстырады:

Маскарама, табиат,
Бавга оьзи караган.
Кара топрак куьш берген,
Куьннинъ коьзи оьстирген.
Язлык шакта теректи
Язлык ийис ясарткан.
Танъга карсы емисти
Танъ шыклары коьп ювган!

Шаир бу ятлавды тек балалыгы уьшин язбаган, онынъ ойы теректинъ 
тамырындай теренъ кетеди:

Аьр куьн эртенъ куьн тува,
Аьр куьн кеште куьн онъа.
Яз озбаса куьз келмей,
Бир айдан бав ширимей.
Аьдем буза беркликти.

Неге десе теректи
Ярым саьат ишинде
Шавып ала оьскенде.

Энъ ызында оьзининъ аьсирет сенимин де косады:

Табиаттынъ акылы,
Берклиги, шыдамлыгы,
Коьрим болсын инсанга,
Дуныяды бузбаска.

Бийкединъ поэзиясы прозадынъ белгилери мен арада байланады, сога 
коьре де туврашыл эм ашык. Ашык юректе шынты сезимлер де болатаганы 
белгили. Мен оьзим де поэзияды ашык юрек пен язаман, шынты сезимле-
римди ясырмай коьрсетемен, ол болмаса бос соьзлер кимге керек.

Ийнинъе басым салып
Йылар эдим, йылар эдим.
«Кайдай яшав каты!» - деп
Сага мен айтар эдим,- 

дейди Бийке бир ятлавында. Белгили язувшы ашык соьйлемеге коркпайды, 
суьйинген душпан суьйинер, тек шаирдинъ юреги окувшыларын алдар сезим-
лер мен алдамайды. Кыйын куьнлерине шагынгандай болса да, автордынъ 
эсине ийги куьнлери де туьседилер. Разылыкка да коьп себеп бар, эгер ойлап 
карасанъ. Язувшы соьйтип ясларды оьз ойлары ман тербиялайды.

«Кудайга тилек салганда» деген ятлавы да окыганлардынъ юрегинде 
коьп суьйимди уянтпага болады. Шаир ювыкларынынъ савлыгын тилегенде, 
шоьлин де мутпайды, неге десе онда халкы, тамыры, Дагыстан уьшин де 
ялбарады, онынъ парахатлыгы, тил бирлиги бек керек, аьдемлердинъ ортак 
Уьйи - элимиз оьрленип турса, аьр бир аьелде де берекет болаяк, китаб окув-
шылары уьшин де яны авырыйды, олар битпеген туьрленислерден арыганлар, 
адасканлар. Автор анълайды, бакты бергенди разылык пан алып, аяп, сак-
лап билуьв керек. Тувган еринъ болсын,  балаларынъ-ювыкларынъ болсын, 
оьнеринъ-билиминъ болсын, савлыгынъ болсын   – бу затлар сенинъ кыска 
оьмиринъе баргыланган. Бир инсан да дуныяда  ялгыз яшап болмайды, сога 
коьре тек оьзин ойлав пайдасыз.

Б.Кулунчаковадынъ яшавды теренъ анълавы энъ кыйын жанрда - доьрт-
ликлерде коьринеди. Доьрт сырада маьнели ой беруьв кыйын ис, ама шаир 
оны бажарады. Мысалы:

           
                           * * *
«Яшав куьрес,- деп айтады аьдемлер,-
Авырув каты, бала енъил, йол кыйын»,
Эш бир заттынъ коьрмей экенсинъ сыйын,
Тек неге ди  -  суьйинтпейди оьлилер.
            
                          * * *
Бос масаклар оьктемсип,
Ымтылады тек оьрге,
Акылсыз да тап соьйтип,
Карамай экен ерге.

                         * * *
Айтадылар: «Яманга яхшы бол деп,
Оьш саклама юрегинъде бир де деп,
Алдатса да, урласа да кешир деп»,
Тек яхшыга яхшылык пан ким барар?!
   
                        * * *
Авыр соьзден бир такыйка ишинде
Оьлген экен ийгилердинъ бириси,
Юмартка да авыр яра тийипти,
Тек намартлар  сап - сав болып калыпты.
          
                        * * *
Тили таьтли, оьзи юмсак аьдемге
Юрек ашып ынанманъыз, алгасап.
Энъ ыспайы алмады биз боьлгенде
Курт коьремиз ортасында, адалап.
     
                         * * *
Хатын тувыл, таспа деп
Айтадылар кайбирлер.
Юмсаклыкты бос зат деп,
Таптап кеткен нешевлер.
      
                          * * *
Яслыгынъа куванма,
Оьзинъ ислеп тапкандай.
Узак заман турарма
Кумга туьскен ямгырдай?

Федор Михайлович Достоевский булай деп айтканы бар: «Оьз анълавын 
кулланып болув кайсы язувшыдынъ да энъ манели оьнери». Бийке Кулун-
чакова яратувшылык исинде, не зат язса да, оьз анълавын аьруьв оьткереди. 
Алла шаирге босына бермейди халкынынъ соьз усталыгын: ер юзинде яшаган 
аьдемди тербияласын, онынъ анъламаганын оьнери мен анълатсын деп ниет-
лейди. Шынты язувшылар, кайдай яшавдан оьтселер де, аявлы сенимди ерине 
еткередилер. Олардынъ канында элининъ акылы сезиледи. Сога коьре халк-
тынъ саныннан да бетер сапаты керек. Кайсы исте де коьп талаплы увыллары, 
кызлары болган сайын, сол халктынъ абырайы йогары коьтериледи.

Бийке Кулунчаковадынъ халкы тарихи мен, авызлама соьз яратувшылыгы 
ман бек бай эм белгили. Бийкеге оьз халкыннан соьз талаплык коьп юккан. 
Язувшы соны анълайды, халктан келгенди халкына китаблер язып кайтара-
ды. Бийке шексиз де уьйкен язувшы эм ога республика йогары атларды исин 
сыйлап береди. Эм мен Бийке Кулунчаковага келеекте де канатлы юреги бек 
болсын деп, янъы шыгармалары дайым да йогары дережелерге етсин деп 
йорайман.                                                                       

Махачкала, 2006 йыл.

СУЛЕЙМАН   АХМЕДОВ,
филология илмилерининъ докторы

ШОЬЛ   БОЗТОРГАЙЫ

Дагыстаннынъ коьп миллетли адабият бийигинде атлары айтылган язув-
шылар  аз тувыл. Ама олардынъ арасыннан ер алув кыйын ис, неге десе 
усталык пан артпага керек. Мине ногай язувшысы Бийке Кулунчакова сол 
сынавды оьтип, куьшлилер сырасыннан оьзине сыйлы орын алган. 

Б.Кулунчаковадынъ бала шагы Ногай шоьлинде оьткен. Халк авызыннан 
эситкен эртегилери, такпаклары, бурынгы баьтир йырлары кыздынъ тилин 
байытып, ногайлардынъ  тарихин анълатып оьстирген. Кайда окыса да, 
айтпага, школа, техникум, институт, билимге куьшли талпынган кыздынъ 
колыннан китаб туьспейтаган эди. Табиат берген оьнершилик те уянып 
баслайды. Соьйтип,  Бийке Кулунчакова язув исине маьне береди. Биринши 
хабарлары 1967 йылдан алып район газетинде шыгадылар эм окувшылардынъ 
коьзлерине тез илинедилер. Хабарлардан яс язувшы повестьлерге коьшеди. 
Институтта  окып юргенде эки повесть язган эди. Олар да оьз алдына енъил 
китаблер болып дуныя коьредилер. Сол эки китаб пен Бийке Москвада СССР 
язувшылар Союзына алынган. Неге десе ол заман яс язувшыдынъ орысшага 
авдарылган китаби болмаган. Автор оьзи эки повестин билген кепте коьшир-
ген. Ол йылларда язувшылар Союзына туьсуьв бек кыйын ис эди. Ясыртын 
рецензиялар, комиссиядынъ ясыртын членлери, ябык йыйын – баьри зат та 
ясларды бек коркытатаган эдилер. Болса да Бийке Кулунчакова уьйкен сый-
лы организациядынъ ишине киреди. Бу зат онынъ талаплы язувшы экенин 
коьрсете эди.

Б. Кулунчаковадынъ яратувшылык иси йылдан йылга туьрли жанрларга 
байып, оьсе береди. Айтпага, хабарлар, повестьлер, ятлавлар, поэмалар эм 
коьп ерде кыдыратаган пьесасы. Кайсы йосыкка да куьши ете эди. Мен болсам 
язувшыдынъ повестьлери акында айтпага суьемен. Онынъ проза китаблери 
Москвада шыгып турганда ок олардынъ иштелиги мен кызыксындым, алга-
самай тешкерип окыдым, ногайлар акында тарих китаблерди де таптым, сонъ 
автор ман таныспага кеттим. Меним баьри соравларыма да язувшы хатын 
иркилмей, адаламай яваплар бере эди. Соьйтип оьз халкынынъ тарихин, 
аьдетлерин, йырларын, касиетлерин билетаган, онынъ келеектеги бактысы 
уьшин кыйналатаган  язувшылар коьп тувыл. Табиат берген оьнерге коьп 
билимлер эм коьп юрек сезимлери косылса, шексиз де, уста адабият шыгар-

малары тувмага керек. Оннан сонъ Бийке коьп халклардынъ яшавы ман да, 
аьдетлери мен де кызыксынады, сол билимлериннен Ер юзиндеги аьдемнинъ 
суьвретин, туьп маьнесин анъламага шалысады.  

Бийке Кулунчаковадынъ бас темасы – буьгуьнги аьдем, онынъ бактысы, 
яшавда туткан орыны, аьел курып билуьви, ислеп бажарувы, алган тербиясы, 
касиети, ишиндеги ойлары… Аьдемлердинъ бактысын талаплы кепте суьвре-
тлев – кыйын ис. Язувшы геройларын яшавда расатаган туьрли авыр аьллерге 
де йолыктырады, ойландырады, йылатады, кылыгын беркитеди, акылын 
уянтады, юрегин катырады яде юмсайтады, уьстинликлерине суьйинтеди, 
шынты дослыкты эм суьйимди баалап уьйретеди.   

Мине алып карайык «Бир аьелде» деген повестин. Мунда бир уьйкен аь-
елдинъ яшавы 20- ншы юзйыллыктынъ 70-нши йылларында оьтеди. Согыс 
та, ашлык та, авыр ислер де артта калган, халктынъ яшавы да куьннен куьнге 
онълана эди. Совет аьдемлерининъ яшавлары туьзелип эм парахатланып тур-
ган заман эди. Болса да… Автор суьвретлеген аьелде коьп аьдем бар:  уьйдинъ 
басы – Шарипат, онынъ уьйленген эки кедеси, эки келини, алты уныгы. Эрге 
шыккан кыз да арада келип булардынъ яшавына катыспага суьеди. Келинлер 
де касиетлери мен, акыллары ман бир бирине усамайдылар. Уьйкен келин 
(Болдыхан) бес баладынъ анасы, ети классты битирип, бир окувга да кетпе-
ген, эрте куьевге шыккан, бир ерде де ислемейди. Онынъ кылыгын бек яслай 
кайнанасы Шарипат, кайсинълиси Насипхан таптаганлар. Сога коьре уьйкен 
келин коьзине айтып бажармай, баьрисининъ де артыннан соьз юритеди, 
уьйдегилерди бир бирине яв этеди. Кишкей келин (Маржан) окытувшы, ин-
ституттынъ тарих боьлигин биткен, яс болса да акылбалык, эрши затларды 
этпеге суьймейди, коьрмеге де бек ярасык. Ама онынъ яшав сулыбы аьли де 
аз, сога коьре янъылыслар йибереди. 

 Шарипаттынъ эки кедеси де туьрли, бир бирин анълап болмайдылар. Коьп 
кыйынлыклардан оьткен, ама аьдетлерге бойсынып яшаган Шарипат, куьеви 
оьлген сонъ оьзин уьйдинъ басы деп санайды. Ясларды оьз анълавы ман каты 
тербиялап, яшавларына ойсыз катысып, аьдетлерге бойсындырып турады. 
Куртка заманлар баска экенин, кишкей кедеси Арслан ман келини Маржан 
онынъ тербиясына разы тувыл экенлерин, оьз акыллары ман яшав курмага 
суьетаганларын билгиси де келмей эди. Ялгыз калганда Шарипат ойлайды: 
«Мен кайнанама да, куьевиме де бир соьзсиз бойсынгаман, таяк ашаганда да 
уьндемей юргемен, бир куьез де яшавдан алмаганман. Энди сама кеделерден, 
келинлерден сыйлык коьрип, парахат яшамага боламан ша…»

Ойы ша дурыс, ама аьелде кулланатаган йосыклары каты экенин, кай бир 
аьдетлер заманга уйыспайтаганын Шарипат анъламады, анълатпага талапла-
ган Арсланды акылсызга санады, уьйкен кедеси Вагапты, кызы Насипханды 
ясларга яв этеди. Оьзек та, мундай аьлде наьсип сакланып болмайды. Ызында 
яслардынъ яшавы бузылады, анага бирев де тынъламайды, аьел де халк ара-
сында уятлыкка калады. Тек сол заман Шарипат оьзи йиберген янъылысларды 
анълап баслайды: халк аьдетлерининъ кайсысы да оьз заманына келисли, 
заманга келиспегени яшавды артка тартып, кыйынлык аькеледи, сога коьре 
алдыда акыл юрип, баьри затты да шегип, ойлап, уьй берекетин эм йылувын 
сакламага керек.      

«Бозторгай» деген повестьте Бийке Исхаковна ХХ юзйыллыктынъ 30-50-
нши йылларында оьткен Совет кыралынынъ яшавын коьрсетеди. Янъы оьки-

мет, янъы законлар, янъы аьдетлер. Солардынъ бириси – хатынлар эркеклер 
мен тенъ болувы. Коьп кыскаяклыларга бу закон ярады, оны кулланмага 
алгасадылар. Ама Совет оькиметининъ ери айлак кенъ болганга, бас каладан 
узак ерлескен шет ерлерде кай бир законлар осал ислейтаган эдилер. Повес-
тьтинъ бас геройы Айсылув тенъ болувга куьреседи. Сав куьн хатын уьйде 
ялгыз оьзи, куьеви эртен конторга кетеди, ол колхозда бухгалтер эди, кеште 
келеди, алты яслык бир кызы, ол да уьй коьрмей ойнап юреди. Кыскаяклы 
бир неше кере оьли бала тапкан, сога коьре ялгызлыгы оны туншыктырып 
турады. Айсылувды иске йибермейтаган, эл арасына костырмайтаган – куь-
еви. Онынъ (Элгайтардынъ) кылыгында яман кемшилик бар: ол оьзин бек 
суьеди, сога коьре хатынын да, авыл аьдемлерин де санга санамайды, баьри 
де ога бойсынмага, оннан коркпага кереклер. Ерсиз оьктемлик онынъ касиети 
болганга, коьп йыллар артта, ян досын согыстан куьтип турган, Айсылувдынъ 
тазалыгын эркек корлайды, ызында ога аьйлежилик пен уьйленеди. Авылда 
эркекке коьз салган коьп кызлар бар эди, ама  Элгайтар коьрмеге бек ярасык 
болган Айсылувды алмага суьеди, неге десе баьри ийги зат оныкы болмага 
керек. Айсылув куьтетаган Динислам давдан яраланып келгенде, кызды бас 
деп кеширмейди. Кыз халктынъ соьзиннен коркып, оьзин зорлаган эркекке 
барады. Суьйим юрегин куьйдирип турганга, Динислам кыздынъ артыннан 
келеди, ама Айсылув Элгайтар ман басын байлаган эди. Сол ара оькимет киш-
кей колхозларды бир бирине косып, уьйкен хозяйстволар ясайды. Алдын оьзи 
председатель болган  Элгайтарга Динислам басшылайтаган янъы колхозда 
бухгалтер болып ислемеге туьседи. Яшав оларды сынап турганга, куьнши 
эркек Динисламнынъ акыллы эм йигерли экенин, оны халк сыйлайтаганын, 
район аькимлери мактайтаганын коьреди. Айсылув да Динисламды мутып 
болмайды, эркек  ол затты, хатыны нешагы ясырса да,  аьруьв сезе эди. Ол 
аз болса, буларга бала да курымайды, тири болып тувганы да тез оьледи. 
Элгайтар хатынынынъ бактысын колына кысып ыслаган болса да, кыскаяклы 
берилмейди, коьп кыйынлыклардан оьтип, оьлим аьлге калып эркегининъ 
туснагыннан оьзин босатады. Сылув арыкай хатын баскалар ман бирге кыр 
куллыкларда шалысып ислейди, алды сырага шыгады, Сый тактага суьврети 
де салынады. Айсылув энди кешки школага окымага юреди, 6-7 классты би-
тиреди. Ол Динисламнынъ маслагаты ман техникумга туьсеек  бола эди.

Бозторгай тек ушканда йырлайды, ерге яде терекке конганда уьндемей 
турады. Айсылув да сол торгайга усап келеди. Яс хатын яшавын туьрлендир-
генде, эл арасына косылганда оьзин бек наьсиплидей коьреди. 

«Тенъ болганда соьйлермиз» деген китаб социализм курылыстынъ ызгы 
йылларында язылган эди. Повестьтинъ бас геройы Райхан кайсы яктан да 
оьз бактысына оьзи ие: суьйген институтта окыды, суьйген кеспиди алды, 
яраткан кедеге барды, биринши суьйимин, биревге де кирлетпей, юрегинде 
саклады. Тек Райхан тувыл, баьри совет хатынлары да озган юзйыллыктынъ 
80-нши йылларында эркинлик пен пайдаланып яшадылар. Кайсы исте де 
олар алдыга шыктылар, оьзлерин бажарымлы, анълавлы этип коьрсеттилер. 
Ама кайсы ийги заттынъ да аргы ягы осал болады экен. Сав куьн оькимет-
ке, халкка куллык эткен хатыннынъ уьйдеги ислери яйрап ятады, арыса да  
оларды кешелеп битирмеге керек. Ондай кыскаяклы балалары ман юбанмага, 
окувларын тергемеге, эркеги мен олтырып хабарласпага заман таппайды. 
Яшавдынъ куьези куллык пан бирге озады. Бара-бара ислейтаган хатынлар 

тез арыйдылар, тез авырып баслайдылар. Уьйдинъ йылувы, берекети хатын-
лардынъ колында. Олар авырыганда ювыклары адалайдылар, кишкей балалар 
кыйланадылар.  Биревге де куьш шетсиз-кырыйсыз коьп берилмейди, куьш 
аьдемнен тайса, савлык та таяды. Сога коьре хатынларды оькимет те, халк 
та, янындагы ювыклары да, оьскен балалары да аяп билмеге кереклер. 

«Тунгыш» деген повесть давдан сонъ тувган балалар акында. Оларда  ба-
лалык эм уьйкенлик аьжейип кепте катысып турган. Курсаклары аска тоймай, 
коьзлери шынты ойыншык коьрмей оьсселер де, олар юмсаклыгын, ис суьер-
лигин, ойнап билуьвин, намысланувын, билимге ымтылувын йоймаганлар.  

Айырым орынды Бийке Исхаковнадынъ «Шоьлдинъ ак кызы» деген ба-
лалар уьшин язылган пьесасы тутады. Ол Москвада айырым китаб болып 
1979 йыл баспаланган, сонъ туьрли балалар театрларына йиберилген. Бас деп 
оны Куьнтувар Сибирьдинъ Братск каласы 1980-нши йыл яслар театрында 
салган, сонъ пьеса салынган калалардынъ атлары СССР-дынъ туьрли ерле-
ринде расканлар. Не заты ман пьесага соьйтип йол ашылган экен? Маьнеси 
уьшин деп ойлайман.  Аьдемнинъ энъ таза ери – ол намыс. Онынъ туьси ак. 
Ак зат тез кирленетаганы белгили, сога коьре аьдемнинъ борышы – намыс-
ты таза саклав. Ама аьдемлер бара келе ийги яшав уьшин яман ислер этпеге 
ювырадылар. Пьесада ортакшылык этетаган айванлар аьдемлердинъ осал 
кылыкларына аьжепсинедилер. 

 Бийке Кулунчаковадынъ яратувшылык иси, боьтен де, прозасы Дагестан-
нынъ коьп миллетли адабиятына уьйкен пайда аькелген эм аькеледи.  Келеекте 
де янъы китаблерине шайыт болармыз, окып оьз ойымызды айтармыз! 

2003 йыл, Махачкала

МАГОМЕД  АХМЕДОВ,
 Дагыстан халк шаири

ДАНЪЫЛ   КЫЗЫНЫНЪ  ЙЫРЫ        
Ногай шоьлине кыдырып барган кайсы аьдем де ол ерлерди мутып бол-

майды. Боьтен де язлык шагы аьлемет ярасык! Неше туьрли шешекейлер 
ясыл оьленлерден бойларын созып, оьлшемсиз кенъ данъылды бийлеп, авады 
кайдай аьруьв ийислерге толтырадылар. Эректен шоьл сылув кызлардынъ 
коллары ман согылган калшага усай эди. Кай бир ерлерде сондай да коьп 
наьзик бойлы, кызыл юка катеби баслы майталканлар, ойлайсынъ, аьдем колы 
ман бир себепке шашылган деп. Аьдем тувыл, табиат экен онынъ бавшысы. 
Сога коьре болар атаклы ювсаннынъ да сав йыл шоьлде солымай оьсип ту-
ратаганы. Неше шаирлер ога багыслап ятлавлар язганлар!

Оннан сонъ куслардынъ неше туьрлисин тек мунда коьрмеге болаяксынъ: 
карагусты, карлыгашты, бозторгайды, коькекти, коьгершинди, кара торгайды, 
савысканды, боьденеди, дувадакты, турнады эм баскаларын. Аьр бириси 
акында эртегилер, айтувлар, аьжейип хабарлар биледи экен шоьл аьдемле-
ри. Ногай данъылы – бурынгы йырлардынъ, бурынгы тарихтинъ, бурынгы 
аьдетлердинъ бай ери! 

Мине сосындай ерде ногай халктынъ айтылган язувшысы Бийке Кулун-
чакова оьскен. Данъылдынъ баьри де байлыгы онынъ канында эм юрегинде 
сакланады.

Бийке Дагыстан адабиятынынъ «Бир аьелинде» »Казбек» тавдай туьз 
данъылдан коьтерилип, тап «Бозторгайдай» шоьли акында йырлайды. Ол 
анълар узак ерлерге дейим эситиледилер, «Солай да болады», эгер соьзлер 
юректинъ ети тамырыннан шыксалар. Бийке халкында «Тунъгыш» орынды 
оьзининъ алал кыйыны ман алган, энди язувшы аьдемге бойсынмайтаган 
Заман ман, туьрли эпохалар ман «Тенъ болып соьйлейди», «Эсинъдеме, сен 
заман?» деди ХХ-ншы юзйыллыкты озгараганда, оны ман коьп куьнлерин 
эскерип. Яшавга кирген ХХ1- нши юзйыллыкка ол йигерли айтады: «Сен-
нен алдын болганман эм сеннен сонъ да болаякпан», неге десе «Ойларым» 
оьлмеге деп тувмаган». «Баьри зат та бойсынады заманга» деген ойды язув-
шы билгенге де, «Эки эпохадынъ шайыты» болмага алгасайды, коьргенин, 
эситкенин, анълаганын таза ниет пен язып, Заманнынъ сакланувына береди 
«Шоьлдинъ ак кызы».

Мен Бийке Кулунчаковадынъ яратувшылык исине тергев  берер уьшин, 
онынъ туьрли заманларда шыккан китаблерининъ атларын кулландым. Олар 
язувшыдынъ адабият бактысына, акыйкатлай да,  шынты баа бередилер. 

Бийке бас деп шаир, проза китаблеринде де онынъ шаирлик оьнери аян 
сезиледи. Сога коьре ол ятлавлар язбай болмаяк эди, неге десе талабы йырга 
бай шоьлде тувган:

Ойнай домбыра, ойнай,
Яйып сазды ян-якка.
Уйкы баскан дуныя
Аста-аста уяна.
Коьптен бери мундай саз
Эситпеген инсанлар.
Карлы кыста бирден яз
Тап келгендей болалар.

          
Бу ятлавда автор халкына шынты тарих кайтып келгени, алдар соьзлер 

биткени акында суьйинип айтады. Эгер шаирдинъ колязбаларында шынты 
сезимлер бар болса, ол окыганлардынъ эсинде калады:

«Аьр-бир аьдем яшавы
Манълайына язылган»,- 
Деп уьйкенлер айтканы
Балалай эсте калган.
Аьше неге юрегим
Соны аьл де билмейди?
Куьрсинеди, куьеди,
Яшав йолын излейди,-

дейди Бийке «Уйклай дуныя, уйклайды» деген ятлавында. Шаирдинъ 
юреги, коьп затты балалай эсте сакласа да, кертиликти, дурыслыкты оьзи 
излеп тапкысы келеди. 

2.
Янъыларда Б.Кулунчаковадынъ «Свидетели двух эпох» деген публицис-

тика китаби орысша шыкты. Мине не деп язады автор онда: «Инсан уьшин 
оьз алдына кайдай бай планета берилген. Коьримли дуныя туьзсин, маьнели 
яшав курсын деп. Аьдем болса берилген байлыкты тек тонап уьйренди, Ку-
дайдынъ ниетин эсине де алмайды.

Ер юзинде болса яманлык пан яхшылыктынъ куьреси куьнде де юрип 
турады. Бу давда инсан акылын да, юрегин де савыт-ярак этип, коьримли 
ярык дуныя уьшин айкаспага керек эди. Ама ол акылын тек оьз пайдасына 
кулланады».

Заманга да, инсанга да автор оьз китабинде ашык баа береди. Аьлиги яшав-
дынъ кыйсык ерлери коьп, сога коьре язувшы оларды аямай суьвретлейди, 
дурыс яваплар излейди, йигерли ойлар айтады. Китабке кирген эсселердинъ, 
статьялардынъ атлары да коьп затты анълатадылар: «Язувшы эм Заман», 
«Бизим дослар эм душпанлар», «Яханнем эм еннет», «Оьсиет – яваплы ис», 

«Дагестаннынъ артында баска Дагестан йок», «Не уьшин биз бу дуныяга 
келгенмиз?» эм баскалары. 

Автордынъ ойына коьре, уьндемей шеттен карап турганлар да куьнали. 
Олар уьшин ким дуныяды коьримли этпеге керек? Тек бир авады ютып яша-
салар да, сол  ава уьшин де борышты тоьлемеге туьсеек. 

Б.Кулунчакова кайсы шыгармасында да юрекке, акылга кыйын Заманды, 
ол беретаган сынавларды тешкерип, ян-ягыннан карап суьвретлейди. Сога 
коьре болар публицистикага да маьне беретаганы, соьздинъ шынты баасын 
анълайтаганы. «Свидетели двух эпох» деген китабинде автор булай деп язады: 
«Летописшилердинъ, язувшылардынъ, тарихши аьлимлердинъ кыйыны ман 
тувылма биз бурынгы халклардынъ, оькиметлердинъ, патшалардынъ яшав-
ларын, неше каты согыслардынъ коьринислерин буьгуьн билетаганымыз? 
Кайдай куьши бар Соьздинъ! Соьз неше юзйыллыклардан оьтип шыгады, янъ-
ыдан туваяк яшавларга сакланады. Биревге бойсынмайтаган Заман тек Соьзге 
бойсынады, керек Соьзлерди бир саьнеден бир саьнеге коьширеди…»

Бу ерде неге ди Бийкединъ доьртликлери эсиме туьсип кеттилер: 
  

               * * *
Эгер менсиз дуныя
Дайым яшаяк болса, 
Неге мени тувдырган,
Оьнер берип сыйлаган?

                * * *
Бердилер эки аяк пан сары шай:
Бири оьрнексиз, баскасы йылтырай.
Айдуьвленип ясалганы сыйлана,
Аьдемлер де соьйтип ярай инсанга.
   
                * * *
Неше юлдыз барын коькте билмеймиз,
Неше аьдем кыйланады, коьрмеймиз, 
Неше йыллар анъламаймыз суьйимди,
Баьрин билсек, суьерме эдик яшавды?
  
                 * * *
Оьз куьшине сенмеге
Куьшлилер бек суьеди.
Акыйкаты туьлкиге,
Белгилидей, куьледи.
     
                * * *
Иссиде де, аязда да
Йол аламан бийик тавга,
Коькке еткен бар болса да, 
Оьз дережем керек мага, -

деген соьзлерде автордынъ адабият яшавынынъ бас маьнеси коьринеди. 
Язувшы оьз сокпагы ман, оьз кыйыны ман оьзи сайлаган бийик тавга мин-
меге суьеди, ога баскалардынъ дережеси керек тувыл. «Коькке еткенлер бар» 
деп кай бир аьдемлер куьншиликке йол берип, ая-куье боладылар, ойланып 
та карамайдылар, кайдай кыйын ога себеп болганын. Булай зат адабияттан 
баска ислерде де тез расады.

Мен ойлайман, Бийке Кулунчакова акылына, сулыбына коьре бийик тавына 
коьпте минген эм адабиятка керек маьнели соьзлерди тавып болады. «Сви-
детели двух эпох» деген китабин тагы да актарып карайык: «Соьз тувылма,- 
дейди язувшы,- бир заман оькирген куьшли оькиметлердинъ шанъга, куьлге 
айланган ерлериннен Атилладынъ, Александр Македонскийдинъ, Юлий 
Цезардинъ, Чингизханнынъ эм баскалардынъ атларын шыгарып, заманнан 
заманга коьширетаганы? Соьз тувылма, Кудайдынъ энъ баалы савгасы деп, 
пайхамбарларга эм оьнерли шаирлерге берилгени? Эске алайык Гомерди, 
Эсхилди, Шекспирди, Омар Хаямды, Байронды, Пушкинди, Гогольди эм 
баскаларды. Омар Хаямнынъ бир доьртлигин сама ятлап билмеге, 

Пушкиннинъ поэзиясын кайтадан актармага, Гогольдинъ язув усталыгына 
аьжепсинмеге ким суьймейди? Олардынъ соьзлери бизим планета ман бир-
ге яшайдылар, эскиден янъы заманга мутылмай коьшедилер. Ол соьзлерди 
юреклериннен ушкындай этип шыгарган авторлар бу дуныядан коьпте кет-
кенлер, тек олардынъ кыйыны дайымга калган».  

       Язувшы оьктем эм пайдалы ис пен каьр шеккенге, аьр бир соьзи уь-
шин явап тутады. Аз болса савлыгын да, кыска оьмирин де адабиятка курман 
этеди. Ногай халктынъ айтылган кызынынъ яратувшылык исин, Дагыстан эм 
Россия адабиятына коскан оьнерин, узак йол юрип минген дережели бийигин 
коьргендей, анълагандай болдым. 

2011йыл,  Махачкала

МАГОМЕД – РАСУЛ,
Дагыстан халк язувшысы

АНАМ   МАГА   АЙТА   ЭДИ

Хатын болсын, эркек болсын, аьр аьдемнинъ бу дуныяда тек оьзине байыр 
йолы бар. Сол йолга оны кысмети аькеле эди. 

Ногай халктынъ белгили кызы Бийке Кулунчакова да оьз бактысына йол 
салып барады. Тек онынъ яшавында, баскаларга караганда, борышлар айлак 
коьп: ол балаларын оьстирмеге эм  тербияламага керек, ас аспага, уьйин 
йыймага, конак аткармага, оькимет исине юрмеге, халк аьдетлерин, тарихин, 
соьз байлыгын билмеге, китаблер язбага, оларды баспаламага, ямагат яшавда 
катнаспага керек болады. Ол аз болса, Бийке Кавказ аьдетлерининъ йосыклары 
ман бала шактан алып тербияланган. Биз бетте хатынлар ювыкларын, халкын, 
аьелин оьзлериннен артык коьрип, оларга сый-оьрмет берип яшайдылар. 

Бирев де бизим хатынларды ондай касиетке зорламаган, олар оьз разы-
лыгы ман аьруьв аьдетлерди саклаганлар. Тек Совет эли туьзилип баслаганда, 
юзйыллап беркиген халк аьдетлерин  янъы оькимет эски деп яшавдан тай-
дырмага шалысты. Эркеклер мен хатынларды тенъ деп закон шыгарган эди. 
Олай демек, хатынлар эндиги, эркеклердей болып, сав куьн колхозда, заводта 
яде баскалай бир ерде ислемеге керек эдилер. Кайтип кишкей балалар анасыз 
эртенънен кешке дейим турмага болаягын бирев де ойламады. Халк аьдетлери, 
йырлары, авылдаслардынъ катнасувлары – коьп пайдалы затлар мутылмага 
аьзир эдилер. Сосы зыянлыкты Бийке Кулунчакова балалай коьрген, оьскенде, 
коьп затты анълаганда, оьз ойларын «Тунгыш», «Тенъ болганда соьйлермиз» 
деген  повестьлерде эм «Анам мага айта эди» деген ятлавда билдиреди. Мен 
соьзимди Бийкединъ ятлавы бойынша бардырмага суьемен.   

Анам мага айта эди:
«Кыскаяклы кысмети
Алла берген борышы
Бас деп аьел курувы.
Сога коьре сени мен
Бала шактан уьйретип,
Аьр-бир исти коьрсетип,
Шынты хатын этермен.
Туьрли аслар асарсынъ,

Конакларды сыйларсынъ.
Арысанъ да билдирме,
Эркек бойын кемитпе.
……………………………
Куьевинъди сен ая,
Керек ерде коршала.
Уьйде болган урсысынъ
Капы озып шыкпасын.

Коьресизбе, анасы кызын кайтип аьел курувга аьзирлейди: баьри ягын да 
ойлайды яшавдынъ. Бириншилей, яс хатын уьй йыйып, ас асып, конак атка-
рып билмеге керек, эркегин де, оьстирген анасын да уятка калдырмас уьшин. 
Экиншилей, уьйде болатаган аьри-бери соьз капыдан озбага ярамайды,  неге 
десе уьй наьсибин саклап билуьв - уьйкен борыш. Бу маслагатты беретаган 
анада савлай халктынъ тербия сулыбы бар десек оьтирик болмаяк. Мине тагы 
да ана не деп айтады:

Баллар тавып оьстирсенъ,
Картайганда юбаныш.
Халк аьдетин уьйретсенъ,
Толтырарсынъ бас борыш.
……………………………….
Авылдас пан арага
Дослык керек ортага.
Аданастай конъсылар
Кыйынлыкта табылар…»

       
 Анадынъ сосы тербиясы ман оьскен яс хатын кайтип аьел курады, кайдай 

сезимлер мен яшайды? Энди автор яс хатыннынъ бактысын коьрсетеди:

Эгер яшав хатынды,
Тенълестирип эркекке,
Оьз аьелин саклавды
Салса онынъ ийнине,
Танъ ман уьйден кетпеге
Амалсыз ол болады.
Эки бала сол аьлге
Уьйренмеге карайды.

        
Совет элинде хатынлар ман эркеклердинъ тапкан акшалары бирдей бол-

ганга, аьелге тек атадынъ кыйын акы етпей эди. Сога коьре балалардынъ 
анасы да иске юрмеге шалыскан. Экиншилей, картлыгы келмеген хатынларды 
оькимет уьйде олтыртпайтаган эди. 

Коьп балалар таппага
Бир хатын да суьймейди,
Экевди де коьп дейди.
Куллыктан эм шереттен

Таза арып безгеннен,
Конак тувыл аьелге
Ас аспага эрине. 
…………………………….
Авылдас пан арада
Тепшек салып ортага 
Язар экен коьнъилди, 
Тек босамай заманы. 

Бу соьзлер шынты яшавды суьвретлейдилер. Бийке Кулунчакова касиети 
бойынша оьзи де туврашыл аьдем, оьтирикке бел бермейди. Ама дурыс соь-
злерди де ойлап, шегип айтады, лап деп кисидинъ бетине урмайды. «Хатер» 
деген маьнеди кулланып билуьвге ийги тербия да, акыл да керек. Мине бу 
ятлавдынъ ызында автор каты соьйлемей, юмсак селекелев этеди:

Эркеклер мен тенъ болув
Кайдай аьруьв, кайдай сый!
Оьз басынъа оьзинъ бий,
Керек тувыл таянув!

          
Эгер куьеви бар хатын оьзин айлак эркин юритсе, оьз басына оьзи патша 

болса, элбетте, онынъ аьели бузылады  яде уьйден наьсип кашады. Сога коьре 
де автор, мундай аьллерге разы болмай, сорав береди:

Тек неге ди кешеде     
Улый юрек ашытып.
Не зат керек кысметке,
Не зат куьте кыйналып?

Бийке Кулунчакова бек маьнели соравды ортага ашык салады. Совет эли 
янъы куралып турганда, эркеклер мен тенъ болув деген закон хатынларга 
пайдалыгын да коьрсеткен. Хатынлар окып баслаганлар, кай бир авыр аь-
детлерден босанганлар, оьзлерин яклап уьйренгенлер. Сонынъ уьшин де бу 
тенъликтинъ сыйы болган. Ама яшав онынъ зыянын да аямай коьрсетеди. 
Мен айтып озганлай, балалар етимдей анасыз оьседилер, кешке дейим уьй-
де ас асылмайды, аталардынъ соьзи аьелде юрмейди, ислейтаган хатынлар 
юмсак касиетти йойып, оьзлерин каты юритедилер. Автордынъ «Не зат керек 
кысметке, не зат куьте кыйналып?» деген соравына явап бермеге суьемен. 

Заман бир еринде токтамаганга, яшав да туьрленип турады. Кай бир за-
конлар эскиредилер, кайтадан каралмага керегин билдиредилер. Ама оны 
тешкерип караяк эм янъыртаяк оькимет  вакиллери, анъламагандай, уьндемей 
турадылар. Мине аьли де Ватанымызда уьйкен туьрленислер юрип турылар. 
Бир заман кувылган капитализм оьз орынын кайтарып алмага суьеди, социа-
лизм юриткен куллыклар энди дурыс тувыл деп саналадылар. Сосы шав-шувда 
бирев де хатынлардынъ аьлин эслемейди. Ислеп уьйренген кыскаяклыларга 
элимиздинъ базарлары толып калды. Энди олар савда куллыгын юритедилер, 
сога коьре толы ящикти де, мешокты да коьтередилер, аязда, иссиде тоьбеси 
ябылмаган базарда сав куьн турадылар. Неше туьрли мараз оларга ябысады, 

сатув  иси осал юрсе, юреклери тарланады. Балалар уьйде ялгыз экенин олар 
мутпайдылар, куьн босына кетсе, яшавларына оьпкелейдилер. 

Бийке бу затларды, оьзи де хатын болганга, аьруьв анълайды. Онынъ 
бактысы булардан да авыр, неге десе эки кысметти бирге оьтеди. Аьелине, 
оькимет исине коьп маьне берсе, язув куллыгы артта калады. Кудай берген 
талап та ойын тувыл, оны яваплы кепте юритпеге керек. Арада баскалар 
шыгарган китаблерди де окымага туьседи. Кайтип кыйналса да, уьлгирмеге 
борышлы, сога коьре коьп язувшылар кешелеп ислейдилер.  

Яшав неше сынавлар берсе де, Бийке Кулунчакова шагынып олтырмайды, 
кене де баскалардынъ коьнъилин коьтермеге куьш табады. Язувшы хатын 
Махачкалада адабият уьшин яшайтаганын, халкынынъ, республикасынынъ 
эм элининъ сыйын коьтеруьвде оьз пайын коспага шалысатаганын анълайды. 
Сол анълавы яратувшылык исин маьнели этеди. Онынъ талабына, ис суь-
ерлигине Дагыстан республикасы коьп йыллардан бери йогары баа береди, 
язувшы коьп баргылардынъ иеси. 

Соьзимди битире келип Ногай шоьлининъ сыйлы кызы Бийке Кулунчако-
вага тагы да коьп етимислер, янъы китаблер, канатлы бийик ойлар йорамага 
суьемен! 

       1994 йыл, Махачкала 

ШАХИДАТ  КУРМАНГУЛОВА,
филология илмилерининъ кандидаты

КИТАБЛЕР  АКЫНДА  ОЙЛАРЫМ

Бийке Кулунчакова белгили Дагыстан язувшысы эм шайдеси. Ол оьзининъ 
ногай  адабиятына номай косым этеди. Аьлиги заманда  онынъ асарлары коьп 
санлы окувшыларга белгили. Олар заманга келисли болып язылган. Соннан 
себеп онынъ язганлары алтын оювлардай болып, миллетлигин билдирип, 
онынъ келисли оьнершилиги мен безекленеди, тувган халкынынъ бай авыз-
лама  яратувшылыгынынъ саьвлеси мен яркырайды.  

Б.Кулунчакова оьзининъ язганларын бас деп ана тилинде язып, сонъ шыгар-
маларын орысшага коьширип, 20-дан артык китаблер баспалады. Солардынъ 
ишинде «Бир аьелде», «Казбек», «Бозторгай», «Тунгыш», «Солай да бола-
ды», «Эсинъдеме, сен заман», «Тень болганда соьйлермиз», «Ах, ойларым, 
ойларым», «Кувыршак», «Дуныя бойсынады заманга» деп аталганлары ногай 
тилинде шыкканлар. Коьрип турымыз, байтереги онъыслы экенин. Онынъ 
яратувшылык оьнери оьрленеди, ой-акылы теренъленеди, дуныяга карасы 
оьткирленеди, аьр шыгармасын ол юрегиннен оьткерип язады. 

Йогарыда айтылган китаблер орыс тилинде Москвада эм Махачкалада 
туьрли йыллар ишинде мынълаган тиражлар ман баспаланганлар эм сога 
коьре  онынъ окувшыларынынъ санлары коьбееди. Айтпага, «Степной жаво-
ронок» 30 мынъ, «Поговорим на равных» 50 мынъ, «Улица моего детства» 
100 мынъ санлар ман Москвада 80-нши йылларда шыгып, савлай элимизге 
яйылганлар. 

Неге Бийкединъ прозасына сондай ашык йол шыккан?  Менимше, Кулун-
чакова алдына салган темаларды тек сулыбы ман усташа язып калмай, юреги 
толган сезимлерин аямай кулланады. Ол геройлары ман бирге куванады, 
кайгырады, дослыкка ымтылады, суьйим отында янады. янъылыслар уьшин 
яваплык тутувга шакырады, инсаннынъ куллыкшы касиетин сыйлайды. Ав-
тордынъ китабке берген сезимлери элдинъ туьрли якларында яшайтаган кайсы 
окувшыдынъ да юрегине тиймей болмайды. Аьр аьдем оьзининъ бактысына 
усаган геройларды тапканда, аьжепсинеди, ойланады. Айтпага,  «Улица моего 
детства» деген повесть шыкканда, бир неше инсан (олap бири бирисиннен 
узак ерлерде турадылар) издательствога язып автордынъ адресин бермекти 
тилегенлер. Кай бирлери Бийкеге де хат йиберип, Айбийкединъ оьскен йыл-
ларын яз, сонъгы бактысын билмеге суьемиз деп билдиргенлер.

Бийке Кулунчаковадынъ асарлары ногай культурасынынъ алтын фондына 
киреди, оьзи болса ногай классиги. Онынъ 2007 йылда дуныя коьрген «Ку-
выршак» деген китабы айтылган соьзлерге шайыт болады. Бу йыйынтыкка 
хабарлар, эсселер эм макалалар киргенлер. Сосы китабтынъ ишиндеги ха-
барларды окып шыктым эм оьзиме коьпке дейим орын таппай, ким мен ойым 
ман боьлиспеге де билмей, тынышсыз юрдим. Онынъ маьнеси - хабарларда 
коьтерилетаган темалар яшавда дайым да расадылар, ол геройларды мен 

таныгандай боламан. Язылган затлар коьнъилимди бир ягыннан пашман этти-
лер (неге десе кай бир геройлардынъ касиетинде коьринетаган кемшиликлер 
дурыс), бир ягыннан автордынъ зейинлигине, темады теренъ шешуьвине, 
халктынъ яшавын ишиннен билуьвине ак юректен суьйинттилер. Онынъ 
«Балалар уьйдинъ артында» деген хабары согыстынъ бир шоьл авылына аь-
келген тоьбедей уьйкен кайгысын коьрсетеди. Окыганда юрегинъ сытылады, 
ашыйды, бас геройды сондай да аяйсынъ. Тогыз баладынъ атасы Ахмат, аьли 
де яс эркек, давдан яраланган сонъ кайтады. Айлак яслай уьйленсе де, Ахмат 
бири бирисиннен кишкей балаларын бек суьетаган эди. Хатыны окып-язып 
билмегенге, явапты солдатка уьйкен агасынынъ кызы йибереди, ама ызгы 
заманларда кызалак балалар акында тек эки соьз язады: «аврымайдылар, 
оьседилер». Шоьлде куьшли ашлык басланганын да ясыратаган болган. 
Калайына да юреги телезип авылга кирген эркек орамлардынъ бос экенин, 
бирем-сирем расатаган аьдемлер айлак арык эм осал юрисли экенлерин сезбей 
болмайды. Азбарына келгенде де бир бала да ювырып алдына шыкпай эди. 
Тоьрде яткан ак шашлы кыскаяклыды эркек яс сылув хатыны деп ойламай-
ды, ама сесин таныганда, юреги бузлагандай сувыйды. Акылдан яры болган 
Айпара куьлемсиреп: «Балалар уьйдинъ артында... Уйклайды, куватларым, 
уйклайды, Алла аяды оларды, алып кете койды»,- деп куьевине билдиреди. 
Ахмат шайкалып тыска шыгады эм алгасамай уьйдинъ артына карап юреди. 
Ер-ерде кишкей уьйимшиклер коьрине эдилер. Санаганша, олардынъ тогыз 
экенин бир каравы ман анълайды. Аьр тоьбешиктинъ кумын колы ман сыйпап, 
уьйдинъ алдына шыгады. Арбадай уьйкен кайгы басына анъсыздан тийип 
турганда да оьлмейтаганына эркек ашувланады. Атасы-анасы да оьлгенлер, 
ювыклары баска якларга шашырап кеткенлер, агасы да куьшли яраланып, 
госпитальде ян берипти. Айпара да бир-эки куьннен аьвлетлерининъ артын-
нан кетти. Сосындай авыр кыйынлыктан калайына да оьткен герой ызында 
тогыз етим балады оьстирип, аяк уьстине салады, оьзи де шоьлдинъ атаклы 
бас койшысы болады. Ахматтынъ куьшли таза юреги оны алал йолга шыгар-
ган, бурынгы баьтирлердей бактыдынъ катылыгын кылышы ман тувралап, 
аьдемшилигин, танълыгын саклап бажарган.

Мине «Папам кайда?» деген хабарда баска атадынъ келпети баскаша 
суьвретленеди. Енъил, завклы яшавды излейтаган эркек хатынын бес яслык 
кедеси мен таслап, уьйден кетеди. Бала атасын бек суьйгенге, оны аьр кеште 
де карайды, сагынады, ама папасы келмейди. Кишкей Алибек себебин бил-
мегенге, коьп затты балалык пан анъламаганга, кыйналады, уьйкенлерден 
коьмек излейди. Ога бирев де ярдам берип болмайды. Тез-тез йылайтаган 
анасы ызында тоьсектен турмай авырыйды, кеште садиктен балады авылдас 
хатын аькелетаган эди. Кеде болса атасы келер деп куьнде де куьтеди...

Бир йол Алибек, садиктен оьзи ялгыз кайтканда, анъсыздан атасын баска 
хатын ман коьреди. Олар куьлип хабарласадылар, ят хатын онынъ папасын 
колыннан ыслаган... Оьпкелеген бала йолга карап кашады эм маьшиннинъ 
астына туьседи. Сав болаякпа кеде яде оьлеекпе, автор айтпайды. Сосы авыр 
баьледи атасынынъ намысына юклейди.

Аьдемлердинъ касиетлери туьрли болганга, бир уьйде, бир авылда яша-
салар да бактылары эгиздей болмайдылар. Соьйтип, «Яслыкты эске алып» 
деген хабарда автор эки кыздынъ яшавы оьсе келе калай туьрленгенин 
коьрсетеди. Олар бир класста окып, интернаттынъ бир боьлмесинде турып, 

сонъында бир калада яшап, коьп йыллар кыймас болганлар. Айшат школадан 
алып окувга, билимге ымтылган, ямагат яшавдан да эрек турмаган, коьрмеге 
сылув болса да, кылыгы нызамлы эди. Онынъ кыймасы Барият окувдан тез 
арып, кыдырмага, кийинмеге, хабарласпага суьеди. Айшат болса йолдасын 
школадынъ яшавына карыстырмага, ойларын окувга ымтылдырмага шалы-
сатаган эди... Барият калада медучилищеди битиргенлей, Армия сырасында 
куллык этетаган яска куьевге шыгады эм оны ман узак якларга кетеди. Айшат 
институтта окып калады. Сонъ кыз да эрге шыгады, оьзи окыган школада 
ислейди, куллыгына теренъ маьне бергенге, сыйлы атлар алады, ислей турып, 
уьш балалы да болады, эркеги мен косылып янъы кенъ уьй де саладылар. 
Калайына да, яшавды Айшат оьз кыйыны ман, оьз колы ман туьзеди. Атаклы 
окытувшыды уьйкен школадынъ директоры этип беркиткенде, оны калага 
бир айлык окувга йибередилер. Аьне сонда Айшат шет элден коьшип келген 
кыймасы ман йолыгады. Барият эм келпети мен, эм кылыгы ман сондай да 
туьрленгенге, Айшат ынанып болмай эди. Кыймасы бир ерде де ислемейди, 
болса да байлыкты бек йыяды, алдынгы куьншилиги, енъиллиги алдыга 
шыгып, ислегенлерди мисетсинмей соьйлейди... Айшат кыймасын коьмип 
кайткандай, бек кайгырып кетеди.

Бу хабар Совет эли бар заманда язылган, ол йылларда оькиметке исле-
генлер акшага куьшли ийилмегенлер, куллыкта, коллективте сый, абырай 
казанмага шалысканлар. Баскаша ойлайтаганлар да болган, тек ондайлар 
аз эдилер, олар кыйын акы аз ерде ислемеге де суьймегенлер. Ол аьдемлер 
ясыртын савдегерлик юриткенге, оьзлерине оьзлери акша эткенге, оькимет-
тинъ тергевиннен коркып яшайтаган эдилер. Мине аьли олардынъ заманы 
тувган. Айшаттай окытувшылар, кайдай сыйлы атлары болса да, буьгуьнги 
школаларда кыйналып ислейдилер, тарланып яшайдылар...

Коьп туьрли теренъ ойларды ортага салып, оларга окувшылар ман бирге 
явап излеп, Кулунчакова аьдемлердинъ билимли эм танъ болганын суьеди. 
Дуныя коьргениннен бир талай заман озган болса да (30 йыллар артта язылган 
хабарлар), олар тек буьгуьн дуныяга энгендей сезиледилер. Яшав бир еринде 
токтамаса да, аьдемлер касиети картаймайды.

Мен бу макаламда боьтен де айырым соьзди уьйкен болмаган, ама маь-
неси мен йогары, тил ягыннан бай «Тунгыш» деген повесть акында айтпага 
суьемен. Балаларга деп язылган болса да, оны уьйкенлер окыса да рахатлык 
алар деп билемен. Ол 1983 йылда Махачкалада баспаланган. Коьп йыллар 
озса да, бу китаб оьз маьнесин йоймаган, ол аьдемнинъ эси. Ол эсти аьр адем 
сакламага керек деп билемен.

Ясы уьйкен аьдем бу повестьти окып шыкса, кавга заманды, йолдасларын, 
тувганларын, оькиниш кеткен аьдемлерин эске алмага амалы бар. Кавга 
темасы адабиятта эскирмейди эм эскиреек тувыл. Неге десе давга бармаган 
хатынлар да, балалар да, картлар да кан тоьгисли согыстынъ тез битуьвине, 
енъуьв Куьни келуьвине янларын, куьшлерин аямай ислегенлер. Юртларын 
таппай, илеслери кайда калганын билмеген аьеллер де коьп эдилер. Сол уьйкен 
темага Бийке Кулунчакова да эс этеди.

Оннан сонъ бу повесть халктынъ аьдетлерин саклав эм эдаплык акында 
демеге боламыз. Эдаплык темасы язувшыдынъ аьр бир асарында да  коьте-
риледи. Неге десенъ: «Баска халкларга коьре ногайлардынъ эдаплыклары 
коьпке куьшли, халкымыздынъ яс оьсперди тербиялав бойынша бай сулыбы 

оьмирлер мен келгенлер. Ясы уьйкенди сыйлав, конакбайлыкты коьрсетуьв, 
эр балада эрликти, кыз балада тандырдынъ йылувын саклавшыды терби-
ялав дегендей коьринислер меним язганларымнынъ оьзеги боладылар» 
(Б.Кулунчакова). Онынъ айтувы дурыс, «Тунгыш» деген шыгармада да бас 
орынды эдаплык темасы тутады. Сосында салынган  коьп соравларды  тийисли 
кепте  ызыннан-ызына  шеше барады...

Повесть автордынъ атыннан язылган. «Мен келдим, мен болдым, мен 
эттим... деп хабарласам да, ялгыз мен тувыл, согыстан сонъ авыр йылларда 
аска эм ойыншыкка тоймаган меним тенълерим, яслык коьрмеген ата-ана-
ларым, авылдасларым»,- дейди автор. Акыйкатлай да, бу повесть давдан 
сонъгы балалардынъ ымтылувлары, уьйкен аьдемлердей болып, кыйынлыкка 
тоьзгенлери, колларыннан келгенше аьеллерине ярдамласканлары, балалар 
болса да балалыктынъ завкын суьрмегенлер акында. Бу затлардынъ баьрисин 
де бир соьзбен айтканда - яшав акында.

«Тунгыш» книгадынъ сюжетине карасанъ - айлак та бек кыйын тувыл 
демеге болады. Ама теренине карасанъ - баладынъ коьзи мен, тоьгеректе 
болатаган туьрленислерге, белги беруьв. Ол затты коьп заман озган сонъ, 
артка бурылып карап, яшавда болган затты ашыктан ашык коьрсетпеге айлак 
кыйын эм ога, айтып озгандай, сулып та, усталык та керек. Ол затлар Бийке 
Кулунчаковада бар. Соннан себеп болартагы, бу повесть окувшыларды оьзине 
тартатаганы да, кызыксындыратаганы да.

Язувшы китабин бир неше баска (главы) боьлген эм аьр бирине келисли 
ат та берген. Айтпага, «Бизим аьел», «Ынжибийке», «Байырмыз, кызым, 
байырмыз», «Анамнынъ хабары», «Кырк тананъыз хайырлы болсын», «Мен 
кайтип школага бардым», «Туьрли туьсли карандашлар», «Абам куьевге 
бармага суьеди», «Кыйынлыкка да коьнмеге керек», «Меним атам - койшы», 
«Юрек йылытатаган орам». Аьр бирин алып карасанъ, айырым хабар, ама 
баьриси бирге толы суьвретти коьрсетеди.

Кавгадан сонъгы йылларда коьп аьеллер «киргендей тесик, ашкандай эсик 
йок» дегенлей шакта, бирлесип, тар болса да ынжынмай, бир аьел болып 
яшамага шалысканлар. Сондай аьеллердинъ бириси - Айбийкединъ ювы-
клары. Мине сол вакытты калай суъвретлейди автор. «Уьйде тек доьрт бала 
бар: энъ уьйкенлери мен, ети ясыма шыкканман, синълим Ынжыбийке, беске 
кеткен, аданасым Бегали - уьште, кишкей аданасым Кендали ярым ясында. 
Анамыздан - атамыздан баскалай бизим уьйде абамыз Сакинат (анамнынъ 
синълиси), нагашакам Янибек (анамыздынъ аданасы) эм онынъ яс хатыны 
Марипат турадылар» (3-4). Айбийкединъ анасы аданасларын етим уьйден 
согыс биткенлей йыйып алган экен. Аьел тарлыкта, етиспевликте яшаса да, 
татымлыкты, кардашлыкты йоймайды. Олар бир бирине куьш, сеним бере-
таган эдилер.

Айбийке ясы ман кишкей болса да, оьзине уьйкен яваплык тийгенин 
сезе эди. Анасына авырлык келтирмеек болып, бебелерин карамага, керек 
ерде тербияламага да шалысады. Ол болмаса анасы куллык этип бажармаяк, 
баьрисин де бала бавына орынластырмага ер йок эди. Аьне сол тунгышлык 
борышы Айбийкеде сав оьмиринде калады. 

Бас геройдынъ синълиси Ынжыбийке кылыгы ман баска. Ол авылдаслар-
дынъ яшавын коьрмеге, оларды эриклемеге, тенълери мен ойнамага, оьзине 
янъы кыймаслар излемеге, аьптесининъ тунгыш йолын куьнлемеге, уьйкен-
лер мен эриспеге суьетаган кызалак эди. Болса да тирилиги, яшавды суьйип 
билуьви онынъ бактысын кувнак этеди.

Айтып озбага тийисли, тап аьлиге дейим де, аьелдинъ кыйынлыгы да, 

тынышлыгы да анадынъ колында. Солай туьзилген яшав. Сосы повестьте де 
Ана темасы уьйкен орынды алады. Неге десе ана тандыр саклавшы, уьйдинъ 
берекети, йылувлыгы, онынъ юрек куьши уьйкен эм берк. Сонынъ уьшин 
Айбийкединъ аьели де халктынъ аьдетлерин, байрамларын, йырларын, так-
пакларын, динин, уьйдинъ берекетин анадынъ коьмеги мен йоймайды.

Аталар да балаларын тербиялав исте аз косым этпедилер. Олардынъ ис 
суьерлиги, кыйынлыкта йигерлиги, ишки мен эм баскалай пайдасыз затлар 
ман алданмавлары, бурынгы анъларды домбырада ойнап билуьвлери оьсип 
турган яс несилге кайдай аьруьв коьрим эди. Домбырада ойнав – оьнершилик 
деп саналган. Коьп ногайдынъ тоьринде ол йылларда домбыра илинип турган. 
Домбырады соккан аьдем оьзининъ эм уьйдегилердинъ коьнъилин коьтерген, 
ойларын айтпага амал тапкан. Уьйдинъ иеси де, кеш болса, домбыра согатаган 
эди. Сол сазлар балалай Айбийкединъ эсинде калган. Домбыра оьмирлерди 
байланыстырады, домбыра ногайлардынъ эси, оны мутып болама! «Яз ямгыр 
оьленнинъ шанъын ювгандай, домбыра анъы юрегимди, яшав кай бирде 
тувдыратаган, ашшы эм оьшли ойлардан тазалайды. Неге десе домбыра сазы 
тек анъ тувыл, домбра сазы- меним бала шагымнынъ энъ баалы ойлары»- деп 
куьезленеди автор (7).

Аьли болса аман да халктынъ коьп аьруьв аьдетлери йойылып бараятырлар, 
орыслар айткандай, элекеннен сув ман бирге балады да тоькпеймизбе экен! 
Сол ойды беркитер уьшин, язувшыдынъ юреги кыйналып, бала шагыннынъ 
эстелигин мутпайым деп, булай язганы: «Мен мутканман халк аьдетин дуныя 
асты-уьстине авдарылаягы барма? Соьйтип ойлаган аьдем халкына уьйкен 
зарарлык келтиреди, неге десе элдинъ коьрки, абырайы аьр инсаннынъ ко-
лында. Инсан оьз баласын тербиялайды, баласы оьз аьвлетин оьстиреди...».

Уьйкен аьелдинъ берекетин саклавшы Хадижат бала шактан коьп кыйын-
лыклар коьрген. Бас деп аталарын, бай аьдем болганга, янъы оькимет явга 
санайды, малын, йыйган баскалай байлыгын эм оьзин аькетедилер. Аталары 
сол куьнлерде ок оьлген. Яшавдынъ эбин таппаган аналары баска куьевге 
барады, оннан эки бала да табады. Ярлылыктан коркып, кыйын суьймес эркек 
буларды таслап кетеди. Болса да оьскен агасы эм Хадижат анасы ман уьш 
кишкей аданасларына тирев болып, колхозда ислеп, ашлыкты-яланъашлыкты 
енъедилер. Ама уьйкен кайгы- согыс баьрине де анъсыздан келеди.

Согыска кеткен агасы биринши йыл ок яс янын эли уьшин курман этеди. 
Онынъ оьлгенине бек каты кайгырып, аналары юрек мараз табады эм узак-
ламай дуныядан кешеди. Он алтыга толмаган Хадижат уьш бала ман шынты 
етимликтинъ казасын шеге эди. Малы йок, акшасы йок, ата-анасы йок кыз, 
шоьлде ашлык басланганда, аданасларын калага элтеп етим Уьйге береди. 
«Яшавым онъланса ок та аькетермен балаларды, узак ерлерге йиберменъизта-
гы», - деп етим Уьйдинъ директорына ялынады. Оьзи эрге шыгып, яс куьеви 
мен сол каладынъ туьбиндеги хуторда яшап баслайдылар. Ис тавып, бир аз 
онъланып турганда, аданасларын аькелмеге кетеди. Ама энъ кишкейлери, 5-6 
ясларында болган Динибек, директор йок заманда баскадынъ буйырыгы ман 
бир куьп балалар ман узак калага йибериледи. Кеде сол ерге етпеген, йолда 
поезд пен кетип бараганда йок болган яде оьлген.

Калайына да, табылмады. Бек кыйналды сол йылларда Хадижат, калган 
эки аданасын, оьзи бир хуторда куьеви мен ер казба уьйде яшаса да, алып 
кетти. Кене де эркеги кувмады, хатыны ман бирге оларды да, оьзининъ тувып  



��

баслаган балаларын да бир соьзсиз оьстирди. Бир уьй йок болар кавгадынъ 
кара юзи кирмеген. Неше аьел оьксизликтинъ зыкысын шеккен. Солды да, 
Хадижат та кайгысыннан кан кусып, кавгады наьлетлеп булай дейди: «Согыс 
нешевлердинъ йолларын авыстырды, нешевдинъ миллетин туьрлендирди, 
анасы ниетлеп салган атын йок этти... Динибек те бар болса ногай экенин  
билмей юргендир... Энди болды, писти - куьйди йок болды!» 

Тагы да бир зат коьнъилинъде калады сосы повестьти окысанъ. Ол киш-
кей Айбийкединъ, бебелерин карап арыса, тетеси яде энеси йок экенине 
кайгырувы. Аьеси болса, ога сол каьдер кыйын болмаяк эди. Оьзининъ бала 
сезими мен кызалак анълайды: тетей - уьйде баьрисиннинъ басын косатаган, 
уныкларын бек аявлайтаган эм суьетаган яс-уьйкен аьдем. 

Энди де бир затка эс эттиргимиз келеди. Айбийкединъ школага бараяк 
заманы. Кишкей болса да кызалак, школа билим береегин, язып, окып уьйрете-
егин эм яшавында уьйкен йолга салаягын биледи. Солай да болды. Окытувшы 
баладынъ яшавында уьйкен орынды алады. Автор биринши окытувшысын 
кайдай йылы соьзлер табып суьвретлейди. Школа оьз яшавы ман яшайтаган 
эди. Келген балалар да баьриси де бирдей тувыл эдилер. Автор кишкей окув-
шылардынъ касиетлерин бир аьлемет усташа язады, тек туьнегуьн олардынъ 
арасында олтыргандай, давдан сонъгы йылларды дурыс коьрсетеди. Айтпага, 
етиспевликтен себеп повестьтинъ бас геройы йолдасынынъ туьрли туьсли 
карандашларын урлап, Байрамбийке мен суьврет ясайды эм эткен эрши исине 
кыйналады, сонъ даяна алмай окытувшыга барып, дурысын айтады. Уьйкен 
болганда автор, баьриси де коьз алдына келип, сосы повестьти язбай болмаяк 
эди. Бийке Кулунчакова -   шынты художник.

Айбийке - шоьл баласы. Шоьлде ога таныс эм баалы аьр коьгелен, шо-
рылдап аккан артезиан сувы, йылга ишинде оьсетаган ясыл камыслары, шанъ 
баскан йоллары, май айда шоьлди бийлеп алатаган кызыл мак шешекейлери, 
язда писетаган аьлемет таьтли карамыклары, карбызлары, ийиси кокыган 
ювсанлары, кумды ыслайтаган эм шоьлди ясыл этетаган йылгынлары, ел мен 
базласып ювыратаган кавмаклары, авылынынъ куьнге куьйген аьдемлери... 
Кай бирисин айтасынъ!

Бике Кулунчаковага авыр балалык заманы, кишкей кызалактынъ суьлдери 
мен байланыслы уьйкен эс аьлиге дейим тынышлык бермейди. Ол эс тек 
Айбийкединъ бактысы ман байланыслы болып калмай, авылды, халкты, сав 
элди, давдан сонъгы авыр йылларды - савлай эпохады оьзине йыйып алган.

2010 йыл, Черкесск каласы   

ТАМАРА   ДЫШЕКОВА,
Россия язувшылар Союзынынъ агзасы

                  

«ЭКИ ШАКТЫНЪ ШААТЛАРЫ»

(Уьндирикте – янъы китаб)
«Кайсын аьдемнинъ де касиетинде эки туьрли сезимлер ерлеспеге болады: 

бирилери - ашык саьвлели, танъ кылыклы, экиншилери - аьдемди ишиннен 
кемиретаган, кайрак тастай акылын кайрайтаган кара ниетлиси. Бирерлерде 
ярык ойлар артык болганларын, баскалардынъ эрши, нас ойлары тыска  кал-
кып шыгатаганларын сезбеге кыйын тувыл. Табиат бизге намысты берген, 
касиеттинъ эне сол коьриниси бизим яшавымыздынъ бас тоьрешиси болмага 
тийисли деп. Бурынгы римлянлар кирли намыс кавыфсызлы болмайды, деп 
айтканлар. Ярык ойлы, ашык юрекли, алал болынъыз, калган баьри затларды 
да кудай сизге эне сол касиетинъиз уьшин савгалар», деп каратады соьзлерин 
замандасларына Дагыстаннынъ белгили ногай язувшысы Бийке Кулунчакова 
оьзининъ «Эки заманнынъ шаатлары» деген янъы шыккан китабинде. Кайдай 
тувра айтылган соьзлер! Кайсы аьдемди де Аллах бу дуныяга туьзуьвшенли 
болувга, заманнынъ ийги якка туьрленуьвине оьз косымын этпеге яратады.

Яшавында сондай атдемлер мен айкасувлы болып, Бийке олардынъ аьр 
кайсысы акында келбетлеп, атларын оьмирлендирмеге суьйип язган янъы 
китабин. Онынъ макалаларынынъ, эсселерининъ геройлары, акыйкатлайына 
да, эки заманнынъ  арасында яшап, болганынша дуныяда  яхшылык этуьвге 
шалысканлар. Олар оькиметлик туьзилислерди басшылаганлар, балалар 
окытканлар, суьвретлер ясаганлар, шайырлыктынъ дуныясы ман айкаскан-
лар.

Макалаларындагы, эсселериндеги, очерклериндеги аьдемлер язувшыга 
аявлы, юрегине ювык, баа, оьз халкларынынъ арасында сыйлары болган 
аьдемлер экенлерин анълайсынъ. Сол аьдемлердинъ яшавда туткан орынла-
рын, эл-ямагатшылыкка эткен пайдаларын коьрсетер уьшин язувшы кайдай 
аьлемет шеберли, келбетли соьзлер, тенълестируьвлер келтиреди. Ол язаятыр-
ган геройы уьшин  бети кызармаягын аьруьв биледи. Солды да, язувшы бу 
аьдемлердинъ дуныяларына йигерли киреди, ишки сырлары аркалы келбетти 
толылайына суьвретлемеге амал табады.

Сонысы ман биргесине Бийкединъ язганларында аьдемшилик дуныясы 
яратылганлы шешилмеген: «Аьдем бу дуныядан дайымлыкка тайып кете-

ек болса, Аллах оны не уьшин яраткан?», «Биз киммиз, Ер юзинде не зат 
этпеге шакырылганмыз?» деген соравларга явап табар уьшин, оьзининъ 
терен философиялык ойлары ман боьлиспеге шакырады. Язувшы кебинде 
оны «Аьдемде не уьшин сол кадер огырсызлык бар, не уьшин аьдемлер тек 
яхшылыкка кылынып калмай, яманлык этуьвге барадылар?» деген сорав 
тынышсызландырады.

Эм сол соравларга явапларды язувшы сыйлы китабплерден: Кураннан, 
Библиядан таппага шалысады. «Баьри динлерде айтылганынша бизди ду-
ныяга яраткан Кудайымыз оьзи куьнасиз, а аьдемди ол куьнали болувдан 
саклаялмаган. Инсаннынъ касиетиндеги огырсыз нышанлардан себеп, аьдем 
табиатынынъ бирлиги эм алаллыгы бузылады. «Аьдемнинъ касиетининъ 
эрши нышанларынынъ бириси – яхшылык эткенди билмев, хайырсызлык. 
Сол касиетти аьдемде оьзин-оьзи куьшли суьюви  тувдырады», деп язады 
Б.Кулунчакова яшавда сынаган коьринислерине таянып.

Китаб орыс тилинде шыккан. Онынъ «Яратувшылык портретлери» деген 
кесегининъ энь алдында  Эдиге акында тарыйхлык ойларды оьзлестируьви 
баспаланган. «Басында ок айтып озайым, бу тарих портретти илми куллык 
кебинде тувыл, атаклы Эдигединъ инсанлыгын, атаклы аьскер басшысы 
эм онынъ оькимети эки заманнынъ арасында болган авыр шактынъ акын-
да яратувшылыклы оьзлестируьвимди язбага суьйдим. Мен сол узактагы 
йыллардынъ тарих коьринислерин янъыдан карастырайым деген мыратты 
салмаганман, керисине, сол заманлардагы летописшилердинъ, тыс эллерден 
кыдырып келген язувшылардынъ эм туьрли йыллардагы тарихшилердинъ 
язганларын еткермеге шалысаман. Бирерде мен Эдигеди, тарихшилерден 
эсе артык анълайман (ким биледи каннынъ шакырувы болса ярайды). Мени 
мен Эдигединъ  арасындагы узаклык – 700 йыл. Тоьгерегимиздеги Дер дуныя 
уьшин ол коьп заман да тувыл. Кене де тергевши аьлимлердинъ ойлары бир 
– Эдигеди ногайлар бурыннан алып оьзлерининъ ата-бабасы  деп санаганлар. 
Босына тувыл, Эдиге ногай тукымынынъ негизин салган, ногайларды оькимет 
басшылавда Чингиз ханнынъ увыллары ман тенълеген», дегенди окыймыз 
Кулунчаковадынъ язганында. Ол оьзи айтканынша, бу макалады язганында 
тарихшилердинъ илмилик ислерине таянады, олардынъ атларын келтиреди. 
Эм ногайдынъ атаклы улы Эдиге акында язувшыдынъ баспалаган макаласы, 
соьзсиз де, окувшыдынъ кызыксынувын тувдыраяк: енъил тил мен, ыйнан-
дырувшы коьринислер келтирилип язылган портрет.   Китабке язувшыдынъ 
оьз замандаслары акында язган очерклери де киргенлер. Солардынъ бириси 
– Дагыстаннынъ Бабаюрт ногайларыннан окытувшы эм суьвретши Шагитбек 
Казбеков. Кишкейиннен суьвретлевге  аваслыгы болган Казбек Дагпединс-
титутынынъ суьвретлев-графикалык факультетин  де кутарган. Институтты 
кызыл диплом ман битирип, Шагитбек Избербаш каласындагы педучилищеге 
ислемеге келеди. Ол окытувшы эм суьвретши болув деген мырадына етти. 
Аллах бу яс аьдемнинъ янына бир ок заманда эки зегенликти салган эм оны 
яшавда оьз орынын тувра анъламага кыстаган.

Педучилищеде куллык эткен йылларында Казбеков сол акыйкатлыкты 
оьзлестирип билди. Солды да 1986 йылда суьвретши-окытувшы «Россиядынъ 
халк ярыкландырувынынъ отличниги» деген оьрметке тийисли болады. А 
1999 йылда Шагитбекке «Дагестаннынъ сыйлы окытувшысы» деген ат бери-
леди. 2001 йылда ол «Алтын лашын» деген конкурстынъ лауреаты болады. 

Казбековтынъ «Шык», «Оьзен», «Йырлайтаган йылга», «Тавларга», «Данъыл 
шешекейлери», «Бурынгы Кахиб» деген эм баска коьплеген суьвретлерине 
онынъ туьрли выставкаларын йоклайтаганлар йогары белгиди бергенлер. 
Суьвретши куьшли ногай басшылары Эдигединъ эм Ногай мырзадынъ, 
йигерли эм акыллы Нурсултаннынъ, Суьйимбийкединъ суьвретлерининъ 
уьстинде ислевин битирген.

Шагитбек яратувшылыктынъ толкынында ялдаса да, акыйкатлыктан 
таймайды. Ол кырал калай яшайтаганын, яс-явка кайдай анъда тербиялана-
таганын коьреди. «Ойланылмаган реформалар тербиялав исин йокка эсап 
этедилер, -  деп оькинишлик пен белгилейди окытувшы. - Кенем де яс-явка-
дынъ эртенгиси уьшин янлары авырганлар заманнынъ кайдай кыйтыкларына 
да берилмейдилер».     

Аьлемет суьюв сезимлери мен язган Бийке Канглы авылыннан Ногай шоь-
линде оьзлерининъ экинши тувган юртларын тапкан Алиевлер акында «Ол 
суьювден токылган» деген очеркин. Очерктинъ бас геройы, Алиевлердинъ 
уьйкен увылы Асанбий, школадан алып йырламага бек авас болган, медин-
ститутты кутарса да, йыр онынъ экинши бактысы болып, янында юрген. 
Асанбий йырлаганда, тынълавшылар  коьзясларын ыслаялмаганлар. Коьп 
белгили композиторлар, шаирлер онынъ шынты дослары эдилер. Бара-тура 
яс аьдемнинъ аты баьри де ногайларга, кайсы ерде олар яшаса да, танылды. 
Оькинишке, йырав эм врач, аьелин суьетаган ул картлык шагына етеялмады. 
Асанбийдинъ яшавдан таювы тек тувганлары уьшин тувыл, савлай ногай хал-
кына авыр йойым болды. Ярасыклы давазды, аьдемлер мен айкасув, досласув, 
суьюв касиетлерин Аллах Асанбийге кызганмай берген эди. 

Бийке Кулунчакова окувшыды сондай аьдемлер мен айкастыра келип, 
китабин окыган бавырдасларына заманнынъ уьстинликлерине тувра белги 
беруьвге, туьзилген аьллерди акыйкатлы анълавга шакырады. Язувшыдынъ 
сондай туспарлы ойлары Расул Гамзатов акында да, Кадрия акында да, Фазу 
Алиевага эм тагы да бир кесек белгили аьдемлерге багысланган очерклеринде 
де, эсселеринде де сезиледилер.

Коьп затка уьйрететаган, яшавдынъ баалыкларына белги берип билуьвге 
шакыратаган, аьдемнинъ дуныясында энь уьйкен, энь балы байлык – дослык 
деген анъламды синъдиретаган китаб. Ол акыйкатлыкларды окувшы «Эки 
заманнынъ шаатлары» деген китабти колына алып окыса табаяк.

Бийкединъ кол астыннан энди де сондай терен ойлы, бай иштеликли ки-
таблер шыкканларын суьемиз.

2011йыл, Черкесск каласы

ФАРИДА  СИДАХМЕТОВА,
 Россия язувшылар Союзынынъ азгасы

ЯЗУВШЫДЫНЪ  МЕРЕКЕСИ 
Эртеден белгили, язувшы – оьзи яшаган заманнынъ, оькимет аьрекетлиги-

нинъ, аьдемлер ойларынынъ бияласы. Аьр язувшы да оьз карасын бу яшавга 
оьзинше кеплеп – биревлер бизим яшавды бир затлар ман тенълестирип, баска-
лары – Эзоптынъ тили мен, уьшиншилери болса – суьвретти эш бир туьрлен-
дирмей, бияладагындай коьрсетедилер. Ногай адабиятында язувшылар – кара 
соьз бен терен маьнели асарлар язатаганлар коьп тувыллар – эм олардынъ 
аьр кайсысынынъ да оьз орыны, оьз йолы, оьз язув аьллери бар. Дагыстан 
Республикасынынъ халк язувшысы Бийке Кулунчакова бизим адабиятта совет 
йылларынынъ басыннан алып буьгуьнги вакытка дейим ногай хатын-кыздынъ 
келпети, касиети, онынъ яшавга карасы кайтип туьрленгенин, оьрленгенин 
яде тоьменлегенин уста психологтай, терен ашып билген оьнерши.

«Хатынлардынъ прозасы» деген дуныялык адабият боьлиги бар, эм сосы 
орында Бийке Кулунчакова йогары дережели уста деп, коспай айтпага болаяк. 
Эгер совет ногай адабиятында Суюн Капаев ногай халктынъ яшавын тувра 
коьрсеткен язувшы болса, Бийке Кулунчакова сол халктынъ энъ де баалысы 
– аналардынъ, аьптелердинъ, кызлардынъ аьлемет ишки дуныясын, эш бир 
затын ясырмай яде ыспайламай, бизим уьйкен совет оькиметининъ, соьле 
Россиядынъ окувшысына еткерип билген язувшы.

Куьнделик яшавдынъ авырлыгын да, ярасыклыгын да оьз асарларында 
Бийке Исхаковна бир- неше соьз бен, кыска шувмак пан суьвретлеп биледи. 
Онынъ китаблеринде табиат коьринислери сийрек расадылар, кыска, ама 
тувра соьз бен ол заманнынъ кесегин яде аьдемнинъ юрегинде болган затлар-
ды ашыклайды. Кеспили тил мен айткан заманда, Бийке Кулунчаковадынъ 
асарлары бойынша кино сокпага енъил болар эди, неге десе диалоглар онда 
бек йогары маьнеди тутадылар. Сонынъ уьшин де болар, онынъ кишкей 
«Белая дочь степей»  деп аталган пьесасы туьрли театрлардынъ сахнасында 
салынып, кенъ кыралдынъ каравшыларына тек белгили болып калмай, оны 
суьйип караганлар.

Белгили ногай критик, адабият тергевши Шайдат Курмангулова Бийке 
Кулунчаковадынъ оьнершилиги акында бек толы маьнели макалалар язган. 
Сонъгы макаласында ол булай язады: «Кулунчакова алдына салган темаларды 

тек сулыбы ман усташа язып калмай, юреги толган сезимлерин аямай кул-
ланады. Ол геройлар ман бирге куванады, кайгырады, дослыкка ымтылады, 
суьйим отында янады, янъылыслар уьшин яваплык тутувга шакырады, инсан-
нынъ куллыкшы касиетин сыйлайды. Автордынъ китабке берген сезимлери 
элдинъ туьрли ерлеринде яшайтаган кайсы окувшыдынъ да юрегине тиймей 
болмайды».

Мен болсам – Бийкединъ бу оьнершилик йолында синълиси болганымнан 
себеп, онынъ асарларын окыганда тувган ойларымды айткым келеди. Уь-
шинин айтканда, Бийке Кулунчаковадынъ асарлары Суюн Капаев пен бирге 
– мен ногай тилинде окыган энъ биринши асарлар. Ол заманда мен ногай 
тилде язарман деген аьле ойым да йок эди, ама Бийкединъ «Бозторгай» деген 
китабин, коьп затларды ол заманда анъламасам да, «сосынынъ ызы не болган 
экен?» - деп ойланып юретаган эдим. Сол заманнан алып, язувшыды оьзим 
танымасам да, онынъ оьнершилиги мени оьзине тартып турды. Оннан сонъгы 
йылларда «Тенъ болганда соьйлермиз», «Тунгыш» деген китаблерди окып, 
мен Бийке Кулунчакова ногай хатыннынъ бактысын ашыклап язып билген, 
терен ойлы, акылбалык язувшы экенин сездим. Озган оьмирдинъ токсаныншы 
йылларында автор ман ювык таныскан вакытта, ол зат мага тагы да оьткир 
болып коьринди.

Бийке Кулунчакова – шынты ногай бийкеси, буьгуьнги заманда ол яшав-
дынъ иеси. Ама ол – оьнершилигининъ кара кулы. Оькинишке, бизим заман 
бизге, оьнершилик пен бактыларын байланыстырган аьдемлерге, тек сол 
дуныямызга коьмилип, оьнершиликтен баска бир зат та этпей турган амалды 
бермейди. Оьмири бойы Бийке де, Келдихан да, Салимет Майлыбаева да, мен 
де язувшылыктан, шайырлыктан оьзге болган, колымызга бир туьйир акша 
ыслаткан куллыкка юрмеге авара боламыз. Журналистика болсын, окытув-
шылык болсын, баспа болсын – ол куьнделик куллык бизге бас коьтерип, 
«Ах, мен шайыр ман, колымды сувык сувга тыкпайман», - деп оьктемсип 
айткандай амал туьздирмейди. Бийке Кулунчакова да куьн сайын куллыкка 
да юрип, ялгыз оьзи эки улын да оьстирип, ногай хатыннынъ енъил болмаган 
бактысын оьз бактысында сынаган. Сонынъ уьшин онынъ геройларына биз 
ыйнанамыз, олардынъ ашык сыпатларында эш бир ойланып шыгарган, яшав-
да болмаган сызык йок. Бала болсын, яс кыз болсын, аьелли хатын болсын 
– Бийке Кулунчаковадынъ коьрсеткен аьдемлери – бу заманнынъ аьвлетлери 
– туьз йол ман юргенлер де, кестиксизлер де – оларды биз конъысымыздынъ, 
ис йолдасымыздынъ, кыймасымыздынъ келбетинде коьрмеге боламыз. Олар 
баьриси де – бактыдынъ куллары. Ама биревлер куьнделиктинъ ювенине 
бойсынмай, оьз йолларына, юлкынып, шыгадылар, баскалары болса – сол 
уьйренгиш йоллары ман оьмири бойы эш бир кайгырмай да юредилер.

Бийке Кулунчакова – оьнершиликтинъ де, заманнынъ да иеси болган сосы 
45 йыллык язувшылык йолында. 

Туьнегуьнлерде, Черкесск каласына келгенде ногай телекоьрсетуьвге оны 
ман йолыгысты язган заманда, мен бир зат акында аьжейип этип, тынъладым. 
«Тыншаювга шыкканда, - дейди Бийке Исхаковна, - заман бир ерде турмай-
ды, мерекелер оьтедилер, яшамага керек, акша етпейди. Сол заманда мен 
бизим республика басшыларына бардым эм мага куллык керек деген ойды 
айттым. «Кайдай куллык суьесинъ?», - деп сораганларында: «Мага журнал 
ашынъыз,- дедим, - баска халкларда бар ондай журналлар, ногайларда йок». 

Бир кесек заманнан сонъ «Байтерек» журналы  шыгып баслады. Кайдай 
уьйкен басынынъ сыйы болмага керек Дагыстанда, ондагы Ногай районында 
бу хатыннынъ, язувшыдынъ, аьдемнинъ? Кала, бирев барып карасын бизим 
республикада басшыларга сондай тилек пен. Бу соьзлерди йоьплеп, сол би-
зим сонъгы кенъесуьвимизде катнаскан Шайдат Курмангулова Бийке акында 
бек тувра соьзлерди айтты: «Мени боьтен де бек Бийкединъ акылбалыклыгы 
сейирсиндиреди. Эм ол зат буьгуьн тувыл, онынъ касиетинде бек эртеден 
болган. Язувшы – кара халктынъ ойларын йогарда олтырган аьдемлерге ет-
керуьвши. Бийкединъ китаблерин окып, боьтен де, онынъ сонъгы йылларда 
язган макалаларын, эсселерин окыган басшы, ойланады, язувшыга ыйнанады. 
Эм сав болсынлар сол йогарда олтырган аьдемлер де, Бийкединъ айтканына, 
тилегенине унап, сосы «Байтерек» журналын шыгармага амал бергенлерине, 
китаблер шыгарувда эм оларды таралтувда ярдам эткенлерине. Аьше, Бий-
кединъ соьзи юреди ол аьдемлер арасында». 

Дагыстан Республикасында халк язувшылар бек аз, неге десе онда бу 
аттынъ шынты йогары дережеси эм сыйы бар. Бийке Кулунчакова бу сый-
лы атты 1994-нши йылда алган. Дагыстаннынъ китаб баспасында штаттан 
тыскары редактор болып куллык этсе де, сосы йыллардынъ ишинде онлаган 
китаблерди шыгармага уьлгирген, олардынъ ишинде «Йыр иеси мен эдим» 
деп аталган ногай халкынынъ айтувлы шайырларынынъ тувган тилде эм орыс 
тилине коьширилип шыккан йыйынтыктынъ баасы йок. Бу исти бажарган да 
– Бийке Кулунчакова. Шайдат Курмангуловадынъ айтувы дурыс, Бийке бир 
де оьз ериннен, оьз халкыннан, оьз тамырларыннан айырылмаган. Коьп ер-
лерди кезген, коьп затты коьрген, эм оларга оьз эсселеринде, макалаларында 
язувшылык белгисин берген. Ол истинъ бир тамамы, язувшыдынъ бу куьн-
лерде орыс тилинде «Эки оьмирдинъ шаатлары» деп аталып шыккан китаби. 
Бу янъы шыгарма акында критиклер де, окувшылар да оьз ойларын эш те 
айтарлар, меним белгилеегим – китаб басыннан алып сонъына дейим сени 
ыслап турады, ойландырады, кайгыртады эм кувандырады, ойларынъ ман 
боьлиспеге тартады. Мундай китаблер бизим заманда бек  кереклер. Язувшы 
тек ярасыклык дуныяда суьвретши болып калмай, буьгуьнги вакытта оьткир 
публицист болмага керек. Бу затты Иса Капаевтинъ эм Бийке Кулунчакова-
дынъ сонъгы асарлары боьтен де бек шаатлайдылар.

Оьзининъ кезуьвли мерекесине еткенде, аьр аьдем де бир тамамлар со-
гады, артына карап, алдыдагын ойланады. Бийке Кулунчаковадынъ бай эм 
таза сапатлы онъысы коьзди кувандырады, юректи оьктемликке толтырады. 
Бос соьзлерге, урсыс-суьриске заманын бермей, Бийке Исхаковна оьз йолы 
ман тувра барады, алдыга ашык, алал каравы ман ымтылады – онынъ этпеген 
ислери аьли де коьп, ниетлери мол. Уллары аяк уьстине турып, йиенлери 
тоьгеректи завыклы давазлары ман занъыратканда, Бийке 21-нши оьмирде 
яшаган хатыннынъ коьз алдына келген сыпатын суьвретлемеге асыгады. Оьзи 
бу оьмирге йигерли абытлап, бизге де – ызлаганларга – уьлги болады.

                                                                              2011йыл, Черкесск каласы

ВИКТОР  ПОЛУНИН,
    окытувшы, язувшы

ЯЗУВШЫ  ЭМ  ОНЫНЪ ЭКИ  ЯШАВЫ

Мен сосы макаламды Дагыстаннынъ белгили язувшысы Бийке Исхаковна 
Кулунчаковадынъ яратувшылык исине багысламага суьемен. Бийке Исхаковна 
ХХ-ншы юзйыллыктынъ 80-нши йылларыннан алып окувшыларды оьзине 
каратты, атын айттырды, Дагыстан адабиятында сыйлы орынды алды. Бас 
себеби – ызлы-ызыннан Махачкалада, Москвада шыгып турган китаблери, 
Совет элининъ коьп балалар театрларында салынатаган пьесасы.

Мен онынъ хабарларын, ятлавларын коьптен яратаман. Озган юзйыллык-
тынъ 90-ншы йылларында «Дагестанская правда», «Махачкалинские извес-
тия» деген газеталар Бийке Кулунчаковадынъ поэзиясына уьйкен эс берип, 
коьп ятлавларын баспалайтаган эдилер. Тек мен тувыл, меним ис йолдасларым 
да окыганлар. Сога коьре де бизим педколледж эки кере язувшыды шакырып, 
онынъ яратувшылык исине багысланган йылы йолыгыслар оьткерди. 

Бийке Кулунчакова кертилей де уста язувшы. Мен онынъ китаблерин 
орыс тилде окысам да, автордынъ оьзине байыр аьлемет сулыбын, теренъ 
акылын, геройларды шынты аьдемлерге усатып суьвретлевин, олардынъ ишки 
дуныясын анълавын ашык коьремен. Мундай оьнерликти бир коьшируьвши 
де оьзиненнен берип болмайды, оны тек табиат савгалайды. Оьзек те, ондай 
баргы куваныш пан бирге авторга коьп сынавлар да аькеле эди. Оьнерши 
аьдемлер Кудай берген талапты таслап, баска иске коьшпеге, баскалардай 
яшамага болмайдылар. Кыйланса да, бакты йолы ман юредилер.  

Бийке Исхаковнадынъ яшавы да енъил тувыл. Мине ол не деп айтады:» 
Мен тек язув иси мен каьр шексем, бир кыйынлык та болмаяк эди. Айтпага, 
мен язаман, бирев келип кагытларды аькетеди, китаб этип шыгарады, сонъ 
окувшыларга таралтады, сол ок аьдем яде учреждение мага акша да тоьлейди, 
а мен болсам кыйын ак уьшин баска иске юрмес эдим. Дурысында, солай бол-
мага тийисли. Неге десе язув иси бек яваплы куллык, сенинъ басынъ,сенинъ 
юрегинъ тек ога карамага керек. Бизим оьнершилик яшав дурыс уйгынлан-
маган»,- дейди Бийке Исхаковна куьрсинип. 

Акыйкатлай да, язувшыдынъ айтувы дурыс. Бир неше якка боьлинген 
ойлар онъыслы куллык этпеге бермейдилер, неше язылаяк китаблер дуныяга 
энмей каладылар. «Мен эки яшав ман оьмиримди озгараман. Биринши бактым 
– ол меним оьз яшавым, баска хатынларга усаган. Ол бакты коьп заманды 
аькетеди, коьп борышлар мойныма салады, оннан арыйсынъ, болса да суьйи-
нип -кайгырып яшай бересинъ. Экинши бактым – ол адабият, Кудай берген 
аманат. Оны таслап болмайсынъ, кетсенъ де кайтып келесинъ. Бу бакты бек 
кызыклы, маьнели, ама меним заманым ога айлак аз  калады. Сога коьре де 
эки яшавым тез-тез айкасады, бирин бири енъмеге суьеди», - дейди язувшы 
куьлемсиреп. 

Болса да Бийке Кулунчакова ярык йоллы аьдем. Ол адабиятка да, аьелине 
де, иске де уьлгиреди. Язувшыдынъ касиети де ашык. Ол аьдемлерди сыйлап 
биледи, дослыкка алаллыгын коьрсетеди, ярдам этпеге ювырады. Бийке Исха-

ковнадынъ эскеруьвине коьре, аналары тербия исине уьйкен маьне беретаган 
болган. Онын коьмеги мен ис суьерликти, яваплыкты, танълыкты касиет-
леринде балалай беркиткенлер. Онынъ айтатаган соьзлерине «Тунгыш» эм 
«Тенъ болганда соьйлермиз» деген повестьлери шайыт шыгадылар. Оьскенде 
автор оьз китаблери мен сол тербия исти туьрли халклар арасында юритеди. 
Согыстан сонъгы йылларды суьвретлегенде язувшы  ногай халктынъ эдаплы, 
коьп ягыннан пайдалы аьдетлерин, балаларга берилетаган коьримлерин уста 
суьвретлейди. Солай болганга да кыйын йыллардан аьдемлер адаспай-саспай, 
бирликти, татымлыкты йоймай шыкканлар.  

Калайына да, элдинъ эки туьрли курылысын бир бири мен тенълестире-
синъ, ойланасынъ. Мине сосы темады Бийке Кулунчакова «Свидетели двух 
эпох» деген китабинде козгаган, коьп затларга теренъ баа берип, оьз соьзин 
ашык айткан. Автордынъ ойына коьре, оькиметтинъ кемшиликлерин аьсе-
ринде айтпаган «баьтирлер», сонъында оьтирикти, ушынды катыстырып, 
коьпте озган йылларды  кайта-кайта яманлап турадылар. «Мага коьре олар тек 
социализмды тувыл,  бизим буьгуьнги элди де, бизим яшап турган халклар-
ды да суьймейдилер, - дейди автор аьжепсинип. -  Коммунистлерден калган 
уьйлерде турмага, олар салган йоллар ман юрмеге, олар ясаган вокзалларды, 
станцияларды кулланмага, олардан калган эски самолетлар   ман ушпага 
ярайтаган  болса не коьп соьз керек. Элдинъ сыйын алатаган соьзлер оьсип 
келеген ясларды бек осал тербиялайдылар». Оннан сонъ язувшы кайтип бизим 
аьдемлер туьрли сайлавларда оьз тавысларын бир пакет азыкка яде бес кило 
секерге сатканларын билдиреди. «Олар тавыслары ман бирге намысларын 
да бергенлер, - дейди автор. –Ерсиз сутыр аьдемлерге болып, баьримиз де 
сыйсыз аьлге калдык».  Дурыс автордынъ соьзлери. Эгер аьдемнинъ баасы 
бир пакет азыкка оьлшенсе, эш те аьли ашлык йок, ондай сайлавшы оьзин 
ким деп санамага керек бу яшавда? Сосындай соравлар козгалганга, Бийке 
Исхаковнадынъ янъы китабин окыганлар коьп болды, бир бирине онынъ 
хабарын да айттылар. «Свидетели двух эпох» деген китаб публицистика 
кепте орысша язылган. Онда коьп макалалар бар. Олар коьбиси элимиздинъ 
политика, экономика, маданият, эдап яшавына, капитализм аькелген туьр-
ленислердинъ соравларына, аьдемлердинъ аьжейип касиетлерине, баскаша 
ойлап уьйренгенлерине багысланган эдилер. Айтып озайык, язувшы оьзин 
кайдай болса да бир партияга байланган деп санамайды, ол, оьзининъ бил-
дируьвине коьре, эркинлигин, юрегин элине берген.  Солай болганга да,  эки 
туьрли эпоха автордынъ тенълестируьвиннен окувшыларга коьп затты анъ-
латады. Макалалардынъ атлары да оьзлерине келиседи. Мысалы, «Язувшы 
эм заман», «Яханнем эм еннет», «Бизим дослар эм явлар», «Ким шереттинъ 
ызында?» эм баскалары. 

Китабине автор яратувшылык суьвретлер де коскан. Олар элине,  халкына, 
оькиметке беретаган пайдаларына коьре сый- оьрметке тийисли аьдемлер. Кай 
бирлердинъ атагы уьйкен, сога коьре ортак иске косымлары да уьйкен. 

Мен Бийке Исхаковнадынъ яратувшылык иси акында коьп айтпага бо-
ламан. Онынъ аьр бир хабары – оьз алдына повесть, эки поэмасы  да коьп 
соравларды коьтереди. Бир макалада баьрин де айтып уьлгирмеек болган 
сонъ, бир неше ятлавларында токтамага суьемен. Мысалы, «Авырсынган 
аьдемге» деген ятлав озган юзйыллыктынъ 80-нши йылларында язылган. 
Ама ол аьлиги куьнлерге багыслангандай болып коьринеди.

Тек эсиме туьседи
Баска заман белгиси,
Кайтип бизди балалай
Уьйреткени атайлар. 
Сога коьре биз яслай,
Оьзимизди аямай,
Кардашларды, досларды
Суьйгенимиз билемен.  

         
Аьдемлер не заманда да туьрли кылыклы. Ийги коьрим коьп болсын деп  

ясы уьйкенлер тербия исин токтатпаганлар. Сога коьре де яслар оьш алмага 
ювырмаганлар:

Коркпай эдик неге ди
Янъылувдан, ярадан.
Йыгылсак та, кайтадан
Сыйлай эдик аьдемди. 

          
Автордынъ сабыр тавысы  ызында катады:

Аьше неге биз энди
Суьймеге деп тек оьзин,
Келеекти ойламай, 
Уьйретемиз кажынмай?
Мен аяйман оьзимди,
Сен аяйсынъ оьзинъди,
«Оьзинъди, оьзинъди!»
Деп баслаймыз аьр соьзди.

 
«Келе калсам авылга» деген ятлавында автор емис тереклердинъ оьсуь-

винде табиаттынъ кайдай уьйкен косымы барын суьвретлеп, аьдемнинъ 
ойсызлыгын да айтады. Неге десе аьдем теректи  «ярым саьат  ишинде ша-
вып ала оьскенде». Сонынъ уьшин де язувшы ятлавын мундай соьзлер мен 
битиреди:

Табиаттынъ акылы,
Берклиги, шыдамлыгы,
Коьрим болсын инсанга
Дуныяды бузбаска. 

       
 Бийке Кулунчаковадынъ шыгармаларында философиялы ойлар 

коьп. Мине «От туьсти, от туьсти» деген ятлавын карайык. Отты автор уста 
суьвретлеген. Язувшыдынъ бала заманында кавмак сарайлар, уьйилген арак 
пишенлер язда курып, бир кишкей ушкыннан янып кеткенлер. Оттынъ зыяны 
куьшли болганга, оны ман халк бирлесип куьрескен. Ама от аьдемлер юрегине 
де тез туьседи, ишин ягады, сога коьре автор сорайды:

Эгер сол ок авылда
Сенген юрек сатувдан
Янып кетсе ашувдан
Ким ювырар коьмекке?!

         
Язувшы бир макаласында Соьздинъ куьшин аьжепсинип эм куванып 

белгилейди. Мен де автордынъ «Свидетели двух эпох» деген китабиннен кай 
бир ойларын окувшыларга билдирмеге суьемен:

- Биз эки туьрли оькиметтинъ шайытлары болганга, келеектеги ясларга 
коьргенимизди, анълаганымызды язып кетпеге керекпиз.

- Элимиздинъ политикасы дережели болмага керек. 
- Патшалыктынъ патшалыгы йойылады, эгер онынъ халкы осал яшаса. 
- Аьр аьдемнинъ, аьр халктынъ пайдалы ислери – ол элдинъ берекети эм 

оьктемлиги.
- Кайсы революция да халктынъ наьсиби уьшин этиледи, ама кайгыдан, 

бузувдан баска зат аькелмейди. 
- Энъ  уьйкен наьсип аьдемге – согыс коьрмей, парахат яшав. 
- Бизди акылбалык этер уьшин, яшав арада азап шектиреди. 
- Эки тилли достан , ашык яв да пайдалы.
- Аьр аьдемнинъ эки баасы бар: биревин халк биледи, экиншисин оьзи 

айтады. 
- Уьйкен яманлыктынъ тоьлеви де уьйкен.
- Аьйлежи  аьдемлер баьрин де ясыртын сатадылар. 
- Куьнши аьдем урлакайдынъ йолдасы.
- Яман кылык аьдемге тез ябысады, оькинмей турып кетпейди.
- Айтаяк оьпкенъиз болса, аьдем тириде айтып калынъыз, оьлгенде яман-

лав ийги тувыл. 
- Кудайдынъ юректеги орынын бир затка да авыстырманъыз.
Соьзимди кутара турып, Бийке Кулунчаковага тагы да  янъы китаблери 

шыкканын, халкка беретаган ойлары оьзине сый- оьрмет болып кайтканын 
йорайман.

                                                                                                   
2013йыл, Избербаш

ТАХИР   АКМАНБЕТОВ, 
Россия язувшылар Союзынынъ азгасы

АШЫК ЮРЕКЛИ, КЕНЪ АБЫРАЙЛЫ

Дагыстан халк язувшысы Бийке Исхаковна Кулунчакова повестьлер, ха-
барлар, ятлавлар, пьесалар, эсселер язады. Онынъ баспалаган шыгармалары, 
куьн коьзиннинъ алтын нурлары астында кызарып пискен алмадынъ ийисин-
дей болып, окувшыларды сукландырып тербиялайды, юреклерин йылытып, 
ойландырады, яшав маьнесине, табиаттынъ ыспатлыгына, оьлен-шоьптинъ 
туьсине эс эттиреди. Б.Кулунчакова оьзи суьвретлейтаган аьдемлердинъ 
яшавы ман яшайды, олардынъ ишки дуныясын, сезимлерин, ниетлерин по-
вестьлеринде ашык кепте коьрсетеди. Асарлардынъ тили енъил, анълавлы, 
кулланган аталар соьзи, янлы оьрпекке усап, юрекке якын тиеди.

Онынъ яратувшылыгы акында аьлимлер, язувшылар буьлкилдеген бу-
лак сувындай юмарт соьзлерин язганлар. Ногай тил окытувшысы Зухра 
Мавлимбердиевадынъ соьзлерин келтиремен. «Бос заманларымды Бийке 
Кулунчаковадынъ повестьлери мен йиберемен, балаларымнынъ аьвлетлерин 
ногай язувшылардынъ китаблерин окымага аваслыгын коьтерип тураман». 
Йырлавшы Асанбий Анвар улы Алиевтинъ айткан соьзлери эсиме тык деп 
туьсти: «Мен уьйкен шаьарлерге  йолланганда Кадриядинъ ятлавларын, Бий-
кединъ повестьлерин оьзим мен алып шыгатаган эдим. Аьруьв танысларыма 
савкат этип беретаган эдим». А.Алиев йыйылысларда Бийке Исхаковнадынъ 
«Йолыгыс» деген йырын бавырмалы тавысы ман йырлайтаган эди.

Язувшыдынъ хабарлары юрек ашыклыгы ман, тазалыгы ман ашувлы 
аьдемнинъ мунъын, ший йибектинъ туьйининдей, такатады, ювсанлы елдей 
болып, окувшылардынъ коьнъилине енъиллик эндиреди. Макаламда язув-
шыдынъ уьш хабары акында соьз бардыраман.

Бийке Кулунчакова «Йолда» деген шыгармасында баьтирининъ аты ман 
оьзининъ яшавы акында танълайын такылдатып аьжейип хабар юритеди. 
Институтта окыйтаган йылларында ол Адильхан ман танысып, уьйленеди-
лер. Сонъ окувды биткенде Ногай шоьлге кайтып келдилер, совхозда биреви 
– бухгалтер, биреви  мал доктыр болып ислей эдилер. Он йылдынъ ишинде 
абырайлы аьелде бир неше бала тувады. «Баьле-каза кайда йок, барсанъ – аяк 
астында» дегенлей, капилистен уьйдей каза келеди. Адильхан танъ кораз бан 
уянып, совхоздынъ малын тергемеге кетип, йол катесине туьседи. «Баска кел-
ген казага, бас пан кулак садака» депти атайлар. Онынъ бир садакасы кабыл 
болып, шыбын яны аман калады. Адильхан ярым йылдан артык больницада 
ятады. Кыйынлык келгенде хатын абдырап калмады. Хабардынъ баьтири оь-
зининъ аьлин мунавдай соьзлер мен билдиреди: «Кайгы елкемнен басканда, 
эримди суьетаганымды анълайтаган эдим. Оьзим уьйде болсам да, юрегим 
больницада калган эди». Адильханды аяк уьстине тургызаяк болып, хатыны 
арт-алды карамай, ювырып юреди, корадагы малын, колындагы юзигин, 
кулагындагы кулакшынын сатпага оькинмейди. 

Анасы келип: «Балаларды ойласанъ, оьзинъ де азып-тозып кимге усаган-
сынъ? Тезден ятып калаяк болсанъ да билмейсинъ», - деген кызына. Анасы 
кызынынъ йоьнъкигенин коьрип, яны авырып айтады. Онынъ айткан соь-
злери, авран оьлендей увлы болып, кызынынъ юрегине тиеди. Анасынынъ 
соьзлерине кызы оьпкелеп, коьзине карап сорав береди: «Аьше сакат болды 
деп куьевимди тасламага керекпенме?» Кызынынъ анасына берген соравы 
«суьйим коьйлек тувыл, шешип тасламага, сыйыр тувыл, иертип базарда 
сатпага» деген айтувды эсиме салды. Байы уьйине кайтып келсе, корада мал, 
колында юзик, кулагында кулакшын болаягын ол биле эди. Эрине Москвага 
больницага барып кайтканда, йолда поездтеги йолдаслары ман соьйлеп, 
туьрли аьеллердиенъ хабарларын тынълайды, суьйимге алаллык керегин 
тагы да анълайды.

Б.Кулунчаковадынъ «Солай да болады» деген хабарында Мусадынъ баалы 
коьлиги де, азбарында ак керпиштен, кызыл керпиштен бир неше меканы 
да бар. Ол совхозда бас экономист болып ислейди, куллыкта да, уьйинде 
де даьндуьриктей болып айланып, савлыгын тергетпеге колы тиймей, басы 
авырыганда дарман ишип юре береди. Онынъ хатыны Кабират, «аьзир ас, 
йылы кос» дегенлей, дуныяга тоймай яшайды. Муса ийнедей уьнъип, йиптей 
синъип юретаган эди. Бир куьн ол: «Баьрин де таслап, тыншаймага кетейим 
усайды. Сондай да арыйман», - деди хатынына.

- Сен кетсенъ, аьше ол уьйлерге батарейкалар салынув не болаяк? – дейди 
хатыны Кабират. Байынынъ савлыгы ога дал хайыр эди. Ама этилмеген исти 
эттиртеек болып, кандалай кимик Мусага каптырылып, уьмитининъ канатын 
сындырады. 

Муса яс заманнан алып Райхан деген окытувшы кыскаяклыды ярата-
таган эди. Райхан да баскага куьевге шыкса да, Мусады ойлап турып, эри 
мен уйыспайды экен. Муса баласынынъ языгын ойлап, кисидинъ колына 
йибермеек болып, хатыныннан айырылмайды. Муса бир тойда Райхан ман 
бийип турады.

- Сага не болды аьше мени уятка калдырып? – деп пишеси оннан сорай-
ды.

- Мен суьемен ол хатынды! – дейди Муса. «Яшавым бу кепте калып болма-
як. Бир якка йыкпага керек» деген ойлар Мусадынъ навасын алатаган эдилер. 
Дуныя кашып, ол кувып, авсар кисидей болып юргенине оькинеди. Етим 
суьйимнинъ емиси ашшы экени хабарда коьринип туры. Яшавда аьдилликке 
сенген аьдемге наьсип келеди дегенлей, Муса юрегининъ ян  тамырында 
суьйим ялыннынъ алавын сезип, баска йолга йигерли абыт алады.

Автордынъ «Сатылган намыс» деген хабарында савда юритетаган туькен-
ши арсыз аьдем экенин суьвретлейди. «Намыс кирлиги кум ман ыскыласа да 
таймас» дегенлей, сондай  аьдемлердинъ бириси непсин тыйып болмайтаган 
туькенши Рамазан, неге десе онынъ бети калын, намыс оны кемирмейди. 
Намысын саткан аьдемлер арамыздан енъил шатырдай болып ушып кетип 
йок болса экен, яшав мукаят та ыспайы болаяк эди. Оькинишке, бу куьнлерде 
ырызгысын сатып байымага суьетаганлардынъ саны коьбее береди.

Бийке Кулунчаковадынъ хабарлары бу куьнлерде де куьдиретли куьшин, 
терен маьнесин йоймаганлар, терисликти йыкпага шалысадылар, окув-
шылардынъ юреклерине тийип, сезимлерин козгап, ойларын таластырып 
турадылар.

2016 йыл, Терекли -Мектеб

 БИЙКЕ   КУЛУНЧАКОВА 

ТЕНЪ   БОЛГАНДА   СОЬЙЛЕРМИЗ
повестьтен уьзик

Бийимеге тамада баьрин де тургызганда, кыз куьшли суьйинди. «Белки, 
шакырар мени», - деген ой яс каркырасын кушындай енъил этеди. Ама сары 
коьйлекли бийимей эректен Райханга карап алады. Онынъ каравыннан кыз 
бети кызаратаганын сезеди. Кене де Райханды баска кеделер тез-тез ортага ша-
кырадылар, ама кыз ким мен бийигенин, не соьйлегенин эслемей эди. «Неге ол 
бирев мен де бийимейди? Мени де шакырмайды», - деген ясыртын ой юрегин 
куьйгизе эди. Маьшинге мингенде кыз эркек янында олтырар деген уьмит пен 
биринши сырага бармай, экиншиде олтырды. Ама сары коьйлекли Амирхан 
ман эм Райханнынъ эки кыймасы ман уьшинши сырада ерлеседилер. Кыз 
оьпкелеп баслаганда, эркектинъ сесин тувра оьзининъ артында эситти, сеси 
тувыл тынысы да сезиле эди.  Досы Амирханга бир зат айтты. Райхан онынъ 
тавысын биринши кере эсите эди. Сеси тынык эм таза. «Ыспайы аьдемнинъ 
сеси де ыспайы», - деп мунъаяды Райхан. Бир сама эрши ерин тапса экен, 
ол заман, белки, иши шыгар эди. «Биревден де ийменмейдилер, биревден де 
уялмайдылар, - деп ойлайды кыз саркылдап куьлетаган кыймаслары акында. 
-  Мени неге анам ийменшек эм анъкав этип тербиялаган?» Яшавында би-
ринши кере болар, кыз шаркыннан сол йигерсизликти босатпага суьйгендей, 
тынысын теренъ эм авыр алып, коькирегин язды. Сабират пан Марипаттынъ 
завкланганы шекесине тиеди: «Кайтедилер, ыржанъ-ыржанъ этип!» Эм эсине 
неге ди калада болган бир ис туьседи: «Сал саьатти ерине!» - деди Сабират 
Райханга. Кыз онынъ саьатин тагып, окувга бармага суьйген эди. «Не бола-
ды такканда, сиз меним кийимлеримди киесизше!» - деп Райхан оьпкеледи. 
Сабират селекелейди: «Не затынъ бар киймеге, эски-пускы кийим. Соны да 
соьз этип соьйлейсинъ!»  Райхан артык соьз айта алмай окувга кетти, ама 
йолда йылады эм ишиннен ойлады: «Энди мен сизге бир де кийимлеримди 
бермен!» Ама кеште ок йолдасы ман ярасып, баьрин де муткан эди.

Аьли неге ди сол оьпке юрегин коьтере эди. «Булар кайтип суьйсе, соьйтип 
яшайдылар, кайтип суьйсе, соьйтип соьйлейдилер! А мен халк не деп айтар, 
халк не деп ойлар деп тураман». Ама тез ара юрегине ув яятаган сезимлер 
тайып, коькирегинде аьжейип ярык ойлар тува эдилер. Мине ол сары коьй-
лекли мен бийийди, мине экеви кол ысласып, шоьлде кыдырадылар, мине 
экеви бирге олтырадылар эм бир-бирисине куьлемсиреп йылы карайдылар... 
Сескенип, таьтли ойлардан уянганда, эркектинъ тынык таза сесин эситти.

- Кызлар тонъатаган болар, - деди ол. Амирханга айткандыр.
- Олла дурыс, Элдар. Ава салкын, - дейди Амирхан. - Мен де шешейим, 

арттагы кеделерден де алмага керек. - Сонъ кышкырып айтты: - Кеделер, 
кызларды тонъдырмага ярамас!

«Аты Элдар. Аьжейип ат, - деп ойланды Райхан. Мундай ат ногайларда 
сийрек расатаган эди. – Кимге болып айтты ол соьзлерди Элдар? Баьри кызлар 
да эсине туьстиме яде мени ойладыма? Амирханнынъ костюмын мага берсе, 
мага болып айткан, баскадыкын берсе - мен уьшин айтпаган», - деп неге ди 
юреги телезип, анъсыздан ойлады. Эм сол ара йылы коллар кыздынъ аркасына 
Амирханнынъ авыр туьсли коьк костюмын салдылар.

Поэзия эм проза

    - Коьйлегинъиз юка, тонъарсыз, - деди Элдар артына бурылган кызга. 
Йылтырайтаган коьзлери болса баска соьзлер айта эдилер: «Калай сиз мага 
ярайсыз!»

    Райханнынъ бирден коьнъили коьтерилип, йырлагысы келди. Ах, сени, 
сав шоьлге эситтирип суьйим акында йырлар экен, тек сол йигерсизлиги 
болмаса! Кайдай ярасык кеше экен! Коькте юлдызлар, уста хатыннынъ кол-
лары ман коьк кумашка тигилген окалардай, шагаласадылар. Ай да куьевге 
бараяк кыздай ярасыкланады, ерге ярыгын увыслап шашады эм йылмаяды. 
Йолдынъ шетиндеги йылгада бакалар завкланып хабарласадылар, салкын 
таза ава оьтпектей сезиледи. Он алты йылга ювык яшап, Райхан сосындай 
аьлемет кеше коьрмеген эди.

   Сары коьйлекли алдыга ымтылган болар, неге десе кыз онынъ тынысын 
тап кулагынынъ янында сезди. «Буьгуьн эртен мен оны танымай эдим, кеште 
де, тойга бараганда, мен онынъ дуныя юзинде барын да билмей эдим, - деп кыз 
аьжепсинеди. - Энди юз йыл таныгандай, онсыз яшап болмайман. Аьжейип 
ис, неге олай болады? - деп ойлайды. Бирден эркектинъ шашын кулагынынъ 
янында сезип, каты сескенди, юреги аягынынъ ушына туьсип барагандай 
коьринди. Бир аз алдыга ымтылды. Баьри де тыгыз олтырганлар, кашпага 
да ер йок эди. -  Мага не болды, мага не болды? Уят та, намыс та калмаган 
менде...» Кыз козгалганда, костюм арык ийинлериннен тоьмен туьсти. Ама 
сол ара эркектинъ исси коллары кыздынъ уьстине оны кайтадан яптылар. Кол 
тийген ери кызувдан куьйгендей, яллады.

   Авылга еткенде, Райхан костюмды иесине берип, арттагылардынъ туь-
суьвин карап турды. Бортлар бийик болганга, маьшиннинъ артын аштылар. 
Кызлар кыргып туьседилер, коркканларды кеделер ыслап ерге коллары ман 
саладылар. Райхан да босоножкаларынынъ бийик катлавларын сындырмага 
коркып, иркилди.

   - Беринъиз колынъызды мага, - деди Элдар кыздан коьзлерин айырмай. 
Райханнынъ арык кевдесин енъил коьтерип ерге салганлай, Сабират колла-
рын созды. Эркек ога ярдамласып турганда, кыз аьрекетлеп уьйине ювырды. 
Элдардан да,  юрегининъ куьшли урувыннан да, аьжейип куванышыннан да  
кашып кутылмага шалыса эди. Ама азбарларына киргенлей, эркектинъ юрек 
куьйдиретаган коьзлерин эсине алды, онынъ колы тийген ерлерин акырын 
сыйпап карады. Кыз басын ястыкка салганлай, тез уйклап кетти, ама уянганда 
да бетинде наьсип сакланган эди. Анасы тез коьрди.

 - Той аьруьв оздыма, кызым? - деди ол тиклеп карап.
 - Аьруьв, мама, аьруьв. Сен мага буьгуьн такпага кулакшынынъды бере-

рсинъме? Коьйлегим де эски экен, баскасын киймеге керек.
   Кыз соьйлейди, ама коьзлериннен, сав каркырасыннан куваныш тесип 

шыкпага аьзирдей эди. «Буьгуьн кеште мен оны коьреекпен!» - деп ойлап 
та уьлгирди. Эгер сол заман бирев айткан болса: «Сары коьйлекли кайтып 
кетти» деп, Райхан сол такыйкалай оьзин энъ наьсипсиз аьдемге санаяк эди. 
«Бир зат айтаяк эди сол куьнши Сабират болмаган болса», - деп эркектинъ 
оьзи мен бийимегенин де, олтырмаганын да якламага суьеди.

- Сен буьгуьн, кызым, тыншай, - дейди анасы Райханнынъ алдына уьйкен 
таьрилке куймак эм бир аяк шай салып. Сонъ ювып помидорлар да береди. 
- Кулакшын мен сага табарман. Шай ишкен сонъ экевимиз сандыкты ашар-
мыз, онда сага деп салынган аьри-бери зат бар, оьзинъ сайлап аларсынъ. 
- Хатын соьйлейди, коьзлери болса авырувды мутып, йылтырай эдилер: 
«Сен наьсипли болсанъ, мага не керек. Алладан кеше де, куьндиз де соны 
тилеймен», - дегендей болады.

   Райхан да исси шайды ише турып, ойланады: «Болса да мен наьсипли 



��

кыз! Анам ол йылларда оьлген болса, окып болаякпа эдим? Элдар да мени 
биринши йол коьргенлей баскалардынъ арасыннан айырды ша! Кайдай тойда 
ыспайы кызлар бар эди де. Буьгуьн мен оны коьреекпен!» - деп наьсипли 
сенимин тегаран ясырды.

Шай ишкенлей, анасы ман экеви сандыкты аштылар. Эски шонтайдынъ 
ишинде туьрли сыргалар, кулакшынлар, билезиклер, юзиклер, мойыншаклар 
бар эдилер. Баьри де куьмистен. Райханга кызгырт туьсли маржан тастан 
тизилген мойыншак ярады. Мойыншактан баска сосы маржан тастан пан 
куьмистен этилген кулакшынлар да бар эдилер. Кыздынъ кара шашларына, 
кара коьзлерине эм йылтын кара юзине кызгырт тас бек келисли. Бу мойын-
шак пан кулакшын анасына анасыннан калган экен.

Энди Райханга коьйлек акында ойламага керек эди. Сога коьре кийимле-
рин кыз коьп заман сайгастырып карады эм артында бир туьстен коьк шифон 
коьйлекти шетке салды. Муны анасы оьз колы ман кызына школады битегенде 
тиккен эди. Ягасы ашык эм тоьмен, белинде резин, кенъ кыска егининде де 
резин бар. Калайына да кызга бу коьйлек ярады. Сонъ Райхан сав куьн бетин 
ювырт пан ювып бир аз агартты, шашларын да кайтадан ювып эм тарап оьр-
ди. Кеште кыз кийинип эм маржан тасты да тагып, биялага караганда, оьзин 
танымады. Кызгырт тас пан кызгырт босоножкалар келиседилер эм уьйкен 
кыз этип коьрсетедилер.

- Калай ыспайы болдынъ! - дейди босагадан сыгалап карап турган синъ-
лиси.

- Туькир, туькир, коьзинъ тиер! - деп аналары коркты. -  Алла денинъизге 
савлык берсин, оьзге баьри де табылар бу ялган дуныяда.

Буьгуьн Райханга кыймаслары келмедилер. Олардынъ орынына Зейнабты 
синълисин йиберип шакыртты. Кене де кыз уьйинде экен. Зейнаб Райханнан 
уьш яска уьйкен, бир йылдан бухгалтер курсын битиреек. Ол Амирханнынъ 
ювыгы, сога коьре сав куьн онда ярдамласкан, энди уьйине кийимин авы-
стырмага келген эди. «Элдарды коьргендир, - деп ойлады Райхан. - Ах сени, 
мен сама Амирханнынъ ювыгы болсам не болады, сав куьн тойдан шыкпаяк 
эдим».

- Зейнаб, - деди Райхан куьшли кызара берип, - эсинъдеме саргылт коьй-
лекли эркек?  Элдар усайды аты. 

- Аьйе Элдар, - деп йолдасы басын ийзейди, сонъ касларын коьтерип, кызга 
тиклеп карайды. - Ярадыма ол сага?

- Аьйе, - деди Райхан йыламага аьзир болып. - Кеше ол кимди элтеп кетти, 
коьрмединъме? - деп сораган сонъ, тынысын енъил алды.

Зейнаб куьлемсиреди.
- Мен сага айтаяк болып туры эдим онынъ акында. Сени маьшиннен туь-

сирген сонъ, Сабират пан Марипат колларын создылар, тагы да бир кызларды 
туьсирди эм ян-ягына каранды. Сени излеген болар, шырайы да мунъайды.

- Белки, мени излемеген болар, - деди кыз юреги телезип.
- Сени, сени, - деп Зейнаб куьлди. - Сонъ Амирхан айтты: «Элтеп келейик 

кызларды» деп. Мен де олар ман кеттим. Бизим уьй ювык ша, баьриннен де 
алдын еттим эм аманластым.

 Райханнынъ юреги куьшли тебине эди. «Сосы мага не болды? Таныма-
ган-билмеген эркекти оьзиме байырлап, уялма да уялмайман! Мине аьли той 
озар, баьри де мутылар».

Сол ара Зейнаб кызды кабыргасыннан акырын туьртти.
- Аьне сары коьйлекли, той уьйдинъ алдында туры! Биз бетке карайды! 

Кыймасларынъ бир затлар айтып сыбырдасадылар...

- Койсанъ, Зейнаб, тувра карамасанъ, уяттыр, - деди басын тоьмен салып 
бараган кыз.

Зейнаб йолдасына тиклеп карады да, сонъ куьрсинип алды.
- Ах, Райхан, мен сендей ыспайы кыз болсам, дуныяды асты-уьстине ав-

дарар эдим! Ол сары коьйлеклиден сен артык болмасанъ, кем тувыл! Коьтер 
басынъды!

Ама Райхан басын коьтерсе де, эркек турган бетке карамады.
Кызларга янасканда, баьри де Райханнынъ куьмислери мен сукланады-

лар,
- Калай келиседи сага мине мойыншак! - деди Марипат кыздынъ аьжебине 

оьзи ога янасып эм оны колтыклап. Сонъ бир аз шетке аькетип, сыбырдады: 
- Сабират бир намыссыз экен! Шушы болмаса, билмейтаган эдим. Кеше аьне 
Элдар ман кетип калды оьзи ялгыз...

   Марипат соьйлейди, Райханнынъ кулаклары тынып, аяклары дирилдеп, 
юреги де аягынынъ ушына кеткендей болып калды. «Мага не авара, мага не 
авара!» - деп оьзин ашувландырмага шалысады, тек коькиреги неге ди ашый 
эди.

   Баьри де келиннинъ алдына шыктылар. Маьшинлер йылгадынъ ягасына 
келип токтаган эди. Райхан ша уьйине кайтып кетпеге де суьйди, ама анасыны-
нъ кайгыраягын ойлап, халктынъ артыннан юрди. Коьнъили тоьмен болганда, 
той да той болып коьринмейди, сары коьйлеклидинъ барын да эслемейди.

  Йылгадынъ аргы ягасында келинди аькелген уьш уьйкен бортлы маьшин-
лер эм кишкей «Победа» туры эдилер. Келген конакларды каьмпет-калаш пан 
сыйлап, авылдыкылар бийип басладылар. Конаклар болса маьшиннен туьспей 
карай эдилер. Амирхан уьйине еткенде келинди аькелген хатынлар аьриси бир 
туьйиншик даьме этеек.  Сога коьре олар туьспеге алгасамайдылар. Аяклары 
аьли де калтыраганга, Райхан биювге катыспай, кызлардынъ артына тыгылды. 
Сабират онынъ янына бир де янаспай эди. Дуныяда оьзин энъ де наьсипсизге 
санап, коьз ясларын тегаран бир токтатып турганда, бирев колыннан ыслады. 
Сескенип басын коьтергенде, сары коьйлеклиди коьрди. Ол кызга «суьйдим» 
таякты соза эди. Бу таякты кеделер кимге болса сога бермей, оьзлери яраткан 
кызларга элтейтаган эдилер. Сога коьре аьдемлер «суьйдим» таяктынъ кол-
дан колга коьшуьвине кызыксынып карайдылар. «Бийимейим!» - деп ойлап 
уьлгирсе де, аяклары ойларыннан алдын козгалдылар. Уялшанълыгы ман кыз 
сосы биювде коьп катыспайтаган эди. Кешеде клубта яслар карс кагып, «лез-
гинкады» кыздырадылар, Райхан болса уялып, шеттен карайтаган эди. Аьли 
кыздынъ неге ди шаркы енъилленип, аяклары анъга бойсынып, йинъишке 
коллары ушпага аьзирдей, коьтерилип, кеттилер. Райхан Элдардынъ бетин 
де, коьзлерин де коьрмейди, тек онынъ арада карайтаганын сезеди.

 - Калай келиседи мине саьбийлер бир-бирисине! Коьз тиймесин! - деген 
сес шеттен кыздынъ кулагына шалынып кетти.

 - Баьри де сизге карайдылар, сыбырдасадылар, - дейди Зейнаб, кыз янына 
келип токтаганда, - ушынлайын да, бир келисесиз экевинъиз. Тек сен айлак 
яс. Атанъ да тиклеп карады. Сабират та янындагы йолдасына бир затлар 
айтады.

 - Коьзлеринъ калай оьткир, -   деп аьжепсинди Райхан, наьсипли йылмаю-
вын бетиннен тайдыра алмай. Энди кызга той да, аьдемлер де бек шат болып 
коьриндилер. Йылгадынъ ягасы да аьлемет ыспайы экен. Исси яз доьгеректеги 
оьленлерди ягып таслаган, ама йылгадынъ ягасы яп-ясыл, сувдан да салкын 
елемик келеди. Йылгадынъ тувра ортасында оьсетаган яс камыслардан 
аьлемет ийис яйылады. «Калай аьруьв экен мунда! Энди эртенъги шакта бу 

якларга бузав айдап шыкпага керек», - деп ойлайды Райхан Зейнабты йылы 
колтыклап.

 Кеште тойда баьри де столлардынъ касына ерлескенде, сары коьйлекли 
Райханнынъ тувра алдына келип олтырды.

 - Таныс болайык, - деди эркек куьлемсиреп. - Меним атам Элдар. Сизинъ 
атынъызды ша туьнегуьн келинге бараганда эситкен эдим.

- Ким айтты? - деди кыз йылмаювын ясырып.
- Амирхан айтты. Буьгуьн сиз меннен кашып болмассыз.
 - Не эте? - деп кыз кызарды.
- Сонъ анъларсыз, - дейди эркек юмсак тавысы ман. - Не ишесиз? Аракыма, 

шагырма, шампанскийме?
 - Бир зат та ишпеймен. Лимонад болса ша ийги эди.
Хатынлар аракы яде шагыр ишетаган аьдет авылларда йок эди. Ама той-

ларда кызлар ман кеделер .бирге олтырганлы, бу аьдет бузылып баслады. Бас 
деп оны кеделер оьзлери буздылар. Олар таныс кызларын иширтпеге шалыса-
дылар, бир аз сама увыртламаса, артыннан да калмайдылар. Ама Элдар кызга 
тилеп олтырмады, тамадага билдиртпей, кызга лимонад куйып турды.

   Энди эркек кыздан эрек кетпей эди. Тайса ок та яныннан, кызды баска ке-
делер бийимеге алып кетедилер. Биринши кере Элдар ман бийигени кызга сав 
оьмирине эстелик болып калды. Булар вальс бийиген эдилер. Эркекти айлак 
ювык сезгенде, кыз сав каркырасы ман билинер-билинмес дирилдеди. «То-
нъасынъма? Кеделердинъ биревиннен костюм алайыма?» - деди ол кыздынъ 
йинъишке белин аянып ыслап. «Керек тувыл», - деп Райхан эркектинъ тынык 
сесиннен, колларынынъ сезиминнен йылынып баслаганын сезди.

«Наьсип бир аьдемге булай коьп берилип болама?!» - деп кыз ишиннен 
коркады. Элдар оны айландырганда, кызга бала шагы коьринеди. Доьгерек 
сызып, онынъ ишинде кызлар йинъишке колларын яйып, айланатаган эдилер. 
Доьгеректен шыккан аьдем, ойыннан тез шыгатаган эди. Райхан, аьдетинше, 
йолдасларыннан алдын доьгеректен шыгып калады. Эм сога коьзлери яс-
ланып, кыйланады... Аьли болса яс эркек кызды куьшли коллары ман берк 
ыслаган. Нешагы экеви айланса да, кызга йыгылмага бермейди. Эм Райханга 
коьре, сосы куьшли коллар оны сав оьмири бойынша корсалап, берк ыслаяк-
лар. «Айланама басынъ?» - деп Элдар йылы карайды. Бети ыспайы болмаса 
да, сосы танъ куьлемсиреви уьшин оны яратпага болаяк эди. «Аьйе!» - дейди 
кыз онынъ ийнин эм белин берк ыслап. Бийип турган аьдемлер де, юлдызлы 
ярасык коьк те, столлар салынган азбар да, уьйкен карагай терек те - баьри де 
Райханнынъ оьлшемсиз наьсибине суьйингендей боладылар. «Суьеди ол мени, 
суьеди!» - деп кыз ушып кетпеге аьзирдей, мукаят та енъил айланады...

Ызы болаяк

СОЛТАХАН  АДЖИКОВ,
КЧР халк язувшысы

ТОКАЛАК – САЙГАК

(хабар)

Бизим авылда балалардынъ ушын эм оьтирик атлары боладылар. Анъ-
ламлы, уьшин атты саьбий тувганда, ата-аналары музламатка яздырадылар; 
оьтиригин сонъында баладынъ кайдай ды бир кылыгына, я деймен де кыр 
келбетине келисли этип авылдаслар тагадылар. Бирерде музламатка язылган 
ат бир неше йылларга мутылып та калады. Кенем де, бала оьсип, кылыгы да, 
кыр келбети де туьрленип, еткен йигит, яде еткен кыз болганда, ушын аты 
кайтадан эске алынады. Бирерде бала-шагындагы оьтирик ат, аьдем уьйкен 
болганда да, ога елимдей ябысады. Элбетте, сийрек болатаган зат, кенем де, 
мен билип, бизим авылда сондай эки аьдем бар эдилер: Токалак-сайгак эм мен 
– Камбак. Оьзимнинъ акында айтсам, сол зат меним янымды кемиретаган эди. 
Эм даьмесизден, яй айдынъ бир кешесинде оьтирик атым, елими тозгандай, 
меннен айырылып баслады. Сол кеше бизим авылга бирден туншык яй келген 
кеше эди. Яй келсе, кийим-уьстинъди авыстыр дейди халкымызда. Солды да 
мен елпуьв елли савлай язлык узагында кийип юрген боз туьсли пиджагимди 
шешип, авылдагы тойга енъсиз коьйлегим мен бардым.

Булай айтканда, сонъында анъладым, сол кеше мен тек язлык кийимимди 
авыстырмаган экенмен, оннан коьп маьнели затты авыстырган болып шык-
тым…

Айтатаганым, мен келгенде, той кешлиги кызыгында эди. Тизил табак 
узын сыпырада киев мен келиннинъ савлыгы уьшин биринши шоьп алув 
соьзлер айтылган, завыклы шав-шувлы вакыт эди. Той кешлигине йыйылып 
кабыргалас олтырган авылдаслар коьнъилли соьзлер мен авысып баслады-
лар, тамада болса, кесек заманга «телбегесин» йойытып, оьзининъ борышы 
акында муткан вакыт эди.

Коьтермеди ыслайтаган баганалар ясыл япыраклы бутаклар ман ярасыкла-
нып оралганлар эм коьтермединъ иши туьрли туьсли резин торсылдакларга 
толган ясыл бавга тенълес болган.

Коьзлерди шагыластыратаган электрошыраклардынъ ярыгы, тизил табак 
сыпырадынъ моллыгы, коьтермединъ ишиндеги коьнъилли шав-шувлар, сы-
пырадынъ бир аьне, бир муна шетине коьшетаган куьлкилер, касык-шаныш-
кылардынъ тепшеклерге тиюв шакырдаслары, коьтере зат та енъил-елпуьв 
той коьнъилин тувдырады.

Коьтермединъ иргелери коьздинъ явын алатаган куьйизлер мен безеклен-
генлер. Энь ыспайысы киев мен келин олтырган яктагы иргеде илинген эм 
онда цветомузыка туьзилисининъ электрошыраклары янадылар.

Сыпырадынъ тоьр бетинде келин мен киев олтырганлар. Келиннинъ 
уьстинде ак коьпиршиктей ак кийим. Киев кара костюм кийген, ак коьйле-
гининъ ягасын яркын туьсли галстук байлаган. Келин айлак уялшанъ кыз, 
басын коьтермей олтырады, ак кийиминде ютылып, тамам коьпиршиктей 
коьринеди.

Мол той. Тизил табак сыпыра астан ийиледи. Авылда коьптен бери бол-
ган йок мунадай бай той. Баьри зат та келген конакларды сейирсиндирмеге, 
тамашага калдырмага уйгынланган.

Мен онъдагы узын сыпырадынъ шетине ювык болып олтырдым. Арада 
бирде мойнымды созып келин бетке карайман. Неден де келин-Сапияттынъ 
юзин коьргим келди: наьсипли йылмаяма экен? Кенем де Сапият басын коь-
термейди.

Киев Заурдынъ болса йылмаймаган ери калмайды. Мунав той онынъ мине 
деген куьези экенин ясырмайды. Заур узын мойнын мукаят та созады. Соьйлев 
уьстинде колларын булгалаклаган сайын коьйлек енълерининъ йылтыравык 
кыстырма саьдеплери йылтынлар тоьгедилер. Киев оьзи де енъуьвшен йы-
лтырайды, сарк-сарк этип куьледи. Онынъ аьр саркылдавыннан келин кый-
мылданады, ак коьпиршик кийимине мукаят та ютыла береди.

Меним онъ кабыргамнынъ янында Таждин Кусепович, сол кабыргамга 
янлас эки куьлшенъ кыйканъке кызлар олтырган эдилер. Таждин емек пен аь-
вликкен эди. Кыйканъке кыймаслар юзлерин тепшеклерге ие берип, сырк-сырк 
этип куьледилер. Кызлар бир де тартынмай, касык-шанышкыларды тепшек-
лердинъ туьбинде шыкырдатып, савлай коьнъиллерин берип йийдилер. Кенем 
де той сыпырадынъ кайсы суьйисин де коьзлериннен йойытпайдылар.

– Токалак-сайгак келди, – деп, юзлерин тепшеклерге ийип, сырк-сырк 
эттилер кызлар.

– Енали Токтасович, а-а! – деп олардынъ соьзлерине косылып, басын 
коьтерди Таждин Кусепович. – Уьшинимен де келди. Биттишинъ! – эм ол 
шанышкысын сыпыра уьстине булактырды, артынсыра аякларын ток яйып, 
тизлерине тигилгендей, юзин тоьмен салды. Соьйтип олтырганда онынъ авыр, 
коьпкендей кабаклары коьзлерин каплайтаган эдилер.

– Келди, – деп кайтаралады ол. – Биттишинъ!
«Биттишинъ» деген айлак та анъламлы болмаган соьз, Таждин Кусепо-

вичтинъ уьйренъки соьзи эди. Оны ол тоьмен эринлерин бир аьлемет боьрт-
тирип айтады. Тоьмен эрини боьрткенде, авызы онынъ миссетсинмегендей 
кыйшаяды. «Биттишинъ» деген – «битти исинъ» деген соьз болартагы.

– Шакырсалар, кайтип келмесин, – деп соьз кыстырдым мен.
Таждин Кусепович мага юзин коьтерди. Онынъ кысык коьзлеринде той 

куванышы йок эди. Булай айтканда, Таждин сийрек куьлетаган салкын аьдем. 
Бизим мектебте ол директор. Кабинетиннен шыкканлай ок мектебтинъ аяты 
уйык та тыныкка коьмилетаган эди: балалар янме-ян ланъкаларын, куьлки-
лерин суьртип алгандай, йок эте коядылар. Сол зат мени сейирсиндиретаган 
эди. Меним дерислерим шав-шувлы оьтедилер, балалар меннен коьтере 
тартынмайдылар.

Тамада – аркандай узын эр киси, кап-кара мыйыгынынъ астындагы авы-
зыннан йылтынлар тоьгип, Енали Токтасовичтинъ билегиннен ыслай етип, 
оны келин мен киевден узак болмаган олтырага орынластырды. Оннан сонъ 
тамада, кенъ эм юмсак абытлавы ман, Таждиннинъ касына келди де эм эки 
буьгилип онынъ кулагына биршийлер сыбырдады. Кусепович, «даь» деген-
дей, басын шайкавда болды. Соьйтип, сол баягы кенъ эм юмсак абытлап, 
тамада бизим касымыздан тайды. Онынъ юриси сондай: аьр бир абытлаган 
сайын, сес шыгарып олтырмайым дегендей, азгана шоьккендей коьринеди. 
Сол юриси мен тамада аьдемнинъ артыннан анъсыздан келмеге суьетаган 

эди. Анъсыздан келип, бармагын тапанша этип шошайтар, артынсыра авы-
зыннан куьлле аткандай «пух» деп бакырар эди. Анав каьрип апаты кетип 
дирилдесе, аркандай узын эр киси авызыннан алтын йылтынлар тоьгип, шеги 
катып куьлер эди. Ога коьп зат кешириледи, неге десенъиз, ол совхоздынъ 
директорынынъ шопыры.

Енали Токтасович бизим мектебте балаларды эсаптан окытады. Басында 
айлак калын болып оьспейтаган юмсак шашларын ол аьр сайын парикмахерс-
кийде кыскартады. Солды да онынъ басы дайым да баладынъ токалак басына 
усас. Тагы да бир коьзге илинетаган зат – Енали Токтасовичтинъ бурыны 
буькир эм танавлары бир аьлемет болып кенъ. Эне сол зат онынъ юзин азгана 
кыр-эшкиге усаттырады. Сонынъ уьшин де Токалак-сайгак деп авылдаслар 
ога ат такканлар. Енали Токтасович отыздан озган эр киси. Кенем де энди 
де уьйленгенмеген. Солды да мунадай яхшылык кешелерде Токалак-сайгак 
авылдасларынынъ тиллерининъ ушында.

– Уьшинимен де, Енали Токтасович, неге уьйленмейсинъ? – деп бир кере 
сораганым бар.

– Уьйленуьв уьшин суьйим керек, – деди ол сабыр давазы ман. – Элбетте, 
бар эди меним де ашык-ярым.

– Байга шыктыма?
– Аьше.
– Ол заманда сага да уьйленмеге керек.
Енали Токтасович, мен айлак тийиссиз зат айткандай, мага бир аьлемет 

болып карады:
– Кайтип уьйленмеге? – деп басын тоьмен салды. – Айтамантта, байга 

шыккан деп, – эм артынсыра тиси авырыгандай йыйырылды.
Йигиттинъ кайдай ды бир ян авырув ярасына тийгенимди сезип, артык 

соьз айтпадым.
Ол сонъы заманларда тойларга сийрек юретаган эди. Неге десенъиз, яхшы-

лык кешлигинде аракы-шагыр басларына шапкан авылдаслар аьйт деп онынъ 
бойдак яшавын маскара ушына алатаган эдилер. Токалак-сайгак маскарады 
коьтермейтаган аьдем. Кенем де, коьресиз, мунав тойга келген.

Куьндиз ол мени йоклап уьйиме келди. Коьнъили онынъ коьтеринъки 
козгалган эди:

– Тойга бараяксынъма? – деди ол эм колларын артына кавыстыра салып, 
пештинъ ишинде кезинди. Ол бир еринде токтап болмайтаган киси. Класста 
да соьйтип, аьйт деп парталар арасында кезинеди.

– Бараякпан, – дедим мен. – Шакырув кагыт алганман.
– Мен де бараякпан. Мени де шакырганлар. Шакырув кагытты алмадым. 

Кенем де Таждин Кусеповичтен шакыртканлар.
– Сага дегенде шакырув кагытлары кутылганма? – деп сейирсиндим 

мен.
– А-ай, ондама куллык? Кагыт пан шакырдыларма, авыз бан айттыларма, 

баскалыгы йок. Шакырганнан сонъ мен бармай болаяк тувылман.
– Дурыс, бармага керексинъ.
– Тийислимен бармага, – деди Енали.
Эне, коьресиз, энди оьзи де келип туры. Тек неге кешикти экен? Коьп аьзир-

ленген болартагы. Бизим авыл тойларда эр кисилер уьстиндеги кийимлерине 
артык эс этпейдилер. Тек киев яс байрамша кийинеди. Аьлемет, Токтасович 

байрамша кийинген. Кара пиджагининъ онъ тоьсине институтты кутылган зна-
чогын да туьйреген. Ак коьйлегининъ ягасын кара галстук пан байлаган.

– Ув-вай, экинши киев келди болаяк? – деп кыйканъке кыймаслар увак юз-
лерин тепшеклерине ийип, сырк-сырк эттилер. – Ай-вой, Токалак-сайгак!

– Ай-вой! – деп кыймасларды йоьплеп, селекесин ясырмады Таждин 
Кусепович. Мага коьре, тойда да умытып болмайды ол Еналиди яратпайта-
ганын.

Бирерде мен сейирсинетаган эдим: Токтасович аьлемет инсан. Биревге 
яраяк болып эш бир шалыспас, оьзиннен уьйкенге де, кишкейге де азгана да 
майыспас, кылпыспас аьдем. Бир педсовет те оьтпейди бизим мектебте Енали 
Токтасович соьйлемей. Онынъ октай кадаткан туврашыл соьзлери коьбисинше 
директорга тиетаган эди; бир де тартынмай, коьтере затты туврасыннан айтып 
салып, оьз басына аьйт деп баьле излейтагандай коьринеди.

Соьйтип янъыларда педсовет озды. Таждин Кусепович оьзининъ сабыр, 
таптап соьйлев давазын бир де туьрлендирмей, мектебимиздинъ энъ де эсли 
окытувшысы Алтынай Акимовнага казебин тикти:

– Мине сиз, Алтынай Акимовна окувшы Боьдениязовка доьртинши ше-
риктинъ тамамына ана тилден уьш белгисин салгансыз. А сиз билесизбе 
Боьдениязовтынъ баска предметлерден белгилерин? Билмейтаганынъызга 
шексинмеймен. Окувшы Боьдениязовтынъ баска предметлерден белгилери 
коьтере бес пен доьрт. Эне соьйтип, Алтынай Акимовна, районга береек 
отчетымызда доьрт пен беске окыганлардынъ саны биревге кемиди. Битти-
шинъ!

– Соьзинъиздинъ маьнесин анълаялмай турыман, – деп янме-ян сес берди 
Енали. – Сиз не зат айтасыз, Таждин Кусепович; окувшы Боьдениязов ана 
тилден уьш белгиге окыган уьшин Алтынай Акимовнады шуьшлейсизбе?

– Аьше, шуьшлеймен. Неге десенъиз, доьрт белгиге еткендей Боьдениязов 
пан ана тилден уьстеме дерислер озгармага керек эди. Уьшти сиз, Алтынай 
Акимовна Боьдениязовка салмадынъыз, оьзинъизге салдынъиз. Биттиши-
нъ!

– Ай-вай! – деп тизлерин селекели какты Токтасович. – Коьтере зат асты 
– уьстине тоьнътерилди!

– Соьзимди боьлмей турынъыз! Субординацияды  бузбанъыз, – деп авыр 
кабасларын япты директор. – Биз соьле сизге де етермиз, Енали Токтасо-
вич.

Бирерде куллык тамам маскарага туьсетаган эди. Эсимде, былтыр август 
айында окытувшылар районга педчениеге бармага аьзирлендилер. Таждин 
совхоздынъ директорыннан автобус тилеп алды. Автобустынъ ишине кара 
кой тиелген эди. Тири ян олтыралардынъ арасында курсак-аркасына авнап, 
силкинуьвде эди. Онынъ уьш аяклары аркан ман кыяланып байланганлар 
эм кой доьртинши бос аягын булгалаклап, аяк уьстине турувды каьрлеп, 
манъыравда болды.

– Кимнинъ койы? – деп сорады Енали.
– Таждин Кусепович куьдиретли биревге сисликке элтейди, – деди би-

рев.
Токтасовичтинъ юзи янме-ян кыйшайды:
– Кайдады директор? Мен кой ман бир автобуста олтыраяк тувылман.

– А бизге кыр эшки мен олтырмага ярайма? – деп сарк-сарк этти маска-
рашы бирев.

– Коьтере затты да ыржаюв-тыржаювга айландырманъыз! – деп йыйырылды 
Енали. – Мен кертисин айтаман: кой ман бир автобуста олтыраяк тувылман.

Соьйтип таьжелдей тирести. Таждин Кусеповичке токтавсыз манъыраган 
койды баска маьшин тавып аькетпеге керек болды районга.

Булай айтканда, мага анъламлы, Енали Токтасовичтинъ тойга байрамша 
кийинип келгени. Оьзекте, ол киев тувыл. Кенем де мунав тойга шакырылган 
сонъ, ол оьзин кайтип болса да енъуьвшидей сезеди. Неге десенъиз, сосы той 
занъырайтаган дамдырамдай уьйдинъ иелери мен былтыр Токалак-сайгактынъ 
катнас йоллары кашласкан эди. Заур, онынъ атасы, коьтере кардаш-тувганлары 
мине бир йылдынъ узагына Енали Токтасович пен саламласпайтаган эдилер, 
Заур институтка туьсеалмаганына окытувшыды шуьшлейтаган эдилер:

– Заур институтка туьсеек экзаменде эсаптан эки алган. Ув-вай, осал би-
лим береди экен Токалак-сайгак. Осал окытувшы, – деп, басын оькинишли 
шайкап, артезиан баста кир шайкайтаган пишелерге лакырдасын тоьгетаган 
эди ястынъ анасы.

Эм мине, Токтасовичти яхшылыкларына шакырганнан сонъ, той иелери 
не болса да, окытувшыды сыйлайтаганларын коьрсеттилер. Ким биледи, 
белки, уьшинимен де Енали ойлангандай, анавлар оьзлерининъ шуьшлерин 
де анълаган боларлар.

– Камбак ой куйысына туьсти болар, деймен. Асты коьтере емейди, – деп 
сырк-сырк эттилер кыйканъке кыймаслар.

Меним дурыс атым Янболган Сарсеевич. Соьйтип мага балалар дерис-
лерде айтадылар. Кенем де, дерислерден сонъ мен олардынъ коьтересине де 
«Камбак» экенимди билемен. Маштакай эм толысымал яспан мен, уьшиниме 
де, тыгыратаган камбакка усас болсам да ярайды. Не де болсын, эситкеним 
бар, кайтип меним кыскаяклым сымырайлы куьлемсиреп кыймасына мак-
танганын:

– Лаь-аьв, меним кожайыным ман яшав тыппа-тыныш. Кайда уьпирсенъ, 
сонда тыгырар. Камбак – ол кайтип карасанъ да, сол баягы – камбак!

Кыскаяклым мени баскаша атамайды. Ушын атымды коьтере муткандай 
сезиледи.

Ва-а кылыгым ювас болса не болыпты?! Кенем каркырам осал тувылды 
да, мектебте физкультурадан дерислерди юритемен.

Тамада Кусеповичке тагы янасты:
– Мунда олтыры, – деп эки буьгилип сыбырдады ол Таждиннинъ кулагына. 

– Эне, шетте орынласкан.
– Барып билдир. Биттишинъ, – деди анавы кабакларын да коьтермей.
Тамада юмсак юриси мен кенъ абытлап бизим касымыздан тайды эм сол 

беттеги узын сыпырадынъ ортасына янасты. Онда ол Куьнкердинъ кулакла-
рына эки буьгилди. Буьгилип, куьлемсирев аьлде, сыбырдавда болды. Куьн-
кер Заурдынъ акасынынъ кардашы. Авызына юз грамм туьссе, дувылдаган 
тентек киси болады.

Таждин Кусепович мага коьтере эс бермейди. Булай айтканда, ол меним 
акымда тек оьзине керек заманда эсине алатаган эди. Оьзине керек заманда, 
ол уьпиреди эм мен ога керек якка тыгыраман. Ол затка меним коьзимди 
Енали Токтасович ашкан:

– Директордынъ уьпируьви мен ыкка тыгыра бересинъ, сома? – деди ол 
мага бир кере. – Безбейсинъме, Камбак?

– А сен сол баягы елге карсы ювыра бересинъ, – деп явапладым мен.
– Аьше, ювыраман, – деди ол. – Сайгаклар камбаклардай тувыллар. 

Сайгаклар еллемейдилер. Олар уьпирип эсетаган елге коьп эс этпей увык 
сызыгына ювырадылар. Эсапты олар аьдемлердинъ кайбиревлериннен артык 
билгендей коьремен. Эки тоьбеди косатаган энъ кыска йол – тек тувра йол 
экенин кыр-эшкилер аьруьв биледилер. Увык сызыгына олар кыскадан-кыска, 
туврадан-тувра йол ман ювырадылар, ер мен коьк косылатаган сызыктынъ 
аргы ягында не зат барын коьргилери келгендей туврадан тувра асыгыслы 
шабадылар.

Булай айтканда, Енали Токтасович оьзининъ оьтирик атына артык эс бер-
мейди. Токалак-сайгак деген ябыскак ат онынъ янын коьтере кыйнамагандай 
коьринеди.

Айтканымша, Таждин анъшылавга шыкса мени эсине алады. Онда ога 
меним ас асар шеберлигим керекли экенин ясырмайды. Тойларда Кусепович 
мени оьзининъ касында олтыртады. Неге десенъиз, тойларда ога меним за-
нъыравык ярасык давазым керек. Авыл яхшылыкларында аькимлерге соьз 
бериледи, солды да Таждин Кусепович аьр тойда да соьз айтады:

– Аявлы киев, аявлы келин! Сиз буьгуьн кол ысласып, бас косасыз. Эне, си-
зинъ сол куванышынъызга, сизинъ сол наьсибинъизге куьезленип коьтеремиз 
де йыйылганмыз. – дейди ол аьр тойда да. – Той да – наьсип, той ол – куьез. 
Айтаганым, мен Индия кыралдынъ эки сериялы киноларын карамага суьемен. 
Неге десенъиз, сол кинолардынъ сонъы коьбисинше той ман, эки ашыктынъ 
уьйленуьви мен кутылады. Кенем де, «наьсипли» фильмлер уьйленуьв мен 
кутылатаган болсалар, шынты яшав эки ашыктынъ уьйленуьви мен тек басла-
нады. Суьвретлеп айтканда, сиз, аявлы киев мен, аявлы келин, бу кешеден сонъ 
кол ысласып яшав тавына тармасып баслаяксыз. Билгенимди айтайым, яшав 
тавы айлак бийик эм тик! Кайтакым бийикке коьтерилсенъиз де, бир айдынъ 
бир куьнинде сиз арырсыз. Арыганда экевинъиз де олтырарсыз. Олтырып, 
тавдынъ йогарына карамассыз, тавга коьтерилетаган оьзинъиздинъ оьткен 
яшав йолынъызды коьзлерсиз. Солды да, билгенимди айтайым, яшавдынъ 
маркын суьрмеге шалысынъыз. Сонъында, тавдынъ куьнбатар этегинде арып 
олтырганда, юрегинъизге лаьжин тийгендей, яшавынъызда болган коьп куь-
езлер эсинъизге туьссинлер. Эне сол зат меним айтаягым. Биттишинъ!

Сондай оьрнекли соьзлерден сонъ Таждин авыр иегин ымлап мени тур-
гыстады:

– А соьле, йолдаслар, бизим мектебте куллык этетаган тыпак окытувшылар 
куьбининъ атыннан, Янболган Сарсеевич балаяктынъ шоьбин алады. Киев 
яска багыслап йыр йырлайды.

Эм мен колымдагы аракы толы балаякты басымнан йогары коьтерип 
йырлайман:

– Сен де, мен де бир яста, Янсарай.
Оьстик биз кала баста, Янсарай…
Муна тойда да Кусепович оьзининъ оьрнекли соьзлерин оьзинше ялгасты-

рып, оьзинше тамамлап кутылган эди. Мен де «Янсарайды» йырладым.
– Камбак, даьв йок, аьруьв йырлайды, – деп юзлерин тепшеклерине ийип, 

сырк эттилер кыймаслар. – Тамам Кошманбет Зарманбетовтай йырлады.

Меним ишим шертип баслады. Сагыр тувылмантта, эситемен. «Камбак, 
Камбак» дегенлери неси?! Эки-уьш йыл артта мектебте окыган кызлардыда. 
Оьтирик атымнан баска меним акымда олардынъ юрегинде эс калган йок-
па?!

Енали Токтасович олтырган якта завыклы куьлкилер эситилдилер. Элбетте, 
тили оьткир авылдаслар онынъ бойлак ялгызлык яшавын маскаралавда болар-
лар. Айлак та, саркылдап киев яс куьледи. Булай айтканда, Заур мектебте тек 
саркылдаган куьлкиси мен баскаланатаган эди. Саркылдап басласа, куьлкиге 
савлай коьнъилин береди, коьтере затты да мутады. Шеги катып, бирерде 
коьзлериннен яс та агады. Ама онынъ соьлеги ыржаювы мага ярамады. Ол 
да ол эди. Заурдынъ саркылдавы мага неден де мектебтинъ аятындагы, ди-
ректор кабинетиннен шыкканлай ок уйгынланатаган уйык та тыныкты эсиме 
туьсирди. Оьзек те, мен анълайтаган эдим, ол уйык та оьтирик тынык. Тербия 
куллыгы тийисли дережеде дегенлей алдавшы тынык. Эне сол зат буьгуьн 
Заурдынъ оьз тойында саркылдавы ман занъырайды.

Таждин бир зат та эситпегенлейин кабакларын япкан. Сабыр аьдем. Ур-
сыслы-туьйисли вакытларда да онынъ сабырлыгы бузылмайды. Сондай да 
оьзин ювенлеп билетаган аьдем.

Туьйислер, оьзек те, мектебте арада – бирде болатаган эдилер. Онсыз 
болама Енали Токтасович. Эне кашлас ша?! Алтынай Акимовна айткандай, 
эске-туьске келмеген зат ша?! Туьйислердинъ туьйиси-ав!...

Мектебти кутылаяк сонъгы кешликке аьзирленуьв вакыты эди. Оныншы 
классты кутылганлардынъ аттестатлары завучтынъ столында аьпме-аьзир 
эдилер. Завуч оьзи кайдай ды бир асыгыслы куллыгы ман боьлмеден шыкты. 
Окытувшылардынъ кенъ боьлмесинде биз уьшев болып калдык. Директор 
колындагы дитективли китабине коьмилди. Енали Токтасович неден де за-
вучтынъ орнына олтырып, ялкувлы аьлде аттестатларды каравда болды. Мен 
газетадагы шахматлы сабакты шешип басладым.

Бирден Токалак-сайгак ушып турды:
– Таждин Кусепович! Кайтип болады?! Неге Тангатаев Заурдинъ ат-

тестатында алгебра ман геометриядан доьрт белгилер? Мен ога уьшевлер 
салганмантта?

– Ий кой, болмас, – деди сабыр давазы ман директор, кенем де колындагы 
китабин янме-ян япты.

Енали Таждиннинъ касына янасып келди де аттестатты директордынъ коь-
злерининъ алдында тутты. Соьйтип Токалак-сайгак онъ аягынынъ оькшесин 
шыдамсыз кагувда болды, солды да онынъ онъ тизи дирилдевде эди.

– Уьшинимен де, – деди анавы. – Доьртевлер, – эм артынсыра авыр ка-
бакларын мага коьтерди: – Янболган Сарсеевич, аттестатты толтырганда 
янъылыскан болар. Солайма, Янболган Сарсеевич?

– Ким биледи, Янъылыскан да боларман, – деп тутлыга берип ийнимди 
кактым мен. Заурдынъ аттестатына белгилерди язбага директор мага тап-
шырган эди. Белгилерди мен Кусеповичтинъ колы ман язылган кагыттан 
коьширдим. «Куллыкты мен сага бир аз енъиллеттим, сага ярасык этип ка-
гыттан документке коьширмеге керек болады. Сенинъ колынъ туьз, ярасык 
язасынъ. Биттишинъ». деген эди ол мага.

Кайда энди сол кагыт? Тапсам энди! Ушты-куьйди, йок болды.
– Янъылыс дейсизбе? – бир такыйкага Токалак-сайгак адалав аьлде авызын 

ашып, еринде кадалды. Сонъ бирден колын силтенъледи: – Янъылыс болса, 
туьзетпеге керек.

– Кайтип? – деп сабыр давазы ман кылы да кыйшаймайын яваплады ди-
ректор. – Таза аттестат менде йок. Санавлы затты да.

– Ал энди! Кенем де мунав аттестатты Заурдынъ колына ыслатпага яра-
мас, – деп давазын коьтерип баслады Енали. – Ваьре-ваьре, ярамас! Заур эм 
баскалар не деп бизим акымызда ойламага болаяклар?!

– Аьше не этпеге керекпиз? – деп сол баягы сабыр давазы ман кабагын 
япты Таждин Кусепович. Коллары курсагын кушакладылар. – Документте 
суьртилуьвлер, туьзетуьвлер этпеге ярамайды, толтырылмаган янъысы менде 
йок. Санавлы затты да. А буьгуьн мектеб пен савболласув кешлиги. Заурдынъ 
колына аттестатты ыслатпай болаяк тувылман. Биттишинъ!

– Районга етпеге керек. Янъы аттестат аькелмеге керек! – деп ызаланды 
Енали Токтасович эм колларын артына кавыстыра салып, кезинуьвде бол-
ды.

– Коьзимнинъ алдында алма-телме юрмеши. Бир аз сабыр болшы, – деп 
тилегендей давазын юмсайтты директор. – Кырк шакырымдай ерге кайтип 
етеексинъ? Пайдасыз. Районо буьгуьн куллык этпейди, базар куьнди де.

Кенем де Токалак-сайгак директордынъ юмсак давазына эс этпеди. Аьйт 
деп кезинуьвде болды:

– Мунав аттестатты Заурге ыслатпага ярамас! Ваьре ярамас! – деп куьбир-
дене кайтаралавда болды.

– Бермей де болмайман, – деп давазын салкынлатты Таждин Кусепович. 
– Оьзинъиз ойлап караягынъыз, коьтересине де аттестатларды ыслатаякпыз, 
Тангатаевке ыслатпаякпыз. Айлак аькис зат. Бизди бирев де анълаяк тувыл. 
Заурдынъ, онынъ ата-анасынынъ коьнъили акында ойлайсызба? Оннан 
сонъ, Заурдынъ акасы – совхоздынъ директоры. Ол бизим мектебке аз ярдам 
этеме? Автобус тилеймиз яде совхоздынъ маьшинлери мен коьмир, агаш 
тасыймыз.

– Маьшиннинъ, коьмирдинъ соьле не куллыгы бар?! Не зат акында соьй-
лейсиз? – деп сирелип токтады Енали Токтасович.

– Мен коьтере заттынъ акында да ойланмага тийислимен. Мектеб уьшин 
мен явап тутаман. Биттишинъ!

– Сиз мунав аттестатты Заурге береек боласыз, сома?! – деп коьзлерин 
тегершиклендирди Токалак-сайгак.

– Тап солай. Болып турган онъайсыз аьлдинъ баска йосыгын коьрмеймен, 
– деп тагы тилегендей давазын юмсайтты директор. – Аьше, болды соьйтип, 
янъылысты Янболган Сарсеевич, Не этеекпиз энди, оькирип йыламага кере-
кпизбе? Оьзек те, Янболган Сарсеевич тийисли дембисине йолыктырылар. 
Сонъында каты сорармыз Янболган Сарсеевичтен. Битишинъ!

– Йок! – деп кыр-эшкидикиндей кенъ танавларын керип, ава етпегендей 
буькир бурнын сызгыртып, тынысын йыйы алувда болды Енали Токтасо-
вич. – Мунав аттестатты сиз береек тувылсыз. Берсенъиз, танъла ок районга 
билдиреекпен!

Аттестатты сол кеше Заурге ыслатпадылар. Онынъ акасы, сейиримге, 
мени шуьшлемеди де, Токалак-сайгакты шуьшледи. Оны ман аманласувды 
коьтере койды…

Аркандай узын бойлы тамада коьтермединъ ортасына шыгып, юка коьки-

регин керип созылганда, басы коьтермединъ тоьбеминдеги электошыракка 
тийди. Колына микрофонды алып ол бир неше керек уьпирди эм артынсыра, 
эмизикке ябыскандай, микрофонга эринлери мен ябысты. Цветомузыкадынъ 
электрошыраклары бир неше кере кызыл туьс пен яндылар.

– Тынълаягынъыз, йолдаслар. Бир неше такыйкага тепшеклеринъизден 
басынъызды коьтереегинъиз, – деди тамада (цветомузыкадынъ электрошы-
раклары тамададынъ давазына келисли болып, туьрли туьс пен яркыравда 
болдылар). – Соьле соьз айтылады, – тамада токталады, авызын ашып алтын 
йылтынлар ушыртты. – Соьз Заурдынъ суьйикли окытувшысы Енали Токта-
совичке бериледи!

Киев яс мойнын сейирсинуьвли созды эм эринлерин эмшейтип куьлим-
сиреди. Ак коьпиршик кийимине ютылган келин кыймылданды. Таждин 
Кусепович сол баягы уйкыга коьмилгендей кепте олтыры: коллары курсагын 
кушаклаганлар, юзи ток тизлерине тигилген, авыр кабаклары коьзлерин 
япканлар.

Енали Токтасович кенъ йылмайып колындагы тостакайын басыннан йо-
гары этип коьтерди.

– Э-эй, токта, токта. Сага уьстеме куяякпан, – деди тамада завыкланып. 
(Микрофонда буьлкилдеди, уькен бокал кустырылып толтырылды). – Мине 
энди тийисли дережеде!

Токтасович кишкей тостакайды сыпырага салды, ога анавдынъ колыннан 
аракы толы уьйкен бокалды алмага туьсти.

– Тек соьз айтаяксынъ да колынъдагын эркекше туьбине дейим симире-
ексинъ. Ха-ха-ха! – деп микрофонга куьлди тамада.

Енали йылмая берип, «йок, йок» дегендей басын шайкап, колын булга-
лаклады.

– Тартаяксынъ, тартаяксынъ, – деп завыклана берди анавы. – Буьгуьн, 
Енали Токтасович, сенинъ байрамынъ. Неге десенъ, окувшы оьзининъ окы-
тувшысыннан озса, ол зат окытувшыга байрам тувылма, э? Буьгуьн Заур 
сеннен озган, куьдиретли Токалак-сайгак. Озып артта калдырган.

Баьрисине де анъламлы болды, тамада тентекли завыкланады:
– А сенинъ келеектеги бийкенъ, цыган-пишединъ бал ашувына коьре, 

соьле тек сегизинши класста окыйды. Ха-ха-ха!
Коьтермединъ эки муьйисине илинген уьйкен динамиклерден, топ атыл-

гандай, куьлки занъырады. Той шав-шувлы куьлкиге толды. Аркандай узын 
эр киси куьлкиден эки буьгилип, йоьткирип, тутлыгувда эди. Халкты завы-
кландырув онынъ куллыгы да.

Енали Токтасовичтинъ басы салпырады, бетиндеги кенъ йылмаювы 
суьртилип алынгандай йок болды, йогары коьтерген колындагы бокалы кал-
тыравда эди. Такыйка сайын ол кунысып, уйпалана берди. Соьйтип селеке 
аьлде, коьтермединъ ишиндеги куьлкидинъ тынганын саклап, тура берди. Бир 
неше такыйка озып, шав-шув тынды. Динамиклерден эндиги тек арада-барде 
саркылдав эм сагыр давазлы куьбирденуьвлер эситилинетаган болдылар.

Таждин Кусепович сол баягы курсагын кушаклап, кабакларын япкан эди. 
Той кызыгына коьтере эс этпегендей коьринеди, колына тек деспе етпейди.

– Тынълаягынъыз, йолдаслар! Соьз Заурдынъ суьйикли окувшысы Енали 
Токтасовичке бериледи! – деди тамада тагы эринлери мен микрофонга ябыса 
берип.

Анавы кайтип болса да басын коьтерди, кенем де йогары коьтерген бокалы 
колында калтыравда болды. Сол эки арада:

– Йок! – деп ашувлы бакырды бирев. Коьтереси де бакырык шыккан бетке 
басларын бурдылар. Олтырган ериннен турган Кункер, шайкала берип, коь-
термединъ ортасына шыккан эди. – Тамада, микрофонды мага бер!

Тамада янме-ян кенъ абытлап келип онынъ колына микрофонды ыслатты. 
Анавы:

– Йок! – деп мукаят та бакырды микрофонга. – Берилеек тувыл Токалак-
сайгакка соьз! Шакырылмай келген ол бизим тойга! Шакырылмай келген!

Бир такыйкага коьтермединъ иши уйык та тынык болды. Динамиклерден 
тек Кункердинъ ашувлы пысылдавы эситилди.

Сонъ бюирден узын-шув коьтерилди, саркылдаган куьлкилер, оькинишли 
куьрсинуьвлер эситилдилер. Биревлер Еналиди селекеледилер, баскалар уьй 
иелерин бетледилер. Тек Таждин Кусепович сол баягы курсагын кушаклап, 
юзи ток тизлерине тигилип кабаклары ябылган эди.

Мен Токтасовичке карадым: ол шайкала берип коьтермединъ ашык эсигине 
зыранърады, Ант болсын, Енали юрген сайын куныскан ийинлери калтырап, 
сынъкылдай эди. Абыт эм сынък, абыт эм сынък. Ай зыйнадан тувганлары! 
Каратагы не этетаганларына! Тойга шакырылмай келип, элдинъ алдында 
сондай маскарага, селекеге калганнан уьйкен селеке барма авылда?!

– Камбакка карашы, юмсак ерине биз кадалгандай ушып турды, – деп 
эситтим мен кыйканъке кызлардынъ сыркылдавын.

Коьмекейим астында комлы шердей катып калган корлыгым козгалды:
– Мен Камбак тувылман! Болаяк энди! Мен Камбак тувылман! – деп 

бакырдым мен.
– бакырма, Камбак, олтыр еринъе, – деди базык давазы ман Таждин Ку-

сепович.
Меним оьрейим коьтере ушты эм мен директордынъ ийниннен камтып 

алып, силкишледим:
– Алдайсыз! Бир зат та эситпегендей боласыз! Эситесиз! Сизинъ писили-

гинъиз! Мунав затты куьни бурын сиз аьзирлегенсиз!
Анавы кысык коьзлеринде сейирсинуьв аралас ашув кайнап, мага карады, 

манълайы шуьберек топтай йыйырылды:
– Эсирген боларсынъ деймен, камбак!
– Сиз куьни-бурын коьтере затты да билгенсиз! Аьзирлегенсиз! – деп 

мукаят та силикишледим мен онынъ ийнин. – Сиз оны эне кыр-эшкидей. 
Эсинъиздеме сонъгы анъшылав?! Кыр-эшки туврадан-тувра увык сызыгына 
шабувда болды. А сиз онынъ алдын шалып, совхоздынъ директорынынынъ 
ГАЗигинде олтырып кувдынъыз. Аьруьв билесиз, сайгаклар туврадан-тувра 
ювырадылар, тувра йолыннан бурылмайдылар. Эм сиз каялап кесип, оьл-
тирдинъиз оны.

– Сен эсириксинъ! Силкишлеме мени! Субординацияды бузбагайсынъ! 
– деди Таждин Кусепович ийинлерин меним колларымнан босата берип, 
сонъ явырын-аркасын керип, авыр иегин коьтерди де коьйлегининъ ягасын 
туьзетти: – Биттишинъ!

– Лайле-е, Таждин Кусепович сайгакларга анъшылайма?! Ярамайды да 
сайгакларды оьлтирмеге?! – деп коьзлерин тегершиклендирди кыймаслар-
дынъ бириси.

– Уят экен! – деди кыймаслардынъ баскасы.
– Ол эсирик! – деп тислерининъ арасыннан сырылдады директор. – Бит-

тишинъ!
– Оьтирик айтасыз! Янболган Сарсеевич аракыды авызына алмайды, – деп 

соьз кыстырды меним кыскаяклым.
– Уьшинимен де, Янболган Сарсеевич тек бир керек шампанскийди увыр-

тлады. Оннан баскалай тек «пепси кола» таьтли сувды ишти, – дедилер сыр-
кылдавсыз-несиз касымда олтырган кыймаслардынъ экеви де бир авыздан.

– эситтинъизбе? – деди меним кыскаяклым оьктемли карамын Таждин 
Кусеповичке кадатып. – Эсирик тувыл Янболган Сарсеевич, не зат айтканын 
ол аьруьв биледи. Юр, Янболган Сарсеевич, кетейик муннан.

Урсыс-туьйистен кайтип меним юрегим таласкан болса да, сол аьсерде 
мен кыскаяклымнынъ давазын аьруьв эситтим. Кыскаяклымнынъ авызыннан 
оьктемли шыккан оьзимнинъ ушын атымды эситпей мен болмадым.

Оьзекте, сол той кешесиннен сонъ, бирден баьриси де меним ушын атым-
ды эслерине туьсирдилер десем, оьтирикши боларман. Дурысы сол, Енали 
Токтасович уьшин яклас коьтерген сол кешесиннен алып, меним оьтирик 
атым мутылып баслады.

Белки, болган заттынъ бир сейири де йок? Неге десенъиз, бизим энъ де 
эсли окытувшымыз Алтынай Акимовна айтканлайын: яй келуьв мен бизим 
тек уьсти-кийимимиз турленмейди, яй келуьв мен бизим кылыгымыз да 
туьрленеди.

САЛИМЕТ   МАЙЛЫБАЕВА,
Россия язувшылар Союзыныныъ агзасы

       

        АК  АСПАННЫНЪ  АСТЫНДА                           
                         Яшав керек

Бу яшавдан ишинъ шыгып безсенъ де, яшав керек!
Етиспевлик еликтирип енъсе де, яшав керек!
Ювык аьдем ер астына кирсе де, яшав керек!
Алгасама оьз колынънан соьнмеге.
Аьр кимге де оьмир керек суьрмеге,
Яхшыды да, яманды да билмеге,
Анъламастан аьжел таска аткышай,
Ер юзинде аьдем болып юрмеге!

                         * * *
Кишкей эдим, камыс эди уьйимиз,
Басы ушлы сийрек агаш азбарда,
Конъысы ман ортамызда капымыз
Кара тел мен байланмаган заманда.
Берекетке толы эди уьйимиз,
Нур шашылып, наьсипли эди куьнимиз.
Заман кетти, оьзимде де бала бар,
Ак кербиштен кораланган азбарда,
Конъысымыз ким экенин билмеймиз,
Темир капы катып туры ортада.
Байлыгына туснак  болган уьйимиз,
Бир зат етпей мыдах болган куьнимиз.

                          * * *
Дуныядынъ кайгысына капланып
Тасып кетип талшыгады юрегим,
Шувылдайды, табиатка карланып,
Неше йыллар тыныш турган юрегим.
Кесек заман! Увлы ойлар тувдырды
Яшамага ян коркады дегендей,

Биревлерге акша колды ювдырды,
Баскаларга оьтпек танъкы егендей.
Исти суьйген берекетли халкымнынъ
Кайсы шайтан тоьбесине олтырды?
Есир алып, буйрыгына бойсынтып,
Тоьгеректи некесликке толтырды.
О, инсанлар, эсимизди йыяйык,
Берли ийттей эсти йойып, таласып,
Тоьрде яткан карт анады мутпайык.
Бу вакытлар неше кыйын болса да,
Ваьре, ваьре, аьдемшилик йоймайык.

                       * * *
Элге болган бизге де болар деп,
Тамаша! Сен неге айтасынъ,
Халк хайырсыз калмас деп
Парахат болып ятасынъ?
Сен болмасанъ, мен болмасам,
Элинъ сенинъ ким экен?
Яшавды ягып куьл эткен
Аясыз аьдем тил экен.

            АЛЛАГА ТИЛЕК

О, Аллам-ав, яшай болсанъ йогарда,
Аспанынъа алып кетши кайгымды,
Азаплыктан акыл сасып каргансам,
Кешир мени, эситпеши каргымды.
О, Аллам-ав, анълай болсанъ аьлимди,
Рахатлыктынъ берши мага таягын,
Душпаныма коьрсеткейим дембиди,
Босагама баспагандай аягын.
О, Аллам-ав, аьр кимдики оьзине
Иман йойып тилемеймен мажасыз,
Яшаганша куьнле-куьнлик ой мынан,
Аьхирет бар, бирев тувыл ажалсыз.
О, Аллам-ав, кабыл эт тилегимди,
Тувра йолдан бир де мени састырма,
Алданувдан, адасувдан коршалап,
Арамлардынъ аягына бастырма.

              НОГАЙ  АНЪЛАР

Сувык куьннинъ аязын да сезбейсинъ
Занъыраса завкландырып ногай анъ,
Бас айланып бир де оннан безбейсинъ
Кустай ушып ак аспанда аьдем ян.

Дининъе дем, даьри увлы мараздан
Куват куйган кушак яйган куьез анъ,
Аьне-мине етер усай анъсыздан
Аьлеметин алып сага аса танъ.
Эсиргендей эситкенде анъларды
Сав дуныя бесик болып шайкалар,
Домбра сазлы шынты ногай йырлардан
Коькте юлдыз мукаят та яркырар.
Ногай анълар оьзегимди сувырып,
Омыравдынъ иссилигин тутаман
Коьзди юмсам коьл ягада ювырып,
Куьн татыган таза ава ютаман.
Ногай анълар гуьл аттырып юректе
Танъгы шыктынъ тазасы ман ювасынъ,
Йырларымда, ойларымда йылтынлай
Аьр туьн сайын уйкы боьлип тувасынъ.

                        * * *
Узын йол ман мен алдыга бараман,
Ойларыма оьз-оьзимди суьйинтип,
Юре турып катып бирден каламан,
Исси алав бетти бирден куьйдиртип.
Ян-ягымнан ырылдасып коьп ийтлер,
Ювыралар коьрип мени явындай,
Кыршылдаган тиллери де ялындай,
Тилди йойып кышкыралмай йоьнъкиймен.
Кыймылдавга ийтлер куьшти бермейди,
Ойсыз басым бастырылган килгиндей,
Коргай кимик каткан аяк юрмейди.
Коркыныштан тырс эсимди йояман,
Сескенемен уянып турган баладай,
Навасызлы кувып мени туьслерим,
Ашыталар битпей калган ярадай.
Тап туьсимдей таланаман тиллерге,
Ийги соьзге ийилип кетип ынанып,
Ялганлыкка атсам ашшы куьллелер,
Куьллерине каламан-ав боялып.
Соьзди кувып не зат ыспат этермиз?
Олардынъ басы да йок, ызы да йок,
Коьп соьзлерден коьнъилсиз курыганды,
Коьрмегеннинъ иши куры, коьзи йок. 



61

МАГОМЕД-АЛИ   ХАНОВ
Россия   язувшылар   Союзынынъ   агзасы

КЕСТИКСИЗ    
Асадулла Кувандыкович, авыл пенсионерлерининъ бириси, ишиндеги 

тириси деген аьдем болып саналады. Ол бир ок куьннинъ ишинде льготалы 
кредит те алган эм оьзининъ эски «Волгасы» ман техосмотрды да оьткен. 
Ол кешке тамам юзине куьлемсиревин байрам калшесиндей яйып азбарына 
келип киргенде, онынъ янындагы авылдасы Абдулла Юмандыкович куьн-
лемеспе! Куьнлегенлегиннен даяна алмай, аягы ман ерди домп деп урды. 
Босагасыннан туьсеятып ийтине ерден тас алып атты. Азбарда ойнап тургун 
кедесининъ кедесине не актан акырды. Ал сага, эндиги керек болса!.. Халк 
мунда кредит алув яде техосмотрды оьтуьв уьшин айлап юреди. А бу бир 
куьннен, маь сага!..

- А мен пакыр… Буьлген!.. Мен, каьрип, аьли доьрт айдан бери кредит 
алалмай олтырман. Оьзимнинъ сеникиннен артык болмаса, кем болмаган 
«Девяткам» ман техосмотрды оьтип болмайман. Тийисли сакатлык куьбине 
шыгалмайман. Сен келесинъ де баьрисин бир куьн ишинде!.. Ол калай бола-
ды, авылдас? – деди ол Асадулла Кувандыковвичтинъ коьзлерине оьзининъ 
соравы ман каптырылып.

Асадулла Кувандыкович оьзининъ бетине эм сав каркырасына кайдай 
ды бир порты, бажарымлык сезимин себеледи. Сонъ ол алгасамаган патша 
юриси мен авылдасынанъ шетенине янасты. Уьстине янъы болмаса да, таза 
кулланылган куба аюв туьсли костюм, уьйкен кьсевдей кызыл галстук, ба-
сына бухар картуз кийген эди. Онынъ савлай бети, бурыны, кылыплы кысык 
коьзлери, кулакларынынъ оьзлери де бир аьлемет баска планетадан келген 
куьлемсирев мен куьлемсирейди. Оьзи конъсысынынъ азбарына янасаятып, 
авызы ман бизим Енъуьв маршларымыздынъ бирисин сызгыртады. Бетиннен 
аьйлежи куьлемсиревин тайдырмай ол кувнаклы-буйырыклы кол ымлавы ман 
оьзине авылдасын шакырды.

Абдулла Юмандыковичтинъ дайым да неге болса сога шекленмеге, оь-
кпелемеге эм аьр заман ким мен болса соны ман эриспеге суьетаган кылыгы 
бар эди. Ол оьзиндики тап 100 процентке терис болса да табан салып эрисер. 
Ол эндиги алдыныгы колхоз ындырын бийлеген шышкан кимик аьли бизде 
толган гастарбайтерлерден бираз ийги кийинген эди. Уьстинде 20 йыл арт-
тагыэски кара костюм, алдынгы Хрущев заманыннан калган галстук, басына 

янъыларда тайган 90 ясындагы Тайып-молладынъ топтайын кийген. (Абдулла 
Юмандыкович ызгы заманларда моллаларга косылып баслаган эди).

Ол авылдасынынъ азбары ман оныкын боьлетаган шетенге корккан коь-
кис кимик шексинип, артынаалдына карай берип, авызында «Нас» суьреди 
йыбырдатып янасты.

Асадулла Кувандыкович сол кепте юзиндеги куьлемсиревин бир зат пан 
да суьртпегенлей авылдасына энъкейди де:

- Бажарып билмеге керек, Абдулла Юмандыкович, бажарып! – деди де 
оьзи тап Ер планетадынъ шарын колларында айландырган кимик биревин 
баскасына уйкалады.

Абдулла Юмандыковичтинъ бирден шырай-сыпаты агарып, тили куьр-
мелди.

- Кайтип? Неди бажарып? Айтшы, Ассадулла Кувандыкович, зат анъла-
майман.

- Керекли заманда керекли аьдемлерге тийислисин бермеге тарык. Ясыр-
тын, йигерли эм онълы кепте.

Сонъ ол бирденколынынъ бир бармагын йогары коьтерип:
- Ыспайы этип берип уьйренуьв керек! Оригинально!
- Мен де беремен…Ама нетейим, алмайдылар ша!
- А сен, авылдас, кызганма, аьруьв этип бер эм баьри куллыгынъ да о кей 

болар!
- Мен де сол…аьруьв этип бермеге суьемен.
- Суьесинъ, ама бермейсинъ.
- Ий, мен ше тувра банктынъ нашалнигининъ оьзине кирип бермеге суьйен 

эдим. Э-э-э, не зат эди сол… Кайтип аталады аьши? Тьфу, сени! Тилимнинъ 
ушында туры.

- Откат па?
- Ат-кат, ат-кат, атылып калгыр! Туп-тувра уьстине туьстинъ!.. Мен ога 

сол куьн ок кредитти колыма алсам ок берериен деп те айттым.
Асадулла Кувандыкович шетеннинъ янында ол бир ювыктагы коьлде 

авылдасын юттыраяткан кимик ога пысылдап карады. Болса да куьлемсиревин 
эндиги де бетиннен сыпырмады.

- Сен не, авылдас? Ким олай этеди? Аьдем айтып бермейди береегин. Сен 
сонда ок та шыгар да кисесине, бир ерине тык! Шыгар дегенде коьрсетип 
шыгармайсынъ. Бир затка орап, конвертке салып яде кагытлардынъ арасына 
кыстырып акырын бересинъ, эситтинъ ме?

Ол Абдулла Юмандыковичтинъ шексинген сыпатын эслеп:
- Коркпа, кредиттинъ акшасын олар сол куьн яде ювыктагы заман ишин-

де сенинъ эки де киселеринъе тыгарлар, - деди авылдасына эм бу ерде ол 
куьлемсиревни таслап, енъил куьлкиси мен куьлди. Сол эки ара онынъ булай 
да кысык коьзлери эки-уьш секундаларга йойылдылар.

Абдулла Юмандыкович бизге коьре, оьзининъ шексинуьв сезиминде кейпи 
келди багай:

- Мен онынъ акында ойланмайман, кагытлардынъ арасына кыстырып бер-
генде, ол соларды коьрмей калса ша. Яде кагытлар арасында акшады бирев 
муткан экен деп йыйып алса ша?.. – деди.

- Олар оьзлерининъ баьри кагытларын да бек аьруьв биледилер. Соларды-
нъ арасына акшады ким болса сол салмайтаганын да анълайдылар, койтагы 
бир сен!

- Мен оннан сонъ кабинете нашалниктинъ столына данък деп салдым ша! 
Кайда сага, ол мага карама да карамады эм: «Тайдыр муны, аьдемди куьнаге 
йолыктырма!» - демеспе.

Асадулла Кувандыкович бу ерде де бетиннен баягы аьлемет куьлкисин 
тайдырмады. Ол тек бираз кызарды, неге десе авылдасы зыр ютылмага 
суьймей туры эди.

- Авылдасым-ав! – деди о ляны авырыган кисиге усап. – Аьйля, ким олай 
этеди? Сенинъ акылынъ бар мА оьзи? Сен болмаганда бир аражы яде соло к 
банктынъ саклавшысын сама таппага эм солардан йибермеге крек эдинъ, бол-
ды-калды! Тек ол заман сага шыктажды бираз артык шыгармага туьсеек.

Онынъ соьзлерин эс берип тынълап турган Абдулла Юмандыковичтинъ 
шыдамлыгынынъ дегершиги бирден сынгандай болды.

- Болды, калды! Болды, калды! – деп эрикледи Абдулла Юмандыкович 
авылдасын. – Ол сизде баьри зат та бир бек тез болды да, калды. А мине 
бизде…менде, болмады да, калмады!.. сол ок аражы яде сторжы, белкиси, 
меним каным-яным ман тапкан акшаларымды алар да ишер, ол заман калай 
болды? Яде либоьвнисасына бир юзик сатып алар.

Абдулла Юмандыкович бу ерде Асадулла Кувандыковичке тап бир англис 
шпионына караган кимик суьймей карады.

Асадулла Кувандыкович галстугын туьзетти.
- Ишип кутармас, сен мени тынъла! Сен ога алтын толы шимидан бер-

мейсинъ ше. Сен ога бир-эки мынъ…ий, бир 10 мынъ маьнет тувылма бе-
реегинъ.

  - Он мынъ маьнет. Сизге коьре, акша тувыл мА? Сен кайтип соьй-
лейинъ авылдас? Ах, ананъды саттыгым, Сталин турган болса ша акшаларын 
тартып алып, оьзлерин сол еринде ок урып койган болар эди!.. Ашанъыз оннан 
сонъ миллионлап, сумлар!

Сонны айтып болып Абдулла Юмандыкович авылдасынынынъ аягынаэм 
басына бир аьлемет кепте карады.

- Ий, сен де онъган зат коьринмейсинъ, куьлемсиреп. Сага да соннан бир зат 
югатаган болса ярайды. Сондай ислерде, белкиси, аражы да болып юретеган 
боларсынъ, - деди ол сонъында набы таьвесилген шырактай калтырап.

Асадулла Кувандыкович авылдасынынъ ашув тилин эслемегендей болды. 
Куьлемсиреви онынъ бетине топашадай ябыскан эди эм ол соны кешки мезгил 
асын ашаяктан алдын ювса да таймаяк, мага коьре. Ол тек куьлемсиреген 
эринлерине кисесиндеги паьшкеден сигарет шыгарып кыстырды. Эки-уьш 
секунданан онынъ юзин де, куьлемсиревин де бораган туьтин япты.

- Эх, Абдулла Юмандыковыч! Кеспидинъ энъ яманы уры, ама сога да 
уьйренип коюв керек деген атайлар, - дед иол сагыр давысы ман бетиндеги 
туьтинди уьркитин. – Заьлим ясынъызга келип сиз тийисли кепте тийисли 
затты да билмейсиз.

- Маь сага! Неге мен ыршувет берип билмеге керекпен? Онынъ акында 
кайсы Конституцияда, каердеги законда язлыган? – деди Абдулла Юманды-
кович тап прокуратурада ислейтаган следовательге усап.

- Аь-аь-аьй, Абдулла Юмандыкович, Абдулла Юмандыкович, - деп Аса-
дулла  Кувандыкович басындагы бухар картузын яйкады. Ол оьзининъ бнтине 
кайгырувын билдиретаган сезимди яймага суьйген эди, ама куьлемсиреви бу 
йол да тап онынъ эринлерине ябыскан сагызга усап таймады. – Аьрув аьдем 
сен, тек…

- Не тек?
- Тек сен айлак шексинетаган, коьп ойланатаган, бир кестиксиз аьдемсинъ. 

Ол заманда олтыра бер эм оьз кредитинъди 10 йылга дейим кара. Техосмотрды 
ша оьмир бойы да оьтип болмаяксынъ!..

Мине бу ерде эндигиси Абдулла Юмандыковичтинъ «шапшагы бурнына 
дейим толды» э мол бирден тасып кетти. Онынъ бетинде, тилинде, сав кар-
кырасында уьлерткиси кимик айырылмай юретаган куьшиликтинъ, оькпе-
левдинъ, шексинуьвдинъ шакпасы анъсыздан данък деп келип атылды!

- Аь-аьй! Карарман!.. – деп екиринди ол оьз-оьзиннен. – Карарман!.. Мине 
соьйтип сама сеннен озарман. Оьшимди аларман! Соьйтип сага, некес корруп-
ционерге, ырыяга, капиталистке яманлык этермен, эгер баскалай болмайтаган 
болса! А то кара оны! Деникин, Юдениш, турган Распутин!.. Куьлемсиреп кал-
ган мага тап анасынынъ курсагыннан куьлип дуныяга тувган кимик. Билемиз 
сендейлерди! Сиздейлер тувыл ма элди бузганлар! Сен тувыл ма нашалник 
заманда авылдынъ яртысын ырыясып, алып-берип уьйреткен? Эндиги келип 
мени уьйретеди. Билип кой, баьриси де сендей тувыл! Куьлкинъ коьмир бол-
гыр. Мен мине соьйтип сама буьгуьн сеннен озарман буьлген! Оьзимнинъ 
шексинуьвим мен, кестик сизлигим мен! Оьзгелей болмайтаган болса!..

Асадулла Кувандыкович коьпирип турган авылдасына бир кесек заман 
карап турды. Ызында ол бир явап та кайтармай, колын силтеди де бурылып 
уьйине кайтты.

- Буьлген дуныяга буькир мола да тамам депти атайлар. Сендейлер де 
оьз заманында коьсев мен кызувды яхшы  булгап калганларын коьргенмиз. 
Эй, айттынъ не, айтпадынъ не. Буькирди ер туьзетер дегенлер бурынгылар, 
- деди ол.

Асадулла Кувандыкович авылдасынынъ шетениннен бурулып уьйине карап 
сол баягы сабыр юриси мен йолланды. Азбарынынъ ортасында токталып, 
бурнын аьруьв этип симгирип ерге таслады. Ама бетиндеги куьлемсиревин 
тасламады. Соны ман бирге ол уьйине де кирип кетти.

ХИЗРИ АСАДУЛАЕВ

Хизри Асадулаев - шаир, суьвретши, скульптор.
Хизри Дагыстаннынъ Карата авылында тувган эм оьскен; 30 йылдан 

артык Беларусь элдинъ Минск каласында яшайды. Яратувшылык йыллары 
мунда оьтеди. Хизри Асадулаев бас таланты бойынша — скульптор, ама 
табиат  ога коьп оьнерликлер берген: суьвретши, шаир, анъ язувшы... Бела-
русьтинъ баьри де яратувшылык Союзлары оны член этип алганлар.

Асадулаев ата юрты — Дагыстанды бир де мутпайды, янъыларда Расул 
Гамзатовтынъ юбилейине келип кетти. Мине колымда онынъ Минск калада 
шыккан «Проблески таинства» деген ятлавлар китаби. Шаир оьзи карата 
тилде  язады, орысшага Анатолий Аврутин коьширген. Бир неше ятлавларын 
сол китабтен беремиз. 

                                   
                                СЕН  БЕРМЕДИНЪ  МЫРАДЫНЪ

Ынанмай шайтанлыкка,
Сатылмай яманлыкка,
Бакты берген борышты,
Бийик, теренъ ойларды,

Куьн сайын да толтырып,
«Расул» атынъ айттырып,
Костынъ пайда элинъе,
Аяк баскан ерлерге.

Айлак та, Дагыстанды,
Эртегиден тувгандай,
Ер юзине атаклы
Эттинъ сен, кажынмай.

Сен йырлар ман яшадынъ,
Канат салып ятлавга.
Сен бермединъ мырадынъ
Коьз алдаган байлыкка.

Халк шаири деген ат
Айтылмаган босына.
Халк бар ерде оьседи
Шаирликтинъ оьнери.

Тав ишинде бесигим
Ер юзинде бар тоьрим,

Баска халклардынъ адабияты

Дайым эне туьсиме.
Онда меним юрегим
Коьзден артык суьйине.

Авасы онынъ кардан
Таза десем ялган
Болмас соьзим, билемен,
Енъил ава сеземен.
Аты ердинъ Карата,
Балалык оьткен онда.
Тав ишинде бесигим,
Тувган мунда уьмитим.

Шоькпегенмен тизимди,
Коьрип йолда куьшлиди,
Тек сага мен, Карата,
Бел буьгемен расканда.

               * * *
Куьш етпесе туьйинге,
Аьдем айтар: «ал кесип».
Ама бакты туьйилсе,
Уьйренерсинъ тек шешип.
Баска йосык йок сага.

              * * *
Тазалыкка ымтылсанъ да,
Кайсы якка бурылсанъ да,
Кир, нас соьзлер етер сага.
Осаллар оннан йыгыла,
Тек куьшлилер куьлип коя.

               * * *
Кай бир тоьбе эректен 
Бийик тавдай коьрине.
Кай бир аьдем билмесенъ
Маьнелидей сезиле...
Бас коьтерип юргенге.

ФАНИЯ   КУСЕГЕНОВА, 
 филология илмилерининъ кандидаты

АВТОРДЫНЪ  КИРИС  СОЬЗИННЕН

Фольклор – халктынь ой-пикир эм окув-билим байлыгынынь сандыгы. 
Мынълаган йыллар бойы авыздан-авызга коьшип, аркадан-аркага аманат 
этилген шебер соьз – миллеттинь тарих эм маданият йылязбасы, анъ бай-
лыгынынъ дуныясы болады.

Ногайдынь авызлама яратувшылыгы – халк яшавынынъ яркын келбети, 
оьмир суьруьвининъ туврашыл тарихи, данък казанган ис аьрекети, дуныяга 
коьз карасы, асыл мырады, биргесине – халктынъ тил байлыгы, соьз оьне-
рининъ усталыгы.

Сав тюрк дуныясында кенъ танылган, коьплеген халклардынъ: как-
заклардынъ, казанлылардынъ, каракалпаклардынъ, кыргызлардынъ эм баска 
миллетлердинъ – маданият оьрленуьвине негиз салган ногайдынъ баьтир 
йырлары эм дестанлары, бириншилей, бизим оьзимиздинъ, ногайлардынъ 
– уллы оьктеми, мактанышы.

ЫРЫМЛАР

*Авыраяклы хатын яны суьйген емисин тавып ашамаса, сол зат баласы-
нынъ шаркында менъ болып тувады, дейдилей.

*Авыраяклы хатынга сагыз шайнамага ярамайды, баласы йылавык болады, 
дейдилер.

*Авыраяклы хатынга шашын кеспеге ярамайды, неге десе баласы авы-
рувлы болады, дейдилер.

*Аданаслары бар аьдемге юзикти увызый бармакка такпага ярамайды, 
дейдилер.

*Айга карап сиймеге ярамайды. «Айга карап сув даьретин этпе, эки арада 
соьз юрипте», - деп айтадылар.

*Айга кол ман коьрсетпеге ярамайды. Ай: «Неге колынъ ман коьрсете-
синъ, коьзинъ йокпа», - деп коьзге терискен шыгарады яде ак туьсиреди, 
дейдилер.

*Анъга салаяк юмырткады эркек боьрк ишине салса, оларды тавык ийги 
шайкайды, дейдилер.

*Ас ашамага шакырганда, асты каратып коймага ярамайды. «Сен астан 
уьйкен тувыл», - дейдилер.

*Ас ишип болганда ок янтаймага ярамайды. Шайтан: «Бир уьйкен донъыз 
йыктым», - деп айтады, дейдилер.

*Ас ишкенде аягынъа эки баьпишинъди де киймеге яде экевин де шешпеге 
керек, дейдилер. Неге десе шайтан: «Аьдемге баьри затты да эттирип боламан, 

Халк авызлама байлыгы

тек бир аягына баьпишин кийдирип, экинши аягына кийдирмей, ас иширтип 
болмайман», - дейди экен.

*Ас ишкенде сыпырадынъ муьйисинде олтырып калган кыз куьевге баь-
риннен де кеш шыгаяк, дейдидер. Онынъ алдына бир кесек оьтпек салмага 
керек экен.

*Астын уьстиннен ашасанъ, берекет кетеди, дейдилер.
*Ата-анага оьз баласынынъ аякларынынъ тысавын кеспеге ярамайды. Ба-

ладынъ юриси тысавын кескен аьдемнинъ юрисине усайды, дейдилер. Соннан 
себеп тысав кесуьвге шугыл юретаган ясы уьйкен аьдемди сайлайдылар.

*Аяктан шешилген баьпиш ерде тоьнътерилип ятпага ярамайды, оьли 
шыгады, дейдилер.

*Аьдем ашаяткан оьтпегин сыпыра уьстинде мутып, баска кесек алып 
ашаса, бирев аш болып юри, дейдилер.

*Аьдем колын иегине тиреп турмага ярамайды, кайгы куьтеди, дейди-
лер.

*Аьдем эсинегенде, авызын колы ман яппага керек, неге дессе авызына 
шайтан туькиреди, дейдилер.

*Аьдемге оьзининъ шашын оьзи кеспеге ярамайды, наьсибин кеседи, 
дейдилер.

*Аьдемлер оьлмесин деп, санаганда оларды «бир тас, эки тас, уьш тас…» 
деп санав керек, дейдилер.

*Аьдемлер хабарласып турган ерде бирев шуьшкирсе, айтылган зат ушын, 
дейдилер.

*Аьдемнинъ бурнына бир ийис келип турса, «Тьфу, тьфу, тьфу, шайтан 
алдатады», - деп айтпага керек.

*Аьдемнинъ уьстинде турып кийимининъ бир ерин тикпеге ярамайды, 
соьз коьп болады, дейдилер. Алгасав уьстинде солай тикпеге керек болса, 
аьдем авызында бир затты (кесек йип, шыгыр эм с.б.) тислеп турмага керек 
болады.

*Аяк кийимди йогарыда коймага ярамайды, дейдилер.
*Бакады ысласанъ, колынъа котыр шыгады, дейдилер.
*Бала кыркыннан шыкканда, анасына койдынъ мойнын ашатып, суьегин 

бир ерге илип койса, саьбийдинъ мойны тез катады, дейдилер.
*Балады алты айга дейим уьйде ялгыз калдырмага ярамайды, шаркын 

йинлер бийлейдилер, дейдилер.
*Балады бесикке биринши кере салганда, саьбий мысыктай тез курылдап 

уйкласын деп, онда бас деп мысыкты яткармага керек, дейдилер.
*Балады тувганда ким алса, ол акыл-кылыгы ман сол аьдемге усайды, 

дейдилер.
*Балады янъы бир аьдем колына алса, бойы оьседи, дейдилер.
*Баладынъ биринши коьйлегине «ийт коьлек» деп айтадылар. Оны саь-

бий кыркыннан шыкканда, баьри яманлыкты, авырувды аькетсин деп, ийтке 
кийдиредилер. Сол бала оьскенде ювык турганлары ман да ырылдаспайды, 
дейдилер.

*Баласы болмайтаган аьел биревдинъ кишкей саьбийин «урлап» аькетип, 
сонъ кайтарып аькелуьв керек болады. Яде биревдинъ баласын сакламага 
алса, сол аьелде де саьбий тувады, дейдилер.

*Бесикте яткан саьбий уйкысында куьлсе, маьлек куьлдиреди, дейди-
дер.

*Бир аьдем оьлсе «калай язык» деп айтпай, «Алладынъ языгы ийисин» 
деп айтпага керек, дейдилер.

*Бир ерден тавып алган дувады аккан сувга тасламага керек, неге десе сув 
баьри затты да тазалап ювады эм яманлыкты агытып аькетеди, дейдилер.

*Бир тастамалга эки аьдем бирге сыпырынмага ярамайды, арасында урсыс 
болады, дейдилер.

* Биревге терис коьз бен карамага, терис кол ман бир затты бермеге яра-
майды, коьзинъе терискен шыгады, дейдилер.

*Биревдинъ артыннан ызларын басып юрген аьдем онынъ куьшин алады, 
дейдилер.

*Биревдинъ колыннынъ астыннан оьтпеге ярамайды, бойынъ оьспейди, 
дейдилер.

*Бос бесикти шайкамага ярамайды, бала йылавык болады, дейдилер.
 *Босагада олтырмага ярамайды, аьдем авырувлы болады, дейдилер.
*Боьрк пен ойнаган аьдемнинъ басы авырувлы болады, дейдилер.
*Ерге сызбага ярамайды, ердинъ бетин йыртасынъ, борышлы боласынъ, 

дейдилер.
*Ийт капкан заманда булай айтпага керек:
Мени каппа, ерди кап,
Ети атанънынъ коьрин кап,
Ас берген абанъды кап,
Асыраган енъгенъди кап.
Сол заманда ийт аьдемге тиймей, яныннан оьтип кетеди, дейдилер.
*Ийт улыганы яман деп саналады. «Ийт улувы – аьел йылавы», - дейдилер. 

Сол ийтке, «талав сага» деп, талак ашатпага керек болады.
*Йыл дувасы биткен сонъ йыламага ярамайды, оьлген аьдемди сувда коя-

сынъыз, курымага бермейсинъиз, дейдилер. Сонъгы йылларда оьлген куьнине 
дувас этпеге ярамайды (тек шай иширтиледи), оьлиди янъыртасынъыз, деп 
айтадылар.

*Кагытты увакламага ярамайды, уьйде увак соьзлер коьп болады, дейди-
лер.

*Калтайды бос коймага ярамайды, уьйде акша болмайды, дейдилер.
*Камысты уьйге киргистпеге ярамайды, оьли шыгады, дейдилер.
*Каншыдынъ авызын ашып коймага ярамайды, иесининъ авызы бос бо-

лады, дейдилер.
*Кара булыт келсе, ерге нур тоьгилсин деп, оны тыркыратпага, йыртпага 

уьй тоьбесине ястык пан балта салмага керек, дейдилер.
*Каранъа туьскенде терезединъ пердесин ашып коймага ярамайды, бала 

сескеншек болады, дейдилер.
*Каранъада кир сувды тоькпеге ярамайды, аьдем авырувлы болады, дей-

дилер.
*Каранъада сагыз шайнамага ярамайды, оьлген аьдемнинъ ягын шайнай-

сынъ, дейдилер.
*Каранъада уьйди сыпырмага, кокыс тасламага ярамайды, наьсип кетеди, 

дейдилер.

*Карбыздынъ туьбин кыз балага ашамага ярамайды, туьпте калады, дей-
дилер. Туьпти доьрт тиллеп тасламага керек болады.

*Каргатилди ашамага ярамайды, аьдем сакав болады, дейдилер.
*Кеде баладынъ кескен шашларын корага тасласа, уьйде мал коьп болады, 

дейдилер.
*Келиннинъ артыннан, барган еринде тастай батып калсын деп, тас тас-

ламага, йолавшыдынъ артыннан, сувдай йылгырып артына кайсын деп, сув 
сеппеге керек, дейдилер.

*Кеше ювылмай, эртенге калган савытты шайтан ялайды, дейдилер.
*Кеште карбыз ашаган сонъ авызын шайкамай, бетколын ювмай яткан 

бала авырувлы болады, дейдилер.
*Кийикти оьлтирмеге ярамайды, киеси урады, дейдилер.
*Кир сувды аяк астына тоькпеге ярамайды, оны баскан аьдем ушынмага 

болады, дейдилер.
*Киси келсе, уьйди сыпырмага ярамайды. Яман хатын, конак келсе, уьй 

сыпырар, дейдилер.
*Кишкей баладынъ киндиги ерине туьспесе, тиленшидинъ таягынынъ ерге 

тийген ушы ман «пысымылла» деп туьрткилемеге керек. Сол заман киндик 
ерине туьседи (ишине кетеди), дейдилер.

*Кишкей саьбий бир ясына толганда ок карын шашын такыр этип алдырув 
керек. Эгер баладынъ карын шашы алынмай калса, оьскенде онынъ каргысы 
куьшли болады эм аьдемлерге етеди, дейдилер.

*Кишкей саьбий тилин коьрсетип турса, оьскенде урсыскак болаяк, дей-
дилер.

*Кишкей саьбийге коьз тиймесин деп, манълайына куье якпага яде коьй-
легининъ омыравына туьйревиш кадап коймага керек, дейдидер.

*Кишкей саьбийди биялага каратпага ярамайды, бетиндеги нуры таяды 
яде ол сакав болады, дейдилер.

*Кишкей саьбийдинъ колына касык ыслатпага ярамайды, бала куйлы эм 
ялакай болып оьседи, дейдилер.

*Кой эттинъ «яланъаш» суьегин кемирмеге ярамайды, яланъаш каласынъ, 
дейдилер.

*Кокыстынъ уьстиннен юрмеге ярамайды, ушынмага боласынъ, дейди-
лер.

*Колга ийне кирсе, оны тез ок ерге уьш кере кадамага керек, ол заман 
онынъ увы таяды, дейдилер.

*Колларынъ ман аякларынъды тартпага ярамайды, киймеге баьпиш таппай 
каласынъ, дейдилер.

*Коьзине терискен шыккан аьдемнинъ колындагы орта эм шет бармак-
ларын кызыл йип пен косып байлав керек. Яде болса бавырсаклар писирип, 
биревин ол оьзи ашап, экиншисин ийтке: «Меним терискенимди аькет», - деп 
берсе, коьзи тез арада ийги болады, дейдилер.

*Коьйлегинънинъ этеги туьрилип калса, бирев мен урсысаяксынъ, дей-
дилер.

*Коьк куьлтиреп, айындырык яркырап, ямгыр явганда, кыз балага яланъбас 
юрмеге ярамайды, коьк иеси аькетеди, дейдилер.

*Куйын – шайтанлардынъ тойы. Онынъ ишинде калмага ярамайды, 
шайтанлар аькетпеге болады. Эгер ишинде калсанъ, ортасына ерге пышак 

кадамага керек, сол заманда тойды коьресинъ, дейдилер.
*Кулакка эн шыкканын сезгенде ок ерди бармак пан суьртип алып, якпага 

керек, дейдилер.
*Куман – тилекши, оны бос коймага ярамайды эм аьр дайым да кубылага 

каратып салмага керек.
*Куьйген оьтпекти ашаган аьдем бай болаяк, дейдилер.
*Кыдырма йиликти кызларга ашатпага ярамайды, неге десе кыз бала 

кыдырма болады, дейдилер.
*Ногайда турнага урмага, онынъ этин ашамага ярамайды. «Турнага урма, 

талма авырувын алма», - дейдилер.
*Оьлген аьдем баласынынъ туьсине энмесе, ол баьри затка да разы, дей-

дилер.
*Оьлген аьдемнинъ коьзи ашык калса, ол биревди караган, коьзи артта 

кетти, дейдилер.
*Оьлген аьдемнинъ оьсиетин ерге туьсирмеге ярамайды. Оьсиетти тол-

тырмасанъ, ол «басын коьтерер», дейдилер.
*Оьлген ийттинъ авызына май ягып тасламага керек, дейдилер.
*Оьли шыккан (мейит турган) боьлмеде, яткан ери ярык болсын деп, 

кыркына дейим шырак ягып коймага керек.
*Оьли шыккан уьйди йылына дейим янъыртпага ярамайды, дейдилер.
*Оьлидинъ яназысы битпей кир ювмага ярамайды. «Хатын оьлсе, кир 

кийилмес, оьли болса, кир ювылмас», - дейдилер ногайда.
*Оьтпек – берекет. Оны аяк астына тасламага, баспага ярамайды, киеси 

урады, дейдилер.
*Оьтпекти табага салганда, онынъ бетин йыртпага ярамайды, дейдилер.
*Оьтпекти табага салганда, тынысын шыгармага деп, ортасын теспеге 

керек, дейдилер.
*Пышак сыпырада оьткир (кесетаган) ягы ман йогарга карап ятса, уьйде 

мал сойылаяк, дейдилер.
*Савыт пан бирев бир зат аькелсе, савытын бос кайтармага ярамайды, 

дейдилер.
*Саьрсемби куьн (эки юма арасы кеше) йолавшы йолга шыкпас, дейди-

лер.
*Соьйлемей кеш калган балады курман шек пен «бугындырса», бала тезден 

соьйлеп баслайды, дейдилер.
*Соьйлеяткан аьдемлер бирден тынып калсалар, дуныяда янъы бир аьдем 

тувды, дейдилер.
*Суьелди айга: «Мине менде бар, сенде йок», - деп коьрсетсе, ол куьнлеп 

оьзине аькетеди, соны ман суьел де йок болып кетеди, дейдилер.
*Сыпырадынъ уьстин кагыт пан яде кол ман сыпырмага ярамайды, уьйде 

акша болмайды, дейдилер.
*Сыпыргыш пан балага урмага ярамайды, ол сийгек болады, дейдилер.
*Сыпыргышты тоьрдинъ уьстине салып коймага ярамайды, тоьрди шай-

танлар бийлейди, дейдилер.
*Табагаштынъ кызганын туькирип карамага ярамайды, неге десе аргы 

дуныяда кызган табагашты ялаяксынъ, дейдилер.
*Танълайды такылдатпага ярамайды, такылдаган урсыс аькелесинъ уьйге, 

дейдилер.

*Тепшекке оьтпекти авдарып салмага ярамайды. Оны пышак пан кеспей, 
кол ман сындырып ашав керек, неге десе наьсип кесиледи, дейдилер.

*Тоьрде олтырганда, аякларынъды йорытпага ярамайды, шайтанды шай-
кайсынъ, дейдилер. «Аягы яман тоьрди булгайды, авызы яман элди булгайды», 
- деп айтадылар ногайда.

*Тувган балады тузлы сув ман шомылдырмаса, тажал болып оьседи, 
дейдилер.

*Туье юн ювырканды кызга ямылмага ярамайды, баласы болмайды, дей-
дилер.

*Уйклаяткан балады каьртке сокпага ярамайды, бетининъ юзин аласын, 
дейдилер.

*Урлыкка анъ (мал) бергенде кушынасыннан (туьгиннен) бирев уьзип 
(кесип) акалмага керек, ол болмаса уьйдеги анънынъ (малдынъ) урлыгы 
коьшеди, дейдилер.

*Уьй иесине мысыкты кырга элтеп тасламага ярамайды, киеси урады, 
дейдилер. Сонынъ уьшин баска аьдемге тасламага тилейдилер. Узак ерге 
аькетип тасласа да, мысык турган ерине кайтып келеди. Соннан себеп оны 
таслаякта басына (коьзлери коьрмесин деп) кап кийгистедилер.

                                             
   СЫНАМАЛАР

Ас уьстине ниети туьз конак келеди, дейдилер.
Атанъ алпыстан оьткенде азбарынъда ийт саклама, дейдилер. 
Аьдемнинъ туьсинде оьлидинъ аькеткени яман,
Аькелгени (бергени) ийги, дейдилер. 
Аьдемнинъ шашлары кескеннен сонъ тез оьссе, оларды кескен аьдемнинъ 

коллары ийги, кеш 
оьссе – коллары яман, дейдилер.
Аягында экинши бармагы бас бармагыннан узын болган кыз,  куьевиннен 

куьшли болаяк,       
дейдилер. 
Аянъ кышыса бирев мен саламласаяксынъ, дейдилер.
Бала тонъкайып бутынынъ астыннан караса, йол карайды, дейдилер.
Баладынъ басындагы айын «пысмылла» деп, кассыз алтын юзик пен 

суьртсе, ол тез таяды, 
дейдилер.
Баладынъ иши авырыганда, курсагына коьк шуьберекке май ягып байласа, 

тез ийги болады, дейдилер.
Баладынъ киндиги кайда калса, ол сол ерге амырак болады.
Бас бармактан баска доьрт бармакларын экевден (увызый ман орта бар-

макты бирге, шет бармак    пан шунатайды бирге) айырып болган аьдем 
анасыннан алал суьт эмген, дейдилер.

Бой оьсеринъ авырыса, бойынъ оьседи, дейдилер. 
Иегинъ кышыа, эт ашаяксынъ, дейдилер. 
Карбызды тыгыртса, оьзеги туьседи, дейдилер.
Касынъ кышыса, биревди коьреексинъ, дейдилер. 

СУЛЫПЛЫ  БАЬТИР  ЯВДАН  КОРКПАС

Кайсы ерде яшаса да аьдем теректи, онынъ ясыл сылув коьркин,  береген 
салкынын бек суьеди. Онынъ баскалай пайдалары да коьп. Мысалы, терек 
шанъды, кумды ыслап болады, авады маьшинлердинъ зыянлы кара туьтинин-
нен тазалайды, торгайларга эм баскалай ян-януварга уя салмага эп береди. 

Уьйкен калаларда парклар эм аллеялар бол-
маса, халк онда турып та болмаяк. Сога коьре 
терек табиаттынъ да, авадынъ да, аьдемнинъ 
де алал досы, сыйлы оьсимлиги. 

Азбардагы, парктагы тереклерге, калайы-
на да, маьне беретаган иелер бар. Тек мине 
кырда, кумлак шоьлде, алыс йоллар шетинде 
оьсетаган тереклерге ким карайды экен? Ким 
оларды шашады, сувгарады, ойсыз аьдемлер-
ден саклайды? 

Сосы соравларга явап алар уьшин биз «Но-
гай агашлыгы» деген управлениеге шыгып, 
онынъ басшысы Дикинова Феруза Курмана-
лиевна ман хабарластык. Аьр бир истинъ оьз 
кыйыны бар, ама ашык кырда кысы-язы юри-

тилетаган куллык айлак та ызалы эм яваплы. Неге десе бу истинъ берекети 
коьп себеплерден туьзиледи. Мысалы, кара оьткин аязлар, каты буршаклар, 
куьшли еллер, исси шиллелер зыян береегин биревден де сорамайдылар. Ол 
аз болса, авыллардынъ оьз эркинине юрген туварлары да яс тереклерди ая-
майдылар. Аьше мундай кыйын исти хатын аьдем калайына шыдамлы кепте 
басшылайды? Соны анълар уьшин хабарды агашлык етекшисиннен басламага, 
онынъ бакты йолын тешкерип карамага керек болады. 

Феруза Дикинова Ногай районнынъ Терекли – Мектеб авылында коьп ба-
лалы аьелде тувган. 10 классты биткенлей, Новочеркасск каладынъ инженер 
– мелиоратив институтына туьседи. Оны 1981йыл кутарганда, кызды Казань 
каласына ислемеге йибередилер. Шоьлде оьскен яслар тувган ерине бек ба-
вырмалы боладылар. Бир ай тегаран шыдап, Феруза ызында уьйине кайтып 
кетеди. Энди ол куллыкты оьзине оьзи таппага керек эди. 

«Ногай агашлыгы» конторасына барып куллык тилегенде, яс кызды бри-
гадир- механик этип саладылар. Янъы уьйренип турганда, Ферузады Ногай 
райком комсомолынынъ  куллыгына шакырадылар. Ол  неге ди разы болады. 
Иске шалт айланатаган кыз яслар ман куллык уйгынлавды аьруьв бажарады, 
тек ойлары дертли эди. Юреги сайлаган кеспиден кеткенин, оьзининъ шын-
ты орыны кайда экенин  ол эндиги анъламай болмады. Уьш йылдан сонъ 
Ф.Дикинова агашлык ислерине кайтып, инженер куллыгын юритти. Иске 
шалымлыгы, алаллыгы уьшин яс хатынды 1991-нши йыл бас лесничий этип 
беркитедилер. Сол ок йылдан алып элимизде де, оькиметте де  эсте-туьсте, 
болмаган туьрленислер басланады.  Олардынъ маьнесин халк анъламайды, 

Олар исте сый, абырай казанганлар

неге десе курылыс орнына бузылув аьдетке кирген эди. Ногай агашлыгыны-
нъ аты да бир неше кере авысады. Ама тереклерге не баскалыгы бар, олар 
аьдемлерден коьмек куьте эдилер. Феруза Курманалиевна бу аьлди аьруьв 
анълайды, сога коьре бир затка да карамай оьз исине билимин – куьшин 
беруьвде эди.  Йолавшы йол алар дегенлей, куллыгы юрип, эткени коьри-
нип турганга, 2008 йыл Ф. Дикиновады Ногай агашлык хозяйствосынынъ 
директоры этип саладылар. 2012 йыл да иске яваплы хатынды сол орынга 
кайтадан беркитедилер. 

30 йылдан артык заманын етекши хатын суьйикли исине багыслап турады. 
Аьлемет коьп ерлер  алган кумларды кайтип токтатпага керегин, ярылып ту-
ратаган топракты кайтип сав этпеге болаягын, тереклерди аман саклавдынъ 
йосыкларын излейди, илми институтларда ислейтаган аьлимлерден маслагат 
сорайды, оларды Ногай шоьлге шакырады. Солай ок Ф. Дикинова Калмыкия 
Республикасына, Астрахань, Волгоград областьлерине, Ставрополь крайына 
барады, оларга да оьз билимин береди. Ис оьнери мен боьлисуьв бек пайдалы 
эди. Сол регионларда да Ногай ерине усаган кумлар, оьсимликлер, тузлы 
топыраклар бар эдилер. Авадынъ касиети де бирдей болганга, Феруза Кур-
маналиевна коьргенин- эситкенин йыйып, сайгастырып эм ога оьз билимин 
косып, тувган ерине келисетаган, табиаттынъ катылыгыннан коркпайтаган 
оьсимликлер табады. Оларды кайтип оьстирмеге керегин де анълайды. Соьй-
тип, бас лесничий болып ислейтаган йылларында ок талаплы хатын кишкей 
оьсимликлерден уьйкен агашлыклар оьстиреди. 1991йылдан 2009-ншы йылга 
дейим Ф. Дикинова агашлык хозяйстводынъ коьп маьнели ислеринде белсен 
катнасады. Айтпага, сол йыллар ишинде 230 гектар ерди бийлеп уьйкен 
агашлык питомниклери курылдылар. Аьр бир питомникте  сув сакланатаган 
коьллер ясалдылар. Бу аьллер куллыктынъ етимислерин оьстирди. 

Алдын Ногай агашлыгында 300 мынъ яс тереклер оьстирилетаган болса, 
сонъында онынъ саны 10-15 миллионга етти. Тереклердинъ саны ман бирге 
сапаты да оьскен эди. Янъы оьсимлик культураларын, кумды берк ыслаганга, 
авылдас регионлар да оьз ерлеринде шашпага алдылар. 

Кумды токтатув авыр ис, ол ел эскенлей, аьлемет тез ушып, козгалып 
турады, кырда оьскен оьленлердинъ уьстин ябады, авады йибермей туншык-
тырады, ашык ерде табиат ясаган коьллерди кум ман битейди, каналларга сув 
йибермей, курытады. Елдинъ коьмеги мен кумлар халктынъ азбарларына да 
шапкынлык этедилер, азбар аз болса, аьдемнинъ коьнъилине де тиедилер. 
Боьтен де согыстан сонъгы 10-15 йыллар бойында, яшавдынъ ярлы заманында, 
еллер баьрин де кайгырта эдилер. Кишкей маштак уьйлердинъ ишинде уьй-
кенлер ювыртпайдылар, аьруьв ойыншыклар йок алданмага, телевизор йок 
карамага, сога коьре балалар тек кырда оьз завкына ойнамага бола эдилер:

Ел эседи, эседи,
Юрегимди ашытып,
Эм эсиме туьседи
Бала шагым янъырып:
Камыс тоьбе уьйдинъ мен
Терезеси янында
Бек кайгылы карайман
Босап калган орамга.

А ел болса куьшленип,
Орам бойы кыдырып,
Шанъ ман бирге бийийди,
Эм боьридей улыйды…

Бала шагымнан меним эсимде тагы да бир коьринислер сакланганлар. 
Бизим авылда, аьлиги Эдиге, йылга да, сув толган канал да, шорылдап аккан 
артезиан да болганга, тереклер,  ясыл оьленлер, огородларда ясылшалар  ян-
ягымызды корсалап оьсетаган эдилер. Сога коьре кумлы, шанълы еллер бизде 
ол заман сийрек эседи. Ама Ногай районнынъ бир неше авылларында баска 
табиат эди. Йылга тувыл артезиан да йок, куйыдан тузлы сувды аьдемлер де, 
мал да ишедилер. Тереклер де, огородлар да йок, тек кумга сол авыллар бай 
эдилер. Ол аз болса, уьйкен-уьйкен кавмаклар дыгырып шоьлден азбарлар-
га киредилер. Каникулда бир юмага деп ювыкларга кыдырып барсам, эки 
куьннен сонъ кайтпага алгасай эдим. Сокыр шыбыннан безип кеткенимди 
де мутаман. Ол йылларда Калинин авылдан бир аз эректе, уьйкен йолдынъ 
эки де ягында ерлескен  бийик кум адырлары бар эди.  Олардынъ уьстинде 
оьсетаган уьйкен сары шешекейлер эсимде калган. Бизим бала шакта киш-
кей коьликлер йок, сога коьре  ашык борт маьшиннинъ тоьбесинде барамыз, 
йолдынъ шетин узактан коьремиз. 

Аьли ол ерлер теп-тегис, кумлар йокка эсап, Ногай районнынъ баьри 
авылларында да артезиан сувы агып турады, сога коьре тереклер де коьп. Бу 
туьрленислерде Ногай агашлык хозяйствосынынъ аьрекети эм ян авырувы 
коьп болар. 

Оьзек те, Феруза Курманалиевнадынъ айтувына коьре аьли де авыр со-
равлар битпеген: топырактынъ бузылувы токтамайды, бир ерин сав этселер, 
баска еринде сол авырув басланады, кай бир пайдалы оьленлер шоьлде энди 
оьспейди, тузлы ерлер де битпейди. «Ердинъ тузланувына табиат куьнали 
болса, тек мине топырактынъ бузылувына, пайдалы оьленлердинъ азайганына 
шоьлде малдынъ  айлак коьплиги бас себеп болады. Алдын оькимет кайсы 
совхоз неше мал оьстиреегин, кайда оны отлатаягын эртеректен ойлап, бу со-
равга яваплы кепте карайтаган эди. Оннан сонъ тав районлар койларын язлык 
болганлай оьзлерине аькетип, куьзде аькелип, бизим отлакларга бир неше 
айлар тыншаймага заман беретаган эдилер. Аьли еримиз кысы-язы малдан 
босамайды, - дейди етекши хатын кайгырып. - Баьри де биледи, нешагы ер аьр 
бир кошарга берилетаганын эм арендаторлар коьбиси кырдан келген аьдемлер 
экенин. Соьзсиз де, налог олар тоьлей болар, тек бизим ердинъ баьлеси оларга 
керек тувыл. Мал отламага оьлен калмаса, кайтып кетееклер. Аьше бизге ким 
коьмек этер экен сосы авыр соравды шешпеге?! – деп  Ф. Дикинова тагы да 
куьрсинеди.Эм эсине бир зат туьскенлей, шырайы ашылады. - Кайдай осал эм 
эпсиз кайгылы аьлде болаяк эди бизим шоьл, эгер 51 йыл артта оькиметтинъ 
карары ман агашлык хозяйствосы туьзилмеген болса. Аьли коьп авыллар 
кумга коьмилип яшаяк эдилер. Кумлар ман бизим техника, бизим сулыплы 
куллыкшылар арымай-талмай коьп йыллар куьреседилер! Сога коьре де шоь-
лимизде неше отлаклар, неше коьллер, неше йоллар аьруьв аьлде турадылар, 
халктынъ азбарлары кум орнына терекке, шешекейге толган, авыллардынъ 
да коьрки бек ярасык! Сизинъ эсинъизде калган кавмаклар кыдырмак тувыл 
да, коьрмеге де йок. Ама сиз дурыс айтасыз, балалардынъ оьзи де шанънан, 
кумнан туьнъилип, авылдан кашпага суьйгенлер, хатынлар десенъ яз болса 
каралай янып бир оьсимлик йок азбарда оьтпек салганлар, кир ювганлар эм 
баскалай ислерди эткенлер. Аьли теректинъ, юзимнинъ салкынында куллык 
этуьв бир куьез кыскаяклыга. Бизим ерге энъ керекли зат – ол сув. Агашлык 

хозяйствосы ашылганда ок авылларга артезиан сувы кереги акында соравлар 
коьтерилген».  

Мине тагы да Феруза Курманалиевнадынъ хабарын тынълайман. Тез коз-
галатаган кумлар аьли де бизим шоьлде коьп экен. Айтпага, 8 мынъ гектар ер 
Кумлы авылдынъ янында, 6 мынъ – Червленые Буруныдынъ доьгерегинде, 2 
мынъ гектар ер Терекли – Мектебтинъ, Калинин авылдынъ касында. Тез-тез 
эсетаган еллер алдынгыдай болып коьп кумды аькетип болмайдылар, ян-
яктан оьсетаган агашлык быршав береди. Кай бир кум тоьбелерге техника 
минип болмайды, куллыкшылар оьзлери тармасып минедилер эм коллары ман 
кумды бегитедилер. Солай ок ашык шоьлде ерлескен кошарларга, янындагы 
отлакларга бизим сулыплы исшилер коьп пайда эттилер. 17980 гектар отлакка 
пайдалы оьленлер шашылды, малшылардынъ турак уьйлери тереклер мен 
елден, иссиликтен кораландылар. Бу ислер авлакта, кум арасында юреди, 
сога коьре тыныш куллык тувыл. Шыдамлы эм аьрекетши аьдемлеримизге 
шоьлди ярасык кепте саклав уьшин кайсы яктан да коьмек керек. Мысалы, 
табиат саклавшы оькимет эм ямагат организациялардан,  милициядан эм 
баска правовой органлардан, район етекшилериннен эм яшавшыларыннан. 
«Коьмекти бизим данъыл уьшин яны авырыган аьдемлер этип бажараяк», 
- дейди етекши хатын. 

Феруза Дикиновадынъ исине коьре оьрмети де куьшли. 2004-нши йыл ога 
«Дагыстан Республикасынынъ табиатты саклав исининъ сыйлы куллыкшы-
сы», 2007-нши йыл «Агашлык исининъ оьрметли куллыкшысы», 2012-нши 
йыл Россия Президентининъ карары ман «РФ агашлык оьстируьв исининъ 
атаклы куллыкшысы» деген атлар берилген. Бу савгалар кыйын куллыгынынъ 
баасы.  

Ногай агашлык хозяйствосынынъ исшилери Феруза Курманалиевнадан  
шалысып куллык этуьвде, сулыплы болувда, яваплык тутувда коьрим алады-
лар. Бир неше аьдемди айтып кетпеге де боламыз:  участковый лесничийлер 
Кельдасов Каирбек, Мансуров Кожахмед, агашлыкты саклайтаган инспек-
торлар Аманбаева Джамиля, Уцумиев Эльдар.  

Хабарымызды битире турып, Ногай агашлык управлениесининъ баьри 
де куллыкшыларына ден савлык, ис етимислер, аьеллерине наьсип йорамага 
суьемен!

Б. Кулунчакова,
редактор

«АТ-МЫРАД» ДЕП АЙТКАН АТАЙЛАР

Бурын заманнан алып ат энъ ваьлий (святой) айван деп саналып келеятыр. 
Сырт Европада ат басынынъ суьегин уьй алдына, узын таякка илип койганлар, 
а суьеклерин уьй калаганда там арасына йибергенлер - бу зат баьле казадан 
саклайды деп айтканлар.

А кайтип бизим ногайлар суьйген атты! Тарих бетлерин актарып карасак, ат 
акында бурынгы йырлар, такпаклар бек коьп. Мысалы «Шора баьтирде»:

Ел етпесим аькелши, авым тартып минейим,
Алдаспаным аькелши, аш белине илейим.
Ел етпес аьруьв атты минди энди,
Куьн етпес аьруьв атты етти энди.
Мине кайтип айтылады атланган Шора баьтир акында.

А аьлиги заманларда барма экен атты суьйген, саклап, оны шынты йолдасы 
эткен йигитлер? Мен айтаман: бар, ондай йигит Нариман авылында яшайды, 
авылды басшылайды, ол Замир Байтемир улы  Зарманбетов.

 Замирдинъ ата-анасы 1945 йылга дейим Ставрополь районында яша-
ганлар, Агабатыр авылдынъ ат заводында ислегенлер. Давдан сонъ ногай 
районга коьшип келгенлер. Замирдинъ атасы Байтемир кавалерия полкында 
болган армияда. Олар атты бек суьйгенге болар, Замир де бала заманнан алып 
сосы аьлемет айванларга бек авас болды, суьйим кан ман келеди деп, билмей 
айтканма?  2000 - ншы йылдан алып Замир атасынынъ мырадын яшавга тол-
тырып баслады. 623 гектардынъ иеси Замир оьзининъ фермер дуныясында 
белсен каьр шегип турады: онда ол кой, эшки, сыйырлар саклап баслаган, 
тама-тама коьл болар, дегенлей Замирдинъ де фермерлик дуныясы кенъее 
берди, буьгуьнлерде ол 76 аттынъ иеси, олардынъ ишинде он бири Ставрополь 
крайыннан сатып алынган, ишиннен бесеви бу йыл ат шабыста катнасаяклар. 
Уьш сыны ийги байталларды ат суьювши йигитимиз Пятигорск каладынъ ат 
заводыннан аькелген, уьш бедев (скаковая лошадь) Буденновск районыннан 
Архипов атлы ат фермасыннан аькелинген. Замирдинъ атларынынъ атлары да 
бир затлар ман байланыслы, мысалы, «Карлыгаш» деп ол юйрик атын атаган, 
оны ат иеси Новоселетский районнан сатып алган. Былтыр Калыгаш Ново-
селетскте эки кере атшабыста болган эм эки кере де  Ставрополь крайынынъ 
энъ юйрик атлары ишинде экинши орынды алган. Замирде «Канъгылы» деген 
байтал да бар, ога 4 яс, ол Буденновск районнынъ ат фермасыннан сатып 
алынган. Кара–тоьбе авылында озган ат шабыста Канъгылы 1 орынды алган. 
Ставрополь крайынынъ  Туркмен районында Оьзек-Суват авылында озган ат 
шабыста да Кангылы 1 орынды алган.

Бар Замирде «Карагер» деген йорга да. Замир - бизим шынты ногай, оьз 
халкынынъ патриоты, деп оьктемсип, биревден ташанмай айтпага боламыз, 
неге десе тарихин де бек суьеди, ата-бабалардынъ да «ат-мырад, ат сакланъ-
ыз»  деген оьсиетин де мутпайды. «Карагер аьруьв атын минди энди Замир 
йигитимиз», - деп айткынъ келеди ога сукланып. 2013 йыл Карагер Оьзек-
Суватта эм Червленый-Буруныда озган ат шабыста 1 орынды алады, 9 майда 
Терекли-Мектебте Уллы Енъуьв куьнине багысланган ат шабыста 2 орынды 
алады. «Вишня» атлы байталына Замирдинъ 4 яс, ол да Архиповский коне-
заводтан алынган,былтыр Тукуй-Мектебте озган ат шабыста 1 км 400 метр 
ювырып, 1 орынды алган, Оьзек - Суват авылында 2 орынды алган, онда 
«Вишня» 1км 600 метр ювырган.

«Каракоьз» деген ярасык байталды Замир Архипов районыннан сайлап 
алган, аьли ол бу йыл озаяк ат шабыска табан кагып аьзирленип турады. 

«Ети тоьбе  – ер коьрки,
 Эки аргымак - эр коьрки,

 Палван йигит - яв коьрки» деп айткан бурынгы акыллы аталарымыз. За-
мирде неше аргымак та бар,     сога коьре ол эрлердинъ эри тувылма?1

Ол сосы суьйимди увылы Шахимге де  берген. Магомед Ханов-шаьйи-
римиз айтканлай:

Уьш яс деген аз тувыл, санап билсенъ сен увыл,
Бу шагында ногайда ат мингенлер тогайда.
Ак юлдызлы ат минип, болат куьбе сен кийип,
Баьтир юрттынъ байрагын, коьтер, йигит, йогары.

       
Аталарымыздынъ атка суьйими сондай да куьшли болган, тарихтинъ бил-

дируьвине коьре, Москвада бурын эки кере уллы байрам оьткен: биринши 
кере, орыс халктынъ оьзининъ байрамы, экинши кере ногайлар элли-алпыс 
мынълап атларды Москвага аькелгенде. Москвадынъ касында келеек атлар-
га ер аьзирлегенлер, а оларды карамага патшадынъ тилеги мен ногай аьдем 
калган, неге десе ногайдан артык оларды бирев де анъламаган.

Мине Замирдинъ кишкентай суьйикли кызы Айзанат та атка ымтылады, 
Янбийкеш тувылма ол? Ян косагы Лейла да, уьйкен кызы Айшат та Замирди-
нъ суьйикли исин яратадылар, онынъ коьнъилин коьтерип турадылар. «Энди 
бизге туьелер етпейди», - деп куьлемсирейди Лейла, а Замир болса туье де 
сакламага ойы бар, ол шоьлимизге тамам бурынгыдынъ коьркин кайтаргысы 
келеди, деп ойлайман эм ога карап сукланып: «Машалла, мырадынъа ет, -деп 
тилеймен. - Атларынъ йылдан-йылга оьсип, ногайымнынъ абырайын мукаят 
та данъклатшы!»

АНА ТИЛИН АРЫМАЙЫН УЬЙРЕТТИМ.

Ана тилим, бердинъ билим, деп кайсымыз да айтсак, ол билим энъ маьнели 
билимлердинъ бириси болады, деп ойлайман. Неге десе ана тилдинъ бек коьп 
юмаклыгы бар: авызлама халк яратувшылыгыннан баслайык. Бириншилей, 
бесик йырлар, калай олар юмсак эм йылы, юрекке тиедилер. Дерисимде 
онынъ бир эки дестесин йырласам да, кайдай ланъкалы балалардынъ оьзлери 
де тынып каладылар, юзиме тап анага карагандай карайдылар. Сога коьре, 
ана тил юмалыкларында неше кере де бесик йырлар ярысын уйгынлагаман. 
«Юмаклар» - ким суьймейди сосы темады, ойланадылар, шешедилер, оьзлери 
де ойлап шыгармага шалысадылар. «Мектеб» темасына багысланган такпак-
лар, «Табиат», «Аьдем муьшелери», «Атлар» деген темады оьткенде. Юмак 
базласларын да балалар бек суьедилер. Энъ суьйикли затларымыз - такпаклар, 
баска миллеттинъ бир инсаны айткан: «Эгер сизде оькимет курылса, сизге 
закон да туьзуьв керек тувыл, сизинъ законлар –такпакларда» деп. Мине 
кайтип йогары баалайдылар олар бизим ата-бабалардынъ оьткир ойларын! 
Бу тувылма бизге оьктемлик. Эне сосы суьйимимди мен оьз окувшыларыма 
да эндирмеге суьемен. Такпак бойынша неше туьрли яратувшылык ислер де 
озгармага болады. «Такпактынъ басын айтайым, ызын сен кутар», «Сан атлы 
такпакларды тап», «Эки баганадагы  боьлинген такпакларды бири – бирисине 
кос, косагын тап», окувшыларды бир неше куьпке боьлип, аьр бир кесекке 

бир тематикалык такпак айтпага беруьв. «Ана», «Ис тема», «Конаклык», 
«Яхшылык, яманлык», «Ялганлык-дурыслык» эм.с.б. Бизде аьр бир бала 10-
30 такпак билмеге керек, такпак билмесенъиз, ата-бабанъызды суьймейсиз, 
шынты ногайлар тувылсыз, деп намысландырып тураман.  Тилди йойсак биз 
киммиз? - деген сорав аьр бир баладынъ басында дайым да болмага керек, 
деп ойлайман, сога коьре тез-тез окувшыларыма «Ана тилди мутпайык» деген 
йырымды йырлатып тураман.

Сен тувганда, мен тувганда, ана йылы караган,
Ана тилде: «Балам-ав»,-деп, наьсипти ол йораган.
Ана тилде тетейлер де эртегилер айтканлар,
Атайлар да такпакларын ана тилде язганлар.

Ана тилди мутпайык, ана тилди сатпайык,
Керек тувыл мага, деп, бир де, бир де айтпайык.

Дуныяда ким бар артык анадан?
Дарман болып баьри, баьри ярадан.
Болармызба ана тилди мутпага,
Ана тилсиз йогарыга ушпага.

Ана тилди йоймайык,
Йыр-юмагын саклайык,
Ана тилди биз йойып,
Етим болып калмайык! 
Оны балалар суьйип йырлайдылар.

      
«Адабият толкынында» деген тема бойынша коьп ашык дерислер исти 

байытпаса, ярлы этпейди. Неше туьрли олар тематика бойынша: кавга, ис, 
намыс, эдап, тербия, дослык-намартлык, эртегилер бойынша, пьесалар. Эгер 
сосы дерисинъди аьзирлевде режиссер болып болсанъ, сол дерис баладынъ 
эсинде оьмирге сакланар, деп ойлайман. Биз орыс тилден ногай тилге туьрли 
эртегилерди коьширип, ногай эртегилеримиздинъ бир нешевлерин инсцени-
ровать этип балалар бавына конакка барамыз, мектебте коьрсетемиз, окувшы-
лар оьзлерин тап шынты артистлердей сезедилер. Мысалы, Иса Капаевтинъ 
«Мархаба» деген пьеса-эртегисин былтыр 7-нши класс пан коьрсеттик, «Ал-
тын топ» эртегиди быйыл ойнадык 6-ншы класс пан, сондай коьп эртегилер 
коьрсетип турамыз. «Тулпар» атлы шаирлик кружогымды оьз балам, деп 
санайман. 1988 йыл институты битип,  Нариман авылына ислемеге келдим, 
бир эки йылдан районлык «Тулпар» куьбин аштылар, онда савлай районнынъ 
талаплы балалары ана тилде калемлерин сынап, туьрли тематикалык баз-
ласларда  катнасып туратаган эдилер, Сафура Бекманбет кызы сол йылларда 
билим тармагында етекши эди, оны да дайым да сосындай йыйылысувымызга 
шакыратаган эдик, бабаларга диплом кырыннан кишкей савгалар да этип, 
коьнъиллерин коьтеретаган эдик. 1994 йылдан алып Карагас авылда окытув-
шылык  куллыгымды юритим келеятырман. Коьп затлар этпеге шалыстым 
сосы узын йыллар ишинде. 7 класска деп ак кагытларга поурочный планлар 
язып, оларды ксерокстан шыгарып, пайладым. «Ах, бу кызыклы граммати-
ка» деген окытувшыларга кулланма шыгардым. 3 класс «Природоведение» 
китабти де коьширмеге туьскен. Сол йылларда бизди йыйып, аьр биримизге 
бир классты бердилер, уьш ай бас коьтермей олтырып, сол китабтинъ аьр бир 
бетин ногайшага коьширип, буйырык берген етекшилерге коьрсеттим, ама 

аьли де болмайды, дедилер, сол китаб буьгуьнге дейим уьндиригимде ятады 
«Ялганлыкка – эстелик» болып. Сонъ ойладым: «Орысларда неше туьрли 
сочинениелер бар, «300 золотых сочинений, 500» эм ондай баскалар, а неге 
бизде 100 де йок. Сонъ «Ана тилден ой язбалар» деп Курманалиев фондынынъ 
коьмеги мен шыгардык, сав болсын Узбек Равшанбек улы. Аз болса онынъ 
арбасы ман оларды авыл мектеблерге еткердик, кеш сатылса да, сатылдылар, 
балаларга кереккенлер. Сонъында Б.Кулунчакова оларды бир аз кемитип 
кайтадан шыгарды, солар да бек керегедилер окувшыларыма олимпиадага 
аьзирленгенде, неге десе ишине тематикалык план бойынша ой язбалар кир-
гизбеге шалыстым. Астрахань областине барып  олардынъ окытувшыларына 
курсы озардым, билим Департаменти разылык хат язды, савболсынлар, окы-
тувшылар бири калмай дерислериме юрдилер. Чебоксары калада шыгатаган 
«Школьники» газета бетинде «Для тех, кто любит ногайский язык» деген 
рубрика бар эди, соны да бир неше йыллар юриттим. Буьгуьнлерде «Тулпар» 
куьбиме бир неше балалар юредилер, туьрли ярысларда катнасамыз, коьп 
енъуьвлер де бар, Аллага шуькир. Алтын Оразова Савлайроссиялык сочи-
нениелер конкурсында 1 орынды алып, 30 мынъ акша Президент грантына 
тийисли болды, Амина Биарсланова халклар ара сочинение конкурсында 1 
орынды бийледи, сондай енъуьвлер республика бойынша аз тувыллар. Бизим 
кружок балалары  Савлайроссиялык «Орленок» лагерине де тегин путевка 
ман бардылар, янлары байып кайттылар. Буьгуьнлерде сол окувшыларым 
адабият пан байланысын йоймаганлар, университет газеталарында язув ис-
лерин бардырып турадылар. Мен сенемен олардан яшавда аьруьв аьдемлер 
шыгарлар.

А оьзим болсам буьгуьнлерде окытувшылык кеспим мен бирге шаьйирлик 
дуныямда сувдагы балыктай юзип юремен, Асан Кайгылы айтканлай:

Таза минсиз асыл тас сув туьбинде ятады,
Таза минсиз асыл соьз ой туьбинде ятады.
Сув туьбинде яткан тас ел толкытса шыгады,
Ой туьбинде яткан тас шер толкытса шыгады.
Халкымнынъ кайгысы - меним кайгым,
Халкымнынъ куванышы - меним куванышым. 

Тилге уьйретпеге, оны суьйдирмеге окытувшылык мырадым, шынты 
аьдемди тербияламага - юрек мырадым.

                                                                            Салимет Майлыбаева,
                                                                             окытувшы, шаир






